
ᐃᖃᓗᐃᑦ, ᓄᓇᕗᑦ 
ᐊᐃᐱᖅ, ᕕᑉᐳᐊᕆ 22, 2005  

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, 
ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ 
ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᑎᒍᑦ): ᐊᐱᕆᔪᒪᔭᕋ ᓇᑦᓯᖅ ᑲᑎᒪᓂᖅ ᒪᑐᐃᖅᑕᐅᓗᓂ ᑐᒃᓯᐊᓂᒃᑯᑦ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᑎᒍᑦ): ᐃᖏᒋᒃᓯ. ᑲᑎᒪᒃᔪᑎᒃᓴᖅ 1 ᐅᓪᓗᒥ ᑲᑎᒪᒃᔪᑎᒃᓴᓂ. 
 
ᑐᙵᓱᑦᑎᒍᒪᕙᒃᓯ ᐃᓘᓐᓇᓯ ᑲᑎᒪᓂᐅᔪᒧ. ᖃᐅᔨᒃᑲᕈᒪᕙᒃᓯ ᒪᓕᒐᓕᐅᖅᑏᑦ ᒪᓕᒐᓕᐅᖅᑎᐅᔪᖅ ᓴᓂᑭᓗᐊᕐᒧᑦ 
ᑲᑐᒃ ᐋᓐᓂᐊᕕᒻᒦᒻᒪᑦ ᑕᒫᓂ ᐃᖃᓗᓐᓂ. ᓂᕆᐅᒋᔪᓐᓇᓂᐊᖅᑕᕗ ᑲᑎᒪᕕᒻᒧ ᐅᓪᓘᓐᓂ ᒪᕐᕈᓐᓂ, ᑲᑐᒃ 
ᐊᑲᐅᓯᓵᖁᓇᕐᐳᖅ. 
 

ᐅᖃᖅᑎᐅᑉ ᐋᖅᑭᒃᑕᖓ 
 
ᓄᖅᑲᕐᓂᖃᖅᑎᓪᓗᑕ ᑭᖑᓪᓕᖅᐹᒥ ᑲᑎᒪᓂᖃᖅᑎᓪᓗᑕ, ᓇᓗᓇᐃᖅᓯᓚᐅᕋᒪ ᐃᓚᒋᔭᐅᔪᓄ 
ᐊᑐᐊᒐᓕᐅᕐᓂᐊᕐᓂᕋᖅᑐᖓ ᐃᓕᔭᐅᔪᓂ ᓇᓗᓇᐃᖅᑕᐅᓯᒪᖏᑦᑐᓂ ᐸᐃᑉᐹᓂ. 
 
ᐃᓱᒫᓘᑕᐅᔪᑦ ᓴᖅᑭᑕᐅᓚᐅᕐᒪᑕ ᐱᔾᔪᑎᖃᖅᑐᑎ ᓯᕗᓪᓕᐸᐅᔭᐅᔭᕆᐊᓕᓐᓂ ᑎᑎᕋᖅᓯᒪᔪᓂ ᒐᕙᒪᒃᑯᓐᓄ 
ᓇᓗᓇᐃᖅᓯᒪᔪᑦ ᑳᓐᑐᕌᖅᓯᒪᓂᖏ ᐱᒋᐊᕐᓂᖃᖅᑐᑎ 2000-ᒥ ᒫᑦᓯ 19, 2004-ᒧ.  
 
ᐅᑯᐊ ᐃᓱᒫᓘᑕᐅᔪᑦ ᓴᖅᑭᑕᐅᓚᐅᕐᑐᑦ: 
 
 1. ᑎᑎᖅᑲᐅᔪᖅ ᐊᑎᓕᐅᖅᑕᐅᓯᒪᖏᑦᑐᖅ, ᐃᓕᔭᐅᔪᓐᓇᖅᐹ? 
 

2. ᑲᖑᓇᖅᑐᑕᓕᓐᓂ ᐱᓕᕆᐊᑦ ᐱᑕᖃᖅᑐᑦ ᐃᓕᔭᐅᓂᖏᑦ ᐸᐃᑉᐹᑦ? 
 

ᑎᑎᖅᑲᐅᔪᖅ ᐊᑎᓕᐅᖅᑕᐅᓯᒪᖏᑦᑐᖅ, ᐃᓕᔭᐅᔪᓐᓇᖅᐹ? ᐊᔾᔨᐸᓗᐊᓂ ᓴᖅᑭᖅᑐᖃᓚᐅᕐᑐᖅ ᓯᕗᓪᓕᖅᐹᒥ 
ᑲᑎᒪᕐᔪᐊᕐᓂᖃᖅᑎᓪᓗᒋ ᒪᓕᒐᓕᐅᖅᑏᑦ ᐃᓚᒋᔭᐅᔪᖅ ᐃᓕᓯᓇᓱᐊᖅᑎᓪᓗᒍ ᖃᕋᓴᐅᔭᒃᑯᑦ ᑎᑎᖅᑲᐅᓯᐊᓂ 
ᐃᓗᓕᖃᓚᐅᕐᑐᖅ ᐊᑎᒃᓂ ᐊᐅᓪᓚᑎᑦᑎᔨᒥ ᐊᒻᒪ ᑎᑎᖅᑲᐅᓯᐊᖅᑐᓂ ᑕᕐᕆᑕᐅᓯᒪᓪᓗᑎ. ᑲᓇᑕᒥ 
ᒪᓕᒐᓕᐅᕐᕕᒃᔪᐊᒥ ᓇᓗᓇᐃᖅᓯᓯᒪᑦᑎᐊᕐᖓᑦ ᐊᑎᓕᐅᖅᓯᒪᖏᑦᑐᑦ, ᓇᓗᓇᐃᖅᑕᐅᓯᒪᖏᑦᑐᑦ ᑎᑎᖅᑲᐃᑦ 
ᐃᓕᔭᐅᒐᓐᓇᖏᓪᓗᑎ ᑭᓯᐊᓂ ᐃᓚᒋᔭᐅᔪᖅ ᓇᒻᒥᓂᖅ ᑲᒪᒋᔭᖃᕐᓂᐊᕐᓗᓂ ᐃᓗᓕᕆᔭᖏᓐᓂ. 

ᐱᓕᕆᐊᖑᔪᖅ ᐃᓱᒪᒋᔭᐅᔪᖅ ᐊᔾᔨᖓᓂ ᐊᑐᕐᓂᖃᕐᒪᖔᖅ ᑐᑭᓯᒋᐊᕈᑎᓂ ᑎᑎᕋᖅᓯᒪᖏᑦᑐᓂ ᑎᑎᖅᑲᐅᓯᐊᑎᒍ, 
ᑭᓯᐊᓂ ᐊᓯᐊᑎᒍᑦ. ᑖᓐᓇ ᐃᓱᒪᒋᓪᓗᒍ ᐱᓕᕆᐊᖑᔪᖅ, ᐱᒻᒪᕆᐅᒻᒪᑦ ᑖᓐᓇ ᕿᒥᕈᓗᒍ ᑖᔅᓱᒧᖓ ᐱᔾᔪᑕᐅᔪᖅ 
ᒪᓕᒐᖓ. ᐱᒻᒪᕆᐅᒻᒥᔪᖅᑕᐅᖅ ᐃᓱᒪᒌᓐᓇᕐᓗᒍ ᖃᓄᐃᓕᖓᓂᖏ ᑐᑭᓯᒋᐊᕈᑏᑦ ᐸᐃᑉᐹᒦᑦᑐᑦ, ᑐᑭᓯᒋᐊᕈᑎᐅᔪᖅ 
ᖃᐅᖓᑐᐃᓐᓇᖅ ᑐᕌᖓᔪᓐᓇᕐᒪᑦ, ᐅᕝᕙᓘᓐᓃᑦ ᑲᖑᓚᖅᑑᒍᓐᓇᕆᓪᓗᓂ. 
 
ᐱᔾᔪᑎᒋᔭᖓ ᑖᒃᓱᒪ ᐊᑐᐊᒐᐅᑉ ᐱᓪᓚᕆᐅᒐᓗᐊᕐᒪᖔᖅ ᑎᑎᖅᑲᐅᑉ ᐊᒻᒪ ᑐᖓᕕᖃᕈᓐᓇᕐᓂᖓ ᑎᑎᖅᑲᐅᓯᐊᓂ 
ᑲᑎᒪᕕᒻᒥ. ᐊᑐᖅᑕᐅᔪᖅ ᐱᒻᒪᕆᐅᖏᓂᖅᓴᐅᒻᒪᖔᖅ ᑐᑭᓯᒋᐊᕈᑎᐅᔪᖅ ᑎᑎᖅᑲᑎᒍ ᑎᑎᕋᖅᓯᒪᑎᓐᓇᒍ? ᐅᕙᖓ 
ᑕᑯᓐᓇᖅᑕᖓᑎᒍ ᑕᐃᒪᐃᖏᑦᑐᖅ. 
 
ᑖᓐᓇ ᐅᖃᖅᓯᒪᖏᑦᑐᖅ ᑎᑎᖅᑲᓕᒫᑦ ᐊᑎᓕᐅᖅᓯᒪᔭᕆᐊᖃᕐᓂᖏᓐᓂ. ᐊᒥᓲᔪᑦ ᐸᐃᑉᐹᑦ ᐃᓕᔭᐅᕙᑦᑐᑦ 
ᐊᑎᓕᐅᖅᓯᒪᕙᖏᒻᒪᑕ. ᐊᒥᓲᔪᑦ ᐸᐃᑉᐹᑦ ᑭᓇᑐᐃᓐᓇᕐᒧ ᑕᑯᔭᐅᔪᓐᓇᕐᒪᑕ ᐊᒻᒪ ᐃᓗᓕᕆᔭᖏᑦ 
ᐃᓕᓴᕆᔭᐅᔪᓐᓇᖅᑐᑎ. ᓲᕐᓗ, ᐱᕙᓪᓕᐊᔪᓂ ᑎᑎᕋᖅᓯᒪᔪᑦ, ᐅᖃᓕᒫᒐᕋᓛᑦ, ᐸᐃᑉᐹᑦ ᐃᓕᓴᕆᔪᓐᓇᐅᑎᑕᓖᑦ 
ᓇᓗᓇᐃᖅᓯᒪᔪᑦ ᑭᓇᒦᖔᕐᒪᖔᑕ ᐃᓕᔭᐅᔪᓐᓇᖅᑐᑦ. 
 
ᐅᖃᐅᓯᐅᓚᐅᖅᓯᒪᔪᖅ ᐅᖃᖅᑎᒧ ᒫᓂᑑᐸᒥ ᒪᓕᒐᓕᐅᕐᕕᒻᒥ, "ᐸᐃᑉᐹᖑᔪᖅ ᐃᓕᔭᐅᑎᓪᓗᒍ, 
ᓇᓗᓇᐃᒃᑯᑕᖃᕆᐊᖃᖅᑑᔮᕐᖓᑦ ᑐᑭᓯᒋᐊᕐᕕᒃᓴᐅᔪᓂ ᐸᐃᑉᐹᓂ, ᓇᓗᓇᐃᖅᓯᓯᒪᔪᑦ ᖃᓄᐃᓕᖓᓂᖓᓂ, 
ᓇᑭᓐᖔᕐᒪᖔᖅ, ᑭᓇ ᑎᑎᕋᕐᒪᖔᖅ, ᖃᖓ ᐊᒻᒪ ᖃᓄᖅ ᓴᖅᑭᖅᑎᑕᐅᓂᕐᒪᖔᖅ, ᐅᕝᕙᓘᓐᓃᑦ ᖃᓄᐃᓕᖓᓂᖓ 
ᓴᖅᑭᖅᑎᑕᐅᓂᖓ, ᐅᕝᕙᓘᓐᓃᑦ ᖃᓄᖅ ᐃᓚᒋᔭᐅᔪᖅ ᐱᓐᓂᕐᒪᖔᒍ." (ᐅᖃᖅᑎ ᒍᕌᒻ - 1980-81 ᑎᑎᕋᖅᓯᒪᔪᑦ, 
ᒪᑉᐱᖅᑐᒐᖅ 179) 
 
ᐃᓕᔭᐅᓂᕆᔭᖓᓂ ᐸᐃᑉᐹᖅ, ᐃᓚᒋᔭᐅᔪᖅ ᐅᖃᓚᐅᕐᒪᑦ ᐃᓕᓯᓂᕋᖅᑐᓂ "ᐊᑏᑦ ᓄᓇᕗᑦ ᒐᕙᒪᒃᑯᖏᓐᓂ 
ᑳᓐᑐᕌᖅᑕᐅᓯᒪᔪᑦ ᐅᕙᓐᓄ ᑐᓂᔭᐅᓚᐅᕐᑐᑦ ᐃᓱᒫᓗᒍᑎᖃᖅᑐᒧ ᓄᓇᓕᒻᒥᐅᑕᐅᔪᒥ" (ᕼᐊᓐᓱᑦ, ᓅᕖᕙ 30, 2004, 
ᒪᑉᐱᖅᑐᒐᖅ 40). ᓇᓗᓇᐃᖅᓯᒍᑕᐅᔪᖅ ᐱᑕᖃᖏᒻᒪᑦ ᐸᐃᑉᐹᒥ. ᐸᐃᑉᐹᖑᔪᖅ ᐃᓕᓴᕆᔭᐅᓯᒪᖏᒻᒪᑦ 
ᒐᕙᒪᒃᑯᓃᖔᖅᑐᓂ. ᓇᓗᓇᐃᖅᓯᒪᖏᒻᒪᑦ ᐸᐃᑉᐹᖑᔪᖅ ᐃᓄᒻᒦᖔᕐᓂᕐᒪᖔᖅ ᐅᕝᕙᓘᓐᓃᑦ ᒐᕙᒪᒃᑯᓐᓂ. 
 
ᐅᖃᖅᑎ ᒪᓕᒐᓕᐅᕐᕕᒻᒥ ᒫᓂᑑᐸᒥ ᐊᑕᐅᓯᐊᕋᓂ ᐃᓱᒪᒋᓯᒪᒻᒪᒐ ᐊᑕᐅᓯᐊᕋᓂ. ᒪᓕᒐᓕᐅᕐᕕᒋᔭᖓ 
ᓴᖅᑭᑎᑦᑎᓯᒪᕗ ᐃᓚᒋᔭᐅᔪᖅ ᐊᑎᓕᐅᕈᓐᓇᖅᑐᖅ ᐃᓕᔭᐅᔪᒥ ᐸᐃᑉᐹᒥ ᐊᒻᒪ ᐃᓚᒋᓕᐅᑎᓗᓂᐅ ᐸᐃᑉᐹᓄ, 
ᓇᓗᓇᐃᖅᓯᒍᑎᐅᓪᓗᓂ ᓇᑭᖔᕐᓂᕆᔭᖓ. 
 
ᓇᓗᓇᐃᖅᓯᓂᐅᔪᖅ ᓈᒻᒪᑉᐸ ᓇᓗᓇᐃᖅᓯᓂᕐᒥ ᑐᑭᓯᒋᐊᕐᕕᒃᓴᓂ ᐃᓕᔭᐅᔪᓐᓇᕐᓗᑎ ᐸᐃᑉᐹᑦ? ᑖᓐᓇ 
ᐃᓱᒪᖅᓲᑕᐅᔪᖅ ᐱᑕᖃᕆᐊᖃᖅᑎᑕᐅᒻᒪᑦ ᐃᓄᐃᑦ ᐱᔪᒪᓂᖏᓐᓂᒃ ᒪᓕᒐᓕᐅᖅᑎᑐᐃᓐᓇᕐᓂᒃ ᒐᕙᒪᒃᑯᓐᓂᑦ 
ᑭᐅᑦᑕᖃᑦᑕᖁᔨᓂᖏᓐᓄᑦᒃ, ᐊᒻᒪᓗ ᒐᕙᒪᒃᑯᑦ ᐃᓚᐅᒍᒪᓂᖓ ᐊᒻᒪᓗ ᒪᓕᒐᓕᐅᖅᑎᓕᒫᑦ ᖃᐅᔨᒪᑦᑎᐊᕐᕆᐊᕐᓗᑎᒃ 
ᓱᓕᖏᑦᑐᒥᒃ ᐸᓯᔭᒃᓴᐅᑎᔪᖃᖏᓪᓗᓂ ᐃᓱᒪᔅᓴᖅᓯᐅᕈᑎᖃᑦᑎᓐᓇᒋᑦ ᖃᓄᐃᑕᐅᒍᓐᓇᕐᓂᖓᓄᑦ. 
 
ᑖᒃᓱᒧᖓᓕ, ᑐᑭᓯᐅᒪᔾᔪᑎᐅᔪᑦ ᑎᑎᖅᑲᒥ ᐱᓗᐊᖅᑐᒥᒃ ᑭᒃᑯᑐᐃᓐᓇᕐᓅᖓᔪᖅ ᐊᒻᒪᓗ ᐱᑦᔪᑎᖃᑦᑎᐊᖅᑐᖅ 
ᐊᐃᕙᒍᑕᐅᔭᕆᐊᓕᒃ ᒪᓕᒐᓕᐅᖅᕕᒻᒥ. ᑎᑎᖅᑲᐅᔪᖅ ᓇᓗᓇᐃᖅᑕᐅᑉᐸᑦ ᒐᕙᒪᒃᑯᓃᖔᕆᐊᖓᓂᒃ, ᑕᐃᒪᓕ 
ᒐᕙᒪᒃᑯᑦ ᓇᓗᓇᐃᖅᓯᒍᓐᓇᖅᑯᑦ ᐅᕝᕙᓘᓐᓃᑦ ᑖᒃᑯᓇᙶᓐᓂᕋᐃᖏᓪᓗᑎᒃ. ᑎᑎᖅᑲᖅ ᓇᓗᓇᐃᖅᑕᐅᑉᐸᑦ 
ᐊᓯᐊᓃᖔᕆᐊᖓᓂᒃ, ᒐᕙᒪᒃᑯᑦ ᐸᓯᔭᒃᓴᐅᒐᔭᖏᑦᑐᑦ ᑖᒃᓱᒧᖓ. ᐊᒃᓱᓪᓕ, ᑐᑭᓯᐅᒪᔾᔪᑎ ᐃᓗᐊᓃᑦᑐᖅ ᑎᑎᖅᑲᐅᑉ 
ᓇᓗᓇᐃᖅᑕᐅᒍᓐᓇᖅᑐᖅ ᒐᕙᒪᒃᑯᓐᓂᑦ ᐊᒻᒪᓗ ᑕᒪᓐᓇᓗ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᓚᐅᖅᑕᖓ ᒐᕙᒪᒃᑯᓐᓂᒃ 
ᖃᐅᔨᒋᐊᖅᑕᐅᖁᓪᓗᓂᐅᒃ ᓴᖅᑭᑕᐅᑎᓪᓗᒍ ᑎᑎᖅᑲᖅ. 

ᒪᓕᒃᑎᐊᕐᓗᒍᓕ, ᖃᐅᔨᓕᕋᒪ ᑖᓐᓇ ᑎᑎᖅᑲᐅᔪᖅ ᑕᐃᒪᓐᓇᐃᓕᖓᑎᓪᓗᒍ ᓴᖅᑭᑕᒃᓴᐅᖏᑦᑐᖅ ᒪᓕᒐᓕᐅᖅᕕᒻᒧᑦ. 
ᑕᐃᒪᓐᓇᐃᑦᑐᑦ ᑐᒃᓯᐅᒪᔾᔪᑎᐅᔪᑦ ᓇᓗᓇᐃᖅᓯᒋᐊᓖᑦ ᑐᑭᓯᓇᖅᑐᒃᑯᑦ ᖃᓄᖅ ᒪᓕᒐᓕᐅᖅᑎ ᐱᓯᒪᑦᑎᓕᕐᓂᕐᒪᖔᖅ 
ᑎᑎᖅᑲᐅᔪᒥᒃ. ᓲᕐᓗ, ᑎᑎᖅᑲᐅᔪᖅ ᑐᓂᔭᐅᒍᓐᓇᒥᒻᒪᑦ ᓂᕈᐊᖅᑎᒋᓯᒪᔭᖓᓄᑦ, ᑎᑎᕋᖅᑕᐅᓗᓂ ᖃᕋᓴᐅᔭᒃᑯᑦ 
ᑐᑭᓯᒋᐊᖅᕕᖓᑎᒍᑦ ᐅᕝᕙᓘᓐᓃᑦ ᐱᔭᐅᓗᓂ ᑐᒃᓯᕋᓐᓂᒃᑯᑦ ᐅᑯᑎᒎᓇ ᑐᑭᓯᒋᐊᒃᑲᓐᓂᕈᒪᓂᕐᒧᑦ ᐊᒻᒪᓗ 
ᓴᐳᔾᔨᓂᕐᒧᑦ ᐃᒻᒥᓅᖓᔪᓄᑦ ᐱᖁᔭᑦ. 
 
3. ᐱᑕᖃᑉᐸ ᐃᒻᒥᓅᖓᓂᕐᒧᑦ ᐃᓱᒫᓘᑎᓂᒃ ᐅᖑᒪᑎᑦᑎᔪᒥᒃ ᓴᖅᑭᑕᐅᓂᖏᓐᓄᑦ ᑎᑎᖅᑲᐃᑦ? 
 
ᑎᑎᖅᑲᖅ ᓇᓗᓇᐃᖅᓯᔪᖅ ᐱᓕᕆᐊᖑᔪᑦ ᐊᑎᖏᓐᓂᒃ, ᑎᒥᐅᔪᖅ ᑳᑦᑐᓛᒃᑖᖅᑐᒥᓂᖅ ᐊᒻᒪᓗ ᖄᑦᑐᓛᖑᔫᑉ 
ᖃᑦᑎᐅᓂᖓᓄᑦ. ᐃᓱᒫᓘᑎᑕᖃᖅᓯᒪᒻᒪᑦ ᑐᑭᓯᐅᒪᔾᔪᑎ ᓄᐃᑕᐅᓯᒪᔪᑦ ᐃᓄᒻᒨᖓᒋᐊᖓᓂᒃ ᐊᒻᒪᓗ ᑕᒪᓐᓇ 
ᐱᑦᔪᑎᒋᓪᓗᒍ ᑕᐃᓐᓇ ᑎᑎᖅᑲᐅᔪᖅ ᓴᖅᑭᑕᐅᔭᕆᐊᖃᖏᑦᑐᖅ. 
 
ᐊᒻᒪᓗ ᑎᑎᖅᑲᐅᔪᑦ ᓇᒻᒥᓂᕆᔭᐅᔪᒨᖓᔪᑦ ᓴᖅᑭᑕᐅᒐᔪᖏᒻᒪᑕ, ᑎᑎᖅᑲᒥᒃ ᑐᕌᖓᓂᖅᓴᒥᒃ ᑭᒃᑯᑐᐃᓐᓇᕐᓄᑦ 
ᓴᖅᑭᑕᐅᒍᓐᓇᑐᐃᓐᓇᕆᐊᓕᒃ. ᑎᑎᖅᑲᐅᔪᕐᓕ ᐃᒻᒥᓅᖓᔪᓂᒃ ᐃᓗᓕᖃᑦᑎᓪᓗᒍ, ᐊᒻᒪᓗ ᓱᓕᔪᖅᓴᓕᕐᓇᖓ 
ᒫᓐᓇᐅᔪᖅ ᐱᑕᖃᕆᐊᖓᓂᒃ, ᐱᑕᖃᕐᓂᕋᑦᑕᐅᒐᔭᕆᐊᖓᓂᒃ ᓈᒻᒪᖏᓐᓂᖓᓂᒃ ᓴᖅᑭᑕᐅᓂᖓᓄᑦ. 
 
ᓇᓗᓇᖏᑎᐊᖅᑐᒥᒃ, ᒪᑐᐃᖓᔪᖅ, ᐊᒻᒪᓗ ᐃᒻᒪᖃᓕ ᐱᖃᑕᐅᔪᖅ ᒪᓕᒐᓕᐅᑎᐃᓐᓇᑎᒍᑦ ᒐᕙᒪᒃᑯᓐᓂᒃ 
ᑭᐅᑦᑕᕆᐊᖃᑦᑎᑦᑎᓂᐊᖅᑐᖅ ᖃᓄᖅ ᑮᓇᐅᔭᓂᒃ ᐊᑐᖃᑦᑕᕐᒪᖔᑕ ᑭᒃᑯᑐᐃᓐᓇᐃᑦ ᑮᓇᐅᔭᖏᓐᓂᒃ. ᑎᒥᐅᔪᖅ 
ᑳᑦᑐᓛᑦᑎᑦᑎᔪᖅ ᑭᒃᑯᑐᐃᓐᓇᕐᓄᑦ ᑎᒥᐅᔪᑎᒍᑦ ᐊᖏᕈᑎᖃᑉᐸᒻᒪᑕ ᑐᙵᕕᒋᔭᖏᓐᓂᒃ ᐊᒻᒪᓗ ᖃᑦᑎᑐᓐᓂᖓᓂᒃ 
ᑳᑦᑐᓛᖑᔫᑉ ᖃᐅᔨᓴᖅᑕᐅᑐᐃᓐᓇᕆᐊᖃᕐᓂᖓᓂᒃ ᐃᓄᓐᓄᑦ. 
 
ᐊᒻᒪ ᓱᓕ, ᑖᒃᑯᐊᓕ ᒐᕙᒪᒃᑯᑦ ᐊᑐᐊᒐᖃᕋᓗᐊᖅᑎᓪᓗᒋᑦ ᐊᒻᒪᓗ ᒪᓕᒋᐊᓕᓐᓂᒃ ᐃᓱᓕᒃᑕᖅᕕᖃᕋᓗᐊᖅᑎᓪᓗᒋᑦ 
ᑐᑭᓯᐅᒪᔾᔪᑎᓄᑦ ᓴᖅᑭᑕᐅᓂᖏᓐᓄᑦ, ᐱᑕᖃᖏᒻᒪᑦ ᓄᖅᑲᖓᑎᑦᑎᓂᕐᒥᒃ ᒪᓕᒐᓕᐅᖅᕕᒃᑯᑦ. ᒪᓕᒐᓕᐅᖅᑏᓪᓕ 
ᐃᓱᒪᑦᑎᐊᕆᐊᖃᑦᑎᑕᐅᒻᒪᑕ ᐊᒻᒪᓗ ᐅᑦᔨᓱᑦᑎᐊᕐᓂᕐᒥᒃ ᑐᑭᓯᐅᒪᔾᔪᑎ ᓴᖅᑭᑕᐅᓂᖓᓄᑦ, 
ᖃᓄᐃᑕᐅᔾᔪᑎᐅᒍᓐᓇᕐᓂᖅ ᐱᓂᕐᓗᓐᓂᐅᔪᒧᑦ ᒐᕙᒪᓕᕆᓂᒃᑰᖓᓂᖅᓴᐅᕗᖅ.  
 
ᒪᓕᓪᓗᒍ, ᖃᐅᔨᕗᖓ ᑖᒃᑯᐊ ᑲᙳᓇᖅᑐᖃᕐᑐᒋᓇᒋᑦ ᑎᑎᕋᖅᓯᒪᔪᑦ ᓴᖅᑭᑕᐅᙱᔾᔪᑎᖃᕋᔭᕐᑐᒥᑦ. ᖁᔭᓐᓇᒦᒃ. 
 
ᐊᐅᒃᑲᓐᓂᖓᓕᖅᑯᖓ. ᐅᑎᕆᐊᕐᓗᑕ ᑲᑎᒪᔾᔪᑎᔅᓴᓄᑦ ᐅᓪᓗᒥᒧᑦ. ᑲᑎᒪᔾᔪᑎᔅᓴᖅ 2, ᐊᖓᔪᖅᑳᖑᔪᑦ ᐅᖃᐅᓯᖏᑦ. 
ᐊᒡᓘᒃᑲᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 

ᐊᖓᔪᖅᑳᑉ ᐅᖃᐅᓯᖓ 046 - 2(2): ᖃᐅᔨᑎᑦᑎᓂᖅ ᑮᓇᐅᔭᐃᑦ ᐊᑐᖅᑕᐅᔪᔅᓴᑦ ᓴᖅᑭᑎᑦᑎᓂᕐᒥᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᑐᙵᓱᒋᔅᓯ, ᒪᓕᒐᓕᐅᖅᑎᓕᒫᑦ. ᐅᖃᐅᔾᔨᔪᒪᕗᖓ 
ᒪᓕᒐᕐᓕᐅᕐᕕᑎᓐᓂ ᕖᕝᕗᐊᕆ 24, ᕿᑎᖅᑰᑕᐅᓕᖅᑲᑦ, ᓴᖅᑮᓛᕋᒪ ᑮᓇᐅᔭᐃᑦ ᐊᑐᖅᑕᐅᔪᔅᓴᓂᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᑉ ᐅᖃᐅᓯᖏᑦ. ᕿᓚᕝᕙᖅ. 
 
ᐊᖓᔪᖅᑳᑉ ᐅᖃᐅᓯᖓ 047 - 2(2): ᒑᓴᓖᑦ ᖃᒧᑕᐅᔭᐃᓪᓗ 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ, ᐊᒪᓗ ᒪᓕᒐᓕᐅᖅᑎᐅᖃᑎᒃᑲ. 
 
ᐅᖃᖅᑏ, ᐅᖅᓱᐊᓗᓕᕆᔨᒃᑯᑦ ᐊᒻᒪᓗ ᓯᐅᓪ ᑲᓇᑕᒥ ᖃᐅᔨᓵᖃᖅᑯᑦ ᐊᑲᐅᙱᓕᐅᕈᑎᐅᔪᓂᑦ ᑲᓱᑦᑕᐅᑎᙳᐊᓂᑦ 
ᐱᐅᒍᓐᓃᕐᓂᖏᓐᓄᑦ ᓯᑭᑑᓂᑦ ᐃᒃᑮᓇᕐᑐᒻᒪᕆᓐᓂ. ᑕᐃᒪᐃᕈᔪᐃᓐᓇᖅᑯᑦ ᐃᒃᑮᓇᕐᓂᖃᕐᑎᓪᓗᒋᑦ 35 ᐊᒻᒪᓗ 
ᐅᖓᑖᓂ. 
 
ᐅᖅᓱᐋᓗᒃ ᓄᓇᕗᒻᒨᖅᑕᐅᓯᒪᔪᖅ ᓯᐅᓪ ᑲᓇᑕᒃᑯᓐᓂ ᖃᐅᔨᓵᖑᓯᒪᕗᖅ ᖃᖓᓕᒫᒃᑯᑦ ᐅᒥᐊᕐᔪᐊᑰᓚᐅᕐᑎᓐᓇᒋᑦ 
ᐊᒻᒪᓗ ᑎᑭᒐᐃᒻᒪᑕ ᐊᒪᓗ ᐊᑲᐅᙱᓕᐅᕈᑎᐅᓚᐅᖅᑎᓪᓗᒋᑦ. ᓇᒻᒪᓐᓂᖃᖅᑯᑦ ᒐᕙᒪᒃᑯᓐᓄᑦ ᓄᓇᕗᒻᒧᑦ ᐊᒻᒪᓗ 
ᑲᓇᑕᒥ ᐊᑐᖅᑕᐅᔭᕆᐊᖃᕐᑐᓄᑦ ᒪᓕᒐᐅᔪᓂᑦ. 
 
ᐅᖃᖅᑏ, ᑕᒪᓐᓇ ᑐᑭᓯᒋᐊᒃᑲᓂᕐᓗᒍ ᐃᓱᒫᓘᑎᐅᔪᖅ, ᐅᖅᓱᐋᓗᐃᑦ ᖃᐅᔨᓵᖑᒃᑲᓂᖅᓯᒪᒻᒪᕆᑉᐳᑦ ᑲᖏᖅᖠᓂᕐᒥᑦ 
ᐃᒃᑮᓇᖅᑐᒻᒪᕆᐅᑎᓪᓗᒍ. ᐊᒻᒪᓗᑦᑕᐅᖅ, ᖃᐅᔨᓵᖑᔪᑦ ᐃᐅᓪᐴᑕᒥ ᖃᐅᔨᓴᕐᑕᐅᕕᒃᑯᑦ ᑲᑎᒪᔨᖏᑦ ᐃᐊᑦᒪᓐᑕᓐᒥᑦ 
ᐃᒃᑮᓇᖅᑐᒪᕆᒻᒥ ᖃᐅᔨᓴᕐᕕᒻᒥ. 
 
ᑕᒪᓐᓇ ᐱᔾᔪᑎᖃᕐᑐᖅ ᑲᓱᑦᑕᐅᑎᙳᐊᖑᔪᑦ ᐱᐅᒍᓐᓃᕐᓂᖏᓐᓄᑦ ᓱᓕ ᖃᐅᔨᔭᐅᓚᐅᙱᓚᖅ. ᑭᓯᐊᓂᓕ, 
ᖃᐅᔨᔭᐅᓚᐅᖅᑯ ᐃᓚᒋᐊᕈᑎᐅᕙᑦᑐᖅ ᖃᐅᔨᓵᖑᔪᒧᑦ ᐅᖅᓱᐋᓗᒧᑦ ᐱᐅᓯᕚᓪᓕᑎᑦᑎᓂᕐᒥᑦ ᐅᖅᓱᐋᓗᒥ ᒪᕐᕉᓐᓂᒃ 
ᑲᓱᑦᑕᐅᑎᙳᐊᓕᓐᓂ ᐃᒃᑮᓇᖅᑐᒻᒪᕆᒥ. ᑕᒪᓐᓇ ᐃᓚᒋᐊᕈᑎᐅᔪᖅ ᐱᑕᖃᕆᐊᑐᖃᑕᐅᙱᑦᑐᖅ ᒪᓕᒐᖏᓐᓂ 
ᑲᓇᑕᒥ ᐅᕝᕙᓘᓐᓃᑦ ᓄᓇᕗᒻᒥ. 
 
ᐅᖃᖅᑏ, ᖃᐅᔨᓵᖑᔪᑦ ᖃᐅᔨᔭᐅᑉᐸᑕ ᑲᖏᖅᖠᓂᕐᒥᑦ, ᓯᐅᓪ ᑲᓇᑕ ᐊᒻᒪᓗ ᐅᖅᓱᐋᓗᓕᕆᔨᒃᑯᑦ ᓄᓇᕗᒻᒥ 
ᐊᑦᑕᓇᙱᑦᑐᒥᑦ ᐃᓚᓕᐅᔾᔨᓂᐊᖅᑯᑦ ᐃᓚᒋᐊᕈᑎᐅᔪᒥᑦ ᐅᓪᓗᒥᐅᔪᒧᑦ ᐅᖅᓱᐋᓗᖃᕐᕕᐅᔪᓂᑦ ᓄᓇᓕᓐᓂ 
ᐊᑐᖅᑕᐅᓯᒪᔪᓂᑦ. 
 
ᐃᒃᑮᓇᖅᑐᒻᒪᕆᓐᓂ ᑖᒃᑯᐊ ᐊᔅᓱᕈᕐᓇᕐᖓᑕ ᒪᕐᕉᓐᓂᒃ ᑲᓱᑦᑕᐅᑎᙳᐊᖃᕆᐊᓕᐅᔪᑦ. ᑕᐃᒪᓕ ᓯᑭᑑᖃᕐᑐᑦ 
ᖃᓄᐃᓕᐅᕈᑎᖃᕈᓐᓇᖅᑯᑦ ᐃᑲᔪᕋᔭᖅᑐᓂᑦ ᑲᓱᑦᑕᐅᑎᙳᐊᓂᑦ ᓱᕋᑦᑕᐃᓕᒪᑎᑦᑎᓂᕐᒥᑦ. ᑖᒃᑯᐊ ᐱᖃᓯᐅᑎᓪᓗᒋᑦ 
ᑖᒃᑯᓂᖓᓪᓗᐊᖅ ᑲᓱᑦᑕᐅᑎᙳᐊᓂᑦ ᐊᑐᕐᓂᕐᒥᑦ; ᓯᑭᑑᖅ ᐊᐅᓚᐅᑎᖓ ᐆᓇᖅᓯᑎᓚᐅᕐᓗᒍ 
ᐃᖏᕐᕋᓯᓚᐅᙱᓂᕐᓂ; ᐊᑐᕐᓂᕐᒥᑦ ᐅᖅᓱᐋᓗᒻᒥ ᐊᑐᖅᑕᐅᔭᕆᐊᖃᕐᑐᒥᑦ ᓯᑭᑑᖃᕐᑑᑉ ᒪᓕᒐᖏᓐᓂ; ᒪᓕᑦᑎᐊᕐᓗᒍ 
ᐱᓕᖁᔭᐅᓯᒪᔪᖅ ᒑᓯᒥᑦ ᐊᒻᒪᓗ ᐅᖅᓱᐋᓗᒻᒥ. 
 
ᐅᖃᖅᑏ, ᐅᖅᓱᐋᓗᓕᕆᔨᒃᑯᑦ, ᐃᑲᔪᖅᑕᐅᓪᓗᑎᑦ ᓯᐅᓪ ᑲᓇᑕᒥ, ᖃᐅᔨᓵᖃᒃᑲᓂᖅᑯᑦ ᐱᔾᔪᑕᐅᔪᓂᑦ ᐊᒻᒪᓗ 
ᒪᓕᑦᑕᐅᔪᔅᓴᓂᑦ ᐅᖅᓱᐋᓗᒻᒧᑦ ᖃᐅᔨᒋᐊᕐᓂᕐᒥᑦ ᐊᑯᓂᐅᔪᒧᑦ ᐊᑐᒐᒃᓴᐅᒐᔭᖅᑐᒥᑦ. ᐅᖅᓱᐋᓗᓕᕆᔨᒃᑯᑦ 
ᐊᓯᔾᔩᓂᐊᖅᑯᑦ ᑕᐃᒪᐃᒋᐊᖃᕐᓂᖅᑲᑕ. 
 
ᑲᒪᒋᓂᐊᕐᓗᒋ ᐃᓱᒫᓘᑕᐅᔪᑦ, ᐅᖅᓱᐊᓗᓕᕆᔨᒃᑯᓃᖔᕐᑐᑦ ᐊᒻᒪ ᓯᐅ ᑲᓇᑕᒃᑯᓐᓂ ᐊᑐᐃᓐᓇᐅᔪᓐᓇᓂᐊᕐᑐᑦ 
ᑲᑎᒪᓕᕐᐸᑕ ᑲᑎᒪᔨᕋᓛᑦ ᓄᓇᓕᕆᓂᕐᒧ ᐊᒻᒪ ᒐᕙᒪᓕᕆᓂᕐᒧ ᑭᐅᔪᓐᓇᓂᐊᕐᒪᑕ ᖃᓄᑐᐃᓐᓇᖅ ᐊᐱᖅᑯᑎᖃᕈᓂ 
ᒪᓕᒐᓕᐅᖅᑎᐅᖃᑎᒐ ᐱᔾᔪᑎᓕᓐᓂ ᖃᒧᑕᐅᔭᓂ, ᐊᒻᒪ ᖃᓄᖅ ᒑᓯ ᒫᓐᓇᐅᔪᖅ ᐊᑦᑐᕐᓂᖃᕐᒪᖔᑕ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᔪᖅᑳᑦ ᐅᖃᐅᓯᒃᓴᖏᑦ. ᐱᑯ. 
 
ᐊᖓᔪᖅᑳᑉ ᐅᖃᐅᓯᖓ 048 - 2(2): ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᓄᓇᕗᒻᒥ ᑲᑎᒪᓂᖏ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑐᙵᓱᒋᑦ ᐅᑎᕋᕕᑦ ᐃᖃᓗᓐᓄ. 

ᐅᖃᖅᑎ, ᑕᒫᓂ ᐱᓇᓱᐊᕈᓯᕐᒥ ᐊᔾᔨᐅᖏᒻᒪᑦ ᐃᓕᓴᐃᔨᓄ ᓄᓇᕗᒻᒥ. ᓯᕗᓪᓕᖅᐹᒥ, ᐊᑕᐅᓯᕐᒥ ᑲᑎᒋᐅᖅᑐᑦ - 
ᐃᖃᓗᓐᓂ - ᑕᓪᓕᒪᓂ ᐅᓪᓗᓂ ᐱᕚᓪᓕᕈᑎᒃᓴᓂ ᐃᓕᓐᓂᐊᕐᓂᖅ. 
 
ᑖᓐᓇ ᐊᖏᔪᓐᒪᕆᐅᕗᖅ. ᓯᕗᓕᖅᑎᖏᑦ ᐊᒻᒪ ᐃᖅᑲᓇᐃᔭᖅᑎᖏ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᓄᓇᕗᒻᒥ 
ᐅᐱᒋᔭᐅᓗᑎ ᐱᓕᕆᖃᑦᑕᕐᓂᖏᓐᓄ ᐊᕐᕌᒍᓚᐅᖅᑐᒥ: 
 

• 540 ᐅᖓᑖᓃᑦᑐᑦ ᓄᓇᕗᒻᒥ 617-ᓂ ᐃᓕᓴᐃᔨᓂ ᑲᑎᒪᖃᑕᐅᔪᑦ 
 

• 180-ᐸᓗᐃᑦ ᑲᑎᒪᔾᔪᑎᐅᓂᐊᕐᑐᑦ ᐃᓄᒃᓱᒃ ᐃᓕᓐᓂᐊᕐᕕᐊᓗᒻᒥ 
 

• ᐃᓕᓐᓂᐊᑎᑦᑎᔪᑦ ᖃᓂᑦᑐᒥ ᖃᒻᒪ ᐅᖓᓯᑦᑐᒦᖔᕐᑐᑦ, ᐊᒥᓲᓂᖅᓴᐅᔪᑦ ᐅᑭᐅᖅᑕᖅᑐᒦᖔᖅᑐᑎ.. ᐊᒻᒪ 
ᐅᖓᓯᓛᖓᓐᓂ ᕌᑦᐳᑦ, ᓂᐅᔪᐊᒃ 

 
ᐃᓕᓐᓂᐊᖅᑐᓕᕆᔨᒃᑯᑦ ᓇᓗᓴᐃᖅᓯᒍᒋᒪᔪᑦ ᐃᑲᔪᖅᑐᐃᔨᓪᓗᐊᑕᐅᓪᓗᑎ ᑖᔅᓱᒥᖓ ᑲᑎᒪᓂᐅᔪᒥ. ᑖᓐᓇ 
ᑕᑯᓐᓇᖅᑕᕗ "ᐊᓯᔾᔨᕈᑕᐅᓪᓗᐊᖅᑐᓂ" ᐃᓕᓐᓂᐊᖅᑐᓕᕆᓂᕆᔭᕗ ᐊᑐᖅᑕᖓ - ᐃᓚᐅᔪᓕᒫᑦ 
ᐃᓕᓐᓂᐊᖅᑐᓕᕆᓂᕐᒥ ᐱᓕᕆᖃᑎᒌᑦᑐᑦ ᐱᐅᓯᑎᑦᑎᑲᓐᓂᕐᓗᑎ ᐃᓕᓐᓂᐊᓂᕐᒥ ᐃᓕᓐᓂᐊᖅᑎᖁᑎᑦᑎᓐᓄ. 
 
ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᓴᖅᑭᔮᖅᑎᑦᑎᕙᑦᑐᑦ ᐊᒻᒪ ᐊᔭᐅᕆᐊᖅᓯᑎᓪᓗᑎ 
ᐱᐅᓂᖅᓴᒥ. ᐊᑐᓂ ᐃᓕᓴᐃᔩᑦ ᓄᓇᕗᒻᒥ ᑲᑐᔾᔨᖃᑎᒌᖏᓐᓂ ᐃᓚᒋᔭᐅᔪᑦ ᐱᑕᖃᕈᓐᓇᖅᑎᑕᐅᒻᒪᑕ 
ᐱᐅᓯᕚᓪᓕᑎᑦᑎᓂᕐᒧ ᐅᓪᓗᓂ ᑕᓪᓕᒪᓂ ᐊᕐᕌᒍᑕᒫᑦ. ᐱᐅᓯᕚᓪᓕᑎᑦᑎᓂᖅ ᐱᑕᖃᕆᐊᖃᖅᑎᑕᐅᒻᒪᑦ 
ᓇᓗᓇᐃᒃᑯᑕᑖᒃᑲᓂᕐᓂᕐᒧ. 
 
ᑕᒫᓂ ᑮᓇᐅᔭᓕᕆᓂᕐᒧ ᐊᕐᕌᒍᒥ, ᓄᓇᕗᒻᒥ ᒐᕙᒪᖏ ᑐᓂᓯᓯᒪᔪᑦ $19ᒥᓕᐊᓐ ᐃᓕᓴᐃᔩᑦ ᓄᓇᕗᒻᒥ 
ᑲᑐᔾᔨᖃᑎᒌᖏᓐᓄ ᑐᕌᖓᔪᓂ ᐱᐅᓯᕚᓪᓕᑎᑦᑎᓂᕐᒧ. ᓄᓇᕗᒻᒥ ᐊᔪᖏᓂᕐᒧ ᐱᐅᓯᕚᓪᓕᑎᑦᑎᓂᕐᒧ ᑲᑎᒪᔨᕋᓛᖏ, 
ᑭᒡᒐᖅᑐᐃᔨᖃᖅᑐᑦ ᐃᓕᓴᐃᔩᑦ ᓄᓇᕗᒻᒥ ᑲᑐᔾᔨᖃᑎᒌᖏᓐᓂ ᐊᒻᒪ ᓄᓇᕗᑦ >>ᐸᑦᑕᑐᖅᑐᑦ ᐋᖅᑭᒃᓯᓯᒪᔪᑦ ᑖᒃᑯᐊ 
ᑮᓇᐅᔭᐃᑦ ᐊᑐᖅᑕᐅᓂᐊᕐᒪᖔᑕ. ᐃᓕᓴᐃᔩᑦ ᓄᓇᕗᒻᒥ ᑲᑐᔾᔨᖃᑎᒌᖏ ᐃᓚᒋᔭᐅᔪᑦ ᐱᓇᓱᐊᕈᓐᓇᖅᑐᑦ 
ᕿᓚᒥᐅᔪᒧ ᐃᑲᔪᖅᑕᐅᓗᑎ ᐱᔭᕇᖅᓯᓂᕐᒥ ᓇᓗᓇᐃᒃᑯᑕᕐᒥ, ᓇᓗᓇᐃᒃᑯᑕᖃᖏᑦᑐᒥ ᐊᒻᒪ ᐃᓕᓐᓂᐊᕕᒃᔪᐊᒧ 
ᐃᓕᓐᓂᐊᕋᒃᓴᓂ. ᐊᑕᐃᓯᖅ ᓯᕗᓪᓕᐸᐅᔭᐅᑎᑕᐅᔪᖅ ᐃᑲᔪᕐᓂᖅ ᐃᓚᒋᔭᐅᔪᓂ ᓄᓇᑖᓂᕐᒧ ᐊᑎᖃᖃᑕᐅᔪᓂ 
ᐱᔭᕇᖅᓯᓗᑎ ᓇᓗᓇᐃᒃᑯᑕᕐᒥ. 
 
ᐃᓕᓴᐃᔩᑦ ᓄᓇᕗᒻᒥ ᑲᑐᔾᔨᖃᑎᒌᖏ ᑐᙵᓱᑦᑎᑦᑎᔪᒪᕗ ᐃᓚᒋᔭᐅᔪᓂ ᑕᕙᓂ ᒪᓕᒐᓕᐅᕐᕕᒻᒥ ᐳᓛᕆᐊᕐᓗᑎ 
ᑲᑎᒪᓂᐅᔪᒥ ᑕᒫᓂ ᐱᓇᓱᐊᕈᓯᕐᒥ ᐅᓪᓛᒃᑯᑦ, ᐅᕝᕙᓘᓐᓃᑦ ᖃᓄᐃᓘᕐᓂᖃᖅᑎᓪᓗᒋ ᐅᓐᓄᒃᑯᑦ. ᑖᓐᓇ 
ᐱᕕᖃᖅᑎᑕᐅᒻᒪᑦ ᑕᑯᓗᒋ ᐃᓕᓴᐃᔨᕗ ᐊᔪᖏᓐᓂᖏᓐᓂ. ᑖᓐᓇ ᒐᕙᒪᐅᔪᖅ ᑕᑯᔪᓐᓇᖅᑐᑦ ᐊᔭᐅᕆᐊᕐᓂᕐᒥ, ᐊᒻᒪ 
ᐃᓘᓐᓇᑎᐅᕙᓪᓚᐃᔪᖅ, ᑕᒪᕐᒥ ᑐᕋᐃᓐᓇᖏᑦᑐᒥ ᐊᒻᒪ ᑐᕋᐃᓐᓇᖅᑐᒥ, ᐱᖃᑕᐅᔪᓪᓗ. 
 
ᐃᓕᓐᓂᐊᕐᓂᖅ ᓯᕗᓪᓕᖅᐸᐅᑎᒻᒪᒍ ᓄᓇᕗᑦ ᒐᕙᒪᖓᑕ. ᓄᓇᕗᒻᒥ ᐃᓕᓐᓂᐊᖅᑏᑦ ᑲᑎᒪᓂᖓ ᐱᒻᒪᕆᐅᖃᑕᐅᒻᒪᑦ 
ᑎᑭᑎᑦᑎᓗᑎ ᐱᐅᔪᒥ ᐃᓕᓐᓂᐊᖅᑐᓕᕆᓂᕐᒥ, ᑐᓂᓯᔪᓐᓇᑐᐃᓐᓇᐅᓂᐊᕋᑦᑕ ᓯᕗᓂᒃᓴᑎᓐᓄ ᓄᓇᕗᒻᒥ. 
 
ᐅᖃᖅᑎ, ᐊᒥᓱᓄ ᐃᓕᓴᐃᔨᓄ, ᓯᕗᓪᓕᖅᐹᒥ ᐱᕕᖃᕈᓐᓇᓂᐊᕐᑐᑦ ᐱᓕᕆᖃᑎᖃᕐᓗᑎ ᓄᓇᕗᒻᒥ ᐊᒻᒪ 
ᑐᙵᓱᑦᑎᒍᒪᔭᒃᑲ ᐃᓘᓐᓇᑎ ᐃᖃᓗᓐᓄ. 
 
ᓄᖅᑲᐅᓯᕐᓗᖓ, ᐅᖃᖅᑎ, ᓇᒻᒥᓂᖅ ᑕᑯᒍᒪᔭᕋ ᐊᖓᔪᖅᑳᖑᓗᖓ ᐅᖃᕐᓗᖓ ᐅᓐᓅᓚᐅᕐᑐᖅ 
ᑲᑎᒪᖃᑕᐅᑎᓪᓗᖓ, ᑕᑯᕋᓐᓈᑎᑦᑎᓚᐅᕋᒪ ᐊᒻᒪ  

ᐃᙱᖅᑐᖓ. ᐅᓐᓅᓂᐊᕐᑐᖅ ᐃᓕᓴᐃᔩᑦ ᓄᓇᕗᒻᒥ ᑲᑐᔾᔨᖃᑎᒌᖏ ᐃᙱᑎᑦᑎᖃᑦᑕᓂᐊᕐᖓᑕ, ᐊᒻᒪ ᖃᐃᖅᑯᔭᒃᑲ 
ᐃᓚᒋᔭᐅᔪᑦ ᐅᐸᓪᓗᑎ, ᐊᒻᒪ ᐅᕙᓐᓂ ᐊᑭᑦᑎᓇᓱᐊᕐᓗᑎ ᐃᙱᒃᑲᐅᓂᖅᐹᒥ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐅᑎᕐᓗᑕ ᑲᑎᒪᒃᔪᑎᒃᓴᓄ ᐅᓪᓗᒥ, ᑲᑎᒪᒃᔪᑎᒃᓴᖅ 
3, ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᒪᑉᓴᓚᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 091 - 2(2): ᓇᐅᔮᕐᒥ ᐊᕐᕙᒐᓱᐊᕐᓂᖅ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓂᑯᕕᑉᐳᖓ ᐅᖃᕈᒪᓪᓗᖓ ᓂᕈᐊᖅᑎᒋᔭᕐᓄ ᐊᒻᒪ ᐅᕙᖓ 
ᓇᐅᔮᕐᒥᐅᑕᐃᑦ ᐱᔪᒪᔭᒥᓂ ᐱᓚᐅᕐᒪᑕ ᐊᕐᕙᓂᐊᕐᓂᐅᔪᒥ 2005-ᒥ. ᓂᕈᐊᖅᑎᒋᔭᒃᑲ ᐊᒻᒪᓗ ᓇᐅᔮᕐᒥᐅᑦ ᐱᓪᓗᒋᑦ 
ᖁᔭᓐᓇᒦᖅᐸᒃᑲ ᐆᒪᔪᕐᓂᐊᖅᑎᒃᑯᑦ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᖏᑦ, ᕿᑎᕐᒥᐅᑦ ᐆᒪᔪᕐᓂᐊᖅᑎᒃᑯᑦ 
ᑲᑐᔾᔨᖃᑎᒌᖏᑦ ᐊᒻᒪᓗ ᑭᕙᓪᓕᕐᒥ ᐆᒪᔪᓕᕆᓂᕐᒧᑦ ᑲᑎᒪᔨᖏᑦ ᕿᑭᖅᑖᓗᒻᒥ ᐆᒪᔪᓕᕆᓂᕐᒧᑦ ᑲᑎᒪᔨᖏᑦ 
ᐃᓱᒪᓕᐅᓚᐅᕐᒪᑕ ᐊᕐᕙᒐᓱᐊᖁᔨᓪᓗᑎᒃ ᓇᐅᔮᓂ. 
 
(ᑐᓵᔨ ᓄᖅᑲᖅᐳᖅ) ᐅᖃᖅᑏ, ᓇᓗᓇᐃᖅᓯᕕᒋᔭᐃᓐᓇᕆᔪᒪᕙᒃᑲ ᓄᓇᕗᒻᒥᐅᑦ ᑕᒪᓐᓇ ᐊᕐᕙᒐᓱᐊᕐᓂᐅᓚᐅᖅᑐᖅ 
ᐊᐅᓚᑕᐅᑦᑎᐊᓚᐅᕐᒪᑦ ᐃᓄᐃᑦ ᐃᓕᖅᑯᓯᑐᖃᖏᑦ ᐊᑐᖅᑐᒋᑦ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐲᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 092 - 2(2): ᕿᑎᕐᒥᐅᓂ ᑕᑯᔭᒐᖃᖅᑎᑦᑎᓂᖅ  
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ ᓂᑯᕕᒋᐊᖓ ᐅᓪᓗᒥ ᒪᓕᒐᓕᐅᕐᕕᒻᒥ ᐅᓂᒃᑳᕐᓂᐊᖅᑐᖓ 
ᑕᑯᔭᒐᖃᖅᑎᑦᑎᓂᐅᓚᐅᖅᑑᑉ ᐊᐅᓚᓂᖃᑦᑎᐊᓚᐅᕐᓂᖓᓂ ᐃᖃᓗᑦᑑᑦᑎᐊᕐᒥ ᐱᓇᓱᐊᕈᓯᐅᓚᐅᖅᑐᒥ. 
ᓇᒻᒥᓂᖁᑎᖃᐅᖅᑐᑦ ᑲᓇᑕᓕᒫᕐᒥ ᐊᒻᒪᓗ ᓄᓇᕗᒻᒥ ᑲᑎᓚᐅᖅᐳᑦ ᓴᖅᑭᔮᖅᑎᑦᑎᓪᓗᑎᒃ 
ᓇᒻᒥᓂᖁᑎᖃᕈᓐᓇᕐᓂᐅᔪᓂᑦ ᕿᑎᕐᒥᐅᓄᑦ ᐊᒻᒪᓗ ᓄᓇᕗᒻᒥᐅᓄᑦ. 
 
ᐅᖓᑖᓃᓚᐅᖅᐳᑦ 40 ᑕᑯᔭᒐᖃᖅᑎᑦᑎᕕᖃᖅᑐᑦ ᐊᒻᒪᓗ 120-ᐅᓪᓗᑎᒃ ᑕᑯᔭᒐᖃᖅᑎᑦᑎᖃᑕᐅᔪᑦ ᑭᓪᓕᓂᖅ 
ᐃᓕᓐᓂᐊᕐᕕᖓᑕ ᐱᙳᐊᕐᕕᐊᓂ. ᐃᓕᓐᓂᐊᕐᕕᕐᔪᐊᕐᒥ ᐃᓕᓐᓂᐊᖅᑏᑦ ᐱᓕᕆᖃᑕᐅᑦᑎᐊᓚᐅᕆᓪᓗᑎᒃ. ᐊᒥᓱᑦ 
ᑕᐃᒃᑯᐊ ᓯᕗᓂᔅᓴᖅᑎᓐᓂᑦ ᓇᒻᒥᓂᖁᑎᖃᖅᑎᐅᓛᖅᑐᑎᒃ. ᖁᔭᓐᓇᒦᕈᒪᕚᒃᑲ ᓯᕗᓕᖅᑎ ᐊᒻᒪᓗ ᐊᖓᔪᖅᑳᖓ 
ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᔨᒃᑯᑦ ᖃᐅᔪᓐᓇᓚᐅᕐᒪᑎᒃ ᐅᖃᓪᓚᒋᐊᖅᑐᖅᑐᑎᒃ ᑕᑯᔭᒐᖃᖅᑎᑦᑎᔪᓄᑦ ᐊᒻᒪᓗ 
ᐱᓕᕆᖃᑕᐅᔪᓄᑦ. 
 
ᕿᑎᕐᒥᐅᓂᑦ ᓯᕗᒨᖅᐸᓪᓕᐊᔪᒻᒪᕆᐅᓕᕐᒪᑕ. ᑕᕼᐊᐅᕋ ᑯᐊᐳᕋᐃᓴᒃᑯᑦ ᒫᓐᓇᒫᖅ ᐊᖏᔪᒥᑦ 
ᓯᕗᒨᕆᐊᒃᑲᓐᓂᓚᐅᕆᕗᑦ ᐊᑎᓕᐅᖅᑐᑎᒃ ᓄᓇᒥᑦ ᐊᑐᖅᑐᐊᕐᓂᕐᒧᑦ ᐱᒋᐊᕈᑕᐅᓂᐊᖅᑐᒥᑦ ᐅᑭᐅᒃᑯᑦ 
ᐊᖅᑯᑎᓕᐊᖑᖃᑦᑕᓂᐊᖅᑐᒥᑦ ᐅᓯᔾᔪᑕᐅᖃᑦᑕᓂᐊᖅᑐᒧᑦ ᐊᑐᕐᓂᐊᖅᑐᓂᑦ ᓯᕗᓪᓕᖅᐹᒥᑦ ᓄᓇᕗᒻᒥ 
ᑕᐃᒪᓐᓂᐊᕐᓂᕐᒧᑦ ᕿᑎᕐᒥᐅᓂ. 
 
ᓄᓇᕗᒻᒥ ᒐᕙᒪᒃᑯᓪᓕ ᐱᓕᕆᐊᖏᒍᑦ ᐱᔪᒥᓇᖅᑐᒥᑦ ᓴᖅᑮᓯᒪᖃᑦᑕᖅᐳᑦ ᓄᓇᕗᑦ ᓴᖅᑭᔮᑎᑕᐅᑦᑎᐊᖅᑐᓂ 
ᐱᔪᒥᓇᓕᖅᑎᑕᐅᓪᓗᓂ ᑲᒻᐸᓂᓄᑦ ᑲᓇᑕᒥ ᐅᔭᕋᓐᓂᐊᖅᑎᓂᒃ ᐃᓚᐅᑎᑦᑎᒃᑲᓐᓂᕋᓱᐊᖅᑐᑎᒃ. ᐅᖃᖅᑏ, 
ᖁᕕᐊᓚᐅᖅᐳᖓ ᑐᓴᕆᐊᖓ  

ᓯᕗᓕᖅᑎ ᐃᖃᓗᑦᑑᑦᑎᐊᕐᒥ ᑕᑯᒃᑲᓐᓂᕈᒪᒻᒪᑦ ᓇᒻᒥᓂᖁᑎᖃᖅᑐᓂ ᐊᒻᒪᓗ ᐊᑐᖅᑕᐅᓪᓗᐊᑕᕐᓂᐊᖅᑐᓂ 
ᐱᕈᖅᐸᓪᓕᐊᓂᖏᓐᓄᑦ ᐃᖅᑲᓇᐃᔮᓂᒃ ᓴᖅᑭᐊᑎᑦᑎᓂᕐᒧᑦ. ᕿᑎᕐᒥᐅᓂ ᐅᖃᐃᓐᓇᖃᑦᑕᕋᑦᑕ ᒪᑭᒪᒐᓱᐊᑦᑎᐊᕐᓂᖅ 
ᐊᑦᑕᑎᖃᕆᐊᖃᙱᒃᑲᓗᐊᕐᒪᑦ ᒐᕙᒪᒃᑯᓐᓃᓐᓇᖅ. 
 
ᐅᖃᖅᑏ, ᓯᕗᓕᖅᑎ ᐅᖃᐅᔾᔨᓚᐅᕐᒪᑦ ᐅᕙᑦᑎᓐᓂᑦ ᖃᓄᖅᑑᕐᓂᕋᖅᑐᓂ ᖃᓄᖅ 
ᒐᕙᒪᒃᑯᑎᒎᙱᓂᖅᓴᐅᔪᓐᓇᕐᒪᖔᑕ. ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕗᖅ. ᐅᖃᖃᑎᒋᓂᐊᕆᐊᖓ ᓂᕆᐅᑦᑎᐊᖅᐳᖓ 
ᓯᕗᓕᖅᑎᓗ ᐃᓱᒪᒋᔭᖏᓐᓄᑦ ᖃᓄᖅ ᐃᓚᖏᑦ ᐸᕐᓇᐅᑏᑦ ᐱᓕᕆᐊᖑᒍᓐᓇᕐᒪᖔᑕ ᑕᒪᑐᒪ ᒥᔅᓵᓄᑦ. 
 
ᑭᓯᐊᓂᓕ ᑐᓴᕈᒥᓇᙱᓂᖅᓴᐅᔪᒧᑦ, ᐅᒡᒋᐊᓇᖅᐳᖅ ᑐᓴᕆᐊᖓ ᐊᖏᔪᖅᑳᕆᓚᐅᖅᑕᖓᑦ ᓯᓚᕐᔪᐊᕐᒥ 
ᐆᒪᔪᓕᕆᓂᕐᒧᑦ ᑲᑎᒪᔨᕐᔪᐊᖏᑦ ᐅᖃᖃᑎᖃᓚᐅᕐᒪᑕ ᐃᓕᑕᐃᔨᓂᑦ ᑕᒪᑐᒪᓂ ᐱᓇᓱᐊᕈᓯᕐᒥᑦ 
ᑲᑎᒪᓂᖃᖅᑎᓪᓗᒋᑦ. 
 
ᐃᓱᒪᕗᖓᓕ ᑖᓐᓇ ᖃᓪᓗᓈᑦ ᓄᓇᖓᓐᓂᒥᐅᖅ ᓴᙱᔪᓂᑦ ᐅᖃᐅᓯᖃᓚᐅᕐᒪᑦ ᐅᕙᒍᑦ ᓯᕗᓪᓕᐅᔾᔭᐅᖁᔭᖏᑕ 
ᒥᔅᓵᓄᑦ ᐃᓄᐃᑦ ᓯᕗᓪᓕᐅᔾᔭᐅᖁᓪᓗᒋᑦ. ᐅᖃᖅᑏ, ᐱᐅᔫᓱᒋᙱᓚᕋᓕ ᐃᓕᓴᐃᔩᑦ ᐅᑎᕐᓂᐊᕐᓂᖅᐸᑕ 
ᐃᓕᓐᓂᐊᕐᕕᒥᓐᓄᑦ ᐅᖃᐅᔾᔨᓗᑎᓪᓗ ᐃᓕᓐᓂᐊᖅᑎᖁᑎᒥᓐᓂᑦ ᖃᐅᔾᔨᑎᑖᑦᑎᐊᕈᓐᓇᖅᑐᓄᑦ ᐊᒻᒪᓗ 
ᐃᖅᑲᓇᐃᔮᖅᑖᖅᑎᐊᕈᓐᓇᖅᑐᓄᑦ ᑕᒪᓐᓇ ᐊᑲᕆᔭᐅᙱᓐᓂᕋᖅᑕᐅᑎᓪᓗᒍ ᖃᓪᓗᓈᓃᓐᖔᖅᑐᓂᒃ ᐊᕙᑎᓕᕆᔨᓂᑦ 
ᑕᐃᒪᐃᓕᐅᖅᑐᖃᖅᑎᓪᓗᒍ. 
 
ᐊᒥᓱᑦ ᖃᓪᓗᓈᓂᒥᐅᑦ ᐊᕙᑎᓕᕆᔩᑦ ᓱᖁᑎᔅᓴᖅᑑᔮᙱᒻᒪᑕ ᐃᓄᓐᓂᑦ ᐊᔪᖅᓴᖅᑐᒥᐅᑕᐅᔪᓂᑦ. 
 
>>ᐸᑦᑕᑐᖅᑐᑦ 
 
ᐃᒻᒥᓂᒃ ᐃᓱᒪᖃᕐᒪᑕ ᖃᓄᐃᓕᖓᒋᐊᖃᕋᔭᙳᐊᕐᒪᖔᖅ ᐅᑭᐅᖅᑕᖅᑐᖅ. ᐃᓅᓯᖃᕐᓂᖅ 
ᐃᑲᔫᓯᐊᖅᑐᓕᕆᔨᒃᑯᓐᓄᐃᓐᓇᖅ ᐃᑲᔪᖅᑕᐅᖃᑦᑕᕐᓗᑎᒃ ᐃᓅᓯᕆᖁᙱᓇᑦᑎᒍ ᕿᑐᕐᖓᑎᓐᓄᑦ. ᕿᑎᕐᒥᐅᑦ 
ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᓄᓇᕗᒻᒥ ᒐᕙᒪᒃᑯᑦ ᐱᔪᓐᓇᐅᑎᖃᕐᒪᑕ - ᓯᕗᓪᓕᐅᑎᒐᑦᑎᒍ ᒪᑭᒪᒐᓱᐊᕐᓂᕐᒥᑦ 
ᐱᕈᖅᐸᓪᓕᐊᑎᑦᑎᓂᖅ ᐊᒻᒪᓗ ᐊᑐᖅᑕᐅᔪᓐᓇᖅᑐᓂᒃ ᓴᖅᑮᓂᖅ ᐃᑲᔪᖅᑕᐅᔪᓐᓇᖁᓪᓗᒋᑦ ᓄᓇᓕᒻᒥᐅᖁᑎᕗᑦ 
ᑕᐃᒫᔅᓴᐃᓐᓇᖅ ᐃᓅᓯᖃᖁᓪᓗᒋᑦ ᑲᓇᑕᓕᒫᕐᒥᐅᑦ ᐊᑲᖅᓴᕐᓂᖏᑦ ᑕᑯᓐᓇᖅᑐᒋᑦ. ᑕᒪᓐᓇ ᐊᖏᖃᑎᒋᓚᐅᖅᐸᕗᑦ 
ᐊᕐᕕᐊᓂ ᑲᑎᒪᓂᖃᖅᑎᓪᓗᑕ. ᐅᕙᖓᓕ ᐃᑲᔪᖅᓱᖅᐳᖓ ᑕᒪᑐᒧᖓ ᑐᕌᕋᓱᐊᕐᓂᑎᓐᓂᑦ ᐊᒻᒪᓗ ᐊᔭᐅᖅᓱᐃᕗᖓ 
ᓄᓇᕗᒻᒥ ᒐᕙᒪᒃᑯᓐᓂᑦ ᑕᒪᑐᒧᖓ ᐃᓕᓐᓂᐊᖅᑎᑦᑎᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 093 - 2(2): ᐅᓪᓗᓕᒫᖅ (24 ᐃᑲᕐᕋᐃᑦ) ᐃᓐᓇᑐᖃᒃᑯᕕᒻᒥᑦ 

ᑲᒪᔨᖃᖃᑦᑕᕐᓂᖅ ᕿᑎᕐᒥᐅᓂᑦ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐅᖃᐅᓯᖃᒃᑲᓐᓂᕈᒪᓪᓗᖓ 
ᐱᑕᖃᕆᐊᖃᕐᓂᖓᓂ ᐅᓪᓗᓕᒫᖅ ᑲᒪᒋᔭᐅᕕᒻᒥᑦ ᐃᓐᓇᑐᖃᕐᓄᑦ ᕿᑎᕐᒥᐅᓂᑦ. ᑭᖑᓪᓕᖅᐹᒥ ᑲᑎᒪᓂᖃᖅᑎᓪᓗᑕ 
ᐅᖃᐅᓯᕆᓚᐅᕋᒃᑯ ᑕᒪᓐᓇ ᐊᒻᒪᓗ ᐊᐱᕆᓪᓗᒍ ᐊᖓᔪᖅᑳᖅ ᐋᓐᓂᐊᖅᑐᓕᕆᔨᒃᑯᓐᓄᑦ ᐃᓱᒪᔅᓴᖅᓯᐅᕈᓐᓇᕐᒪᖔᖅ 
ᑎᑎᖅᑲᐅᑉ ᒥᔅᓵᓄᑦ ᑐᓂᔭᐅᓚᐅᖅᑐᒥᑦ ᐃᓐᓇᑐᖃᐃᑦ ᑲᑎᒪᔨᖏᓐᓂᑦ ᖁᕐᓗᖅᑑᕐᒥ. 
 
ᑖᓐᓇ ᑎᑎᖅᑲᖅ ᐅᖃᐅᓯᕆᒃᑲᓂᕐᓂᐊᖅᑕᕋ ᓇᓗᓇᐃᖅᓯᕗᖅ ᓱᒻᒪᑦ ᐃᓐᓇᑐᖃᒃᑯᕕᓕᐅᕆᐊᖃᕐᒪᖔᑕ 
ᓄᓇᓕᖓᓐᓂᑦ ᖁᕐᓗᖅᑐᕐᒥ.  
 
(ᑐᓵᔨ ᓄᖅᑲᖅᐳᖅ) ᑕᒪᒃᑮᒃ ᕿᑭᖅᑖᓗᒃ ᐊᒻᒪᓗ ᑭᕙᓪᓕᖅ ᐱᑕᖃᕐᒪᑎᒃ ᐅᓪᓗᑕᒫᑦ ᑲᒪᔨᖃᖅᑐᑎᒃ 
ᐃᓐᓇᑐᖃᒃᑯᕕᓐᓂᑦ. ᑕᐃᒫᑦᑕᐅᑦ ᐊᔾᔨᒌᖃᑕᐅᖁᓪᓗᒍ ᕿᑎᕐᒥᐅᑦ ᐃᓚᐃᓐᓈᖅᑕᐅᒋᐊᖃᙱᓚᑦ. 

ᐊᒃᓱᕈᕐᓇᑐᒻᒪᕆᐅᒻᒪᑦ ᐊᒻᒪᓗ ᐃᓚᒋᔭᖏᓐᓄᑦ ᐊᒃᓱᕈᕐᓇᖅᑐᓂ ᐊᐅᓪᓚᖅᑎᑕᐅᔪᖃᕆᐊᖃᕋᐃᒻᒪᑦ ᐅᖓᓯᑦᑐᒧᑦ. 
ᓱᓕᒃᑲᓐᓂᖅ, ᑎᓕᐅᕆᕗᖓ ᒐᕙᒪᒃᑯᓐᓂᑦ ᑲᒪᒋᔭᖃᖁᓪᓗᒋᑦ ᑕᒪᑐᒥᖓ ᐊᔪᓐᓇᕈᓐᓃᑐᐊᖅᐸᑦ. 
 
ᐊᕐᕕᐊᓂ ᒪᓕᒐᓕᐅᖅᑎᑕᐃᓐᓇᐃᑦ ᑲᑎᒪᓂᖃᑦᑎᓪᓗᒋᑦ, ᐃᓘᓇᑎᒃ ᒪᓕᒐᓕᐅᖅᑏᑦ ᐅᓂᒃᑳᖃᓚᐅᖅᑐᑦ 24-ᓂᑦ 
ᐃᑲᕐᕋᓂᒃ ᐊᑐᖅᑕᐅᖃᑦᑕᕈᓐᓇᖅᓯᓂᖏᓐᓂᒃ ᐸᖅᑭᕕᐅᖃᑦᑕᖅᑐᑦ ᐃᓐᓇᑐᖃᕐᓄᑦ. ᐅᖃᐅᓯᙵᐅᑎᖃᑦᑎᓪᓗᒍ, 
ᒐᕙᒪᕗᑦ ᒪᑐᐃᖅᓯᓂᐊᖅᓯᒪᔪᑦ ᐊᑕᐅᓯᕐᒥᒃ ᓄᑖᒥᒃ 24-ᓄᑦ ᐃᑲᕐᕋᓄᑦ ᐸᖅᑭᔭᐅᕕᒻᒥᒃ ᐊᕐᕌᒍᑕᒫᑦ 
ᐱᓕᕆᐊᒃᓴᖓᑎᒍᑦ, ᐱᒋᐊᕐᓗᓂ ᑕᒫᓂ ᐊᕐᕌᒍᒥ 2005. ᖃᐅᔨᒪᔪᐃᓐᓇᐅᒐᑦᑕ ᐊᑭᑐᔪᓄᑦ ᐸᕐᓇᑎᕆᓂᖅ 
ᐱᓕᕆᐊᒃᓴᓄᑦ ᐱᔭᕆᐊᑐᔫᒻᒪᑦ, ᓄᖅᑲᖓᑐᐃᓐᓇᖏᓚᐅᖅᑕᑐᖅ.  
 
ᓂᕆᐅᑦᑎᐊᖅᐳᖓ ᓇᑲᑦᑎᓛᕆᐊᔅᓴᖅ ᒪᑐᐃᖅᑕᐅᓂᖃᓕᖅᑲᑦ ᕿᑎᕐᒥᐅᓂ 24-ᓂᑦ ᐸᖅᑭᕕᐅᓂᐊᖅᑐᖅ ᓯᕗᓂᐊᒍᑦ 
ᑎᓯᐱᕆ 31, 2005-ᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 094 - 2(2): ᓇᓐᓄᒃᑕᐅᒍᓐᓇᖅᑐᓂᒃ ᐅᓄᖅᓯᒋᐊᖅᓯᓂᖅ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐃᑲᔪᖅᑐᐃᓂᓐᓂᒃ 
ᒫᓐᓇᐅᕋᑖᖅᑐᖅ ᐃᓚᒋᐊᕈᑎᐅᕋᑖᖅᑐᓄᑦ ᓄᓇᕗᒻᒥ ᐅᓄᕐᓂᖏᓐᓄᑦ ᐊᖑᓇᓱᒃᑕᐅᒍᓐᓇᖅᑐᐃᑦ ᓇᓄᕐᓄᑦ. 
 
ᖁᕕᐊᒋᓪᓗᒋᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᐅᓚᑦᑎᓂᖏᓐᓄᑦ ᓄᓇᐃᑦ ᐊᒥᓲᓂᖏᓐᓂᒃ ᓄᓇᕗᒻᒥ, 
ᐊᒻᒪᓗ ᒥᓂᔅᑕᖓ ᐊᕙᑎᓕᕆᔨᒃᑯᑦ ᓈᒻᒪᓴᕐᓂᕆᓚᐅᖅᑕᖓᓄᑦ ᑖᒃᑯᓂᖓ ᐃᓱᒪᓕᐅᕈᑕᐅᔪᒥᓂᕐᓂᒃ 
ᑐᑭᑖᖃᑎᒌᓐᓂᒃᑯᑦ. ᓱᓕᒍᒪ ᑕᒪᕐᒥᒃ ᐱᖃᑕᐅᓚᐅᖅᑐᑦ ᐱᓕᕆᖃᑎᒌᑦᑎᐊᑐᒻᒪᕆᐅᓚᐅᕐᒪᑕ.  
 
ᓇᓗᖏᓚᖓ ᒪᓕᒐᓕᐅᖅᑎᐅᖃᑦᑎᒃᑲ ᐊᖏᖃᑎᖃᑦᑐᑦ ᐅᕙᓐᓂᒃ ᐅᖃᕈᒪ ᐊᒥᓱᒻᒪᕆᐊᓘᓕᕐᒪᑕ ᓇᓄᐃᑦ 
ᑕᐸᓱᖃᑦᑕᖅᑐᑦ ᓄᓇᑦᑎᓐᓂ ᐊᕐᕌᒍᓚᐅᖅᑐᓂ. 
 
ᐅᓄᖅᓯᕙᓪᓕᐊᓂᖏᑦ ᓇᓄᐃᑦ ᐅᓗᕆᐊᓇᖅᓯᕙᓪᓕᐊᓯᒪᒻᒪᕆᒻᒪᑦ ᓄᓇᕗᒻᒥᐅᓄᑦ. ᓂᕈᐊᖅᑕᐅᕕᒋᓯᒪᔭᓐᓂᓕ 
ᖃᐅᓱᐃᑦᑐᒥ, ᓄᓇᖃᑦᑎᐅᔪᑦ ᕿᒫᑎᑦᑎᔭᕆᐊᖃᖃᑦᑕᖅᓯᒪᔪᑦ ᓇᓄᕐᓂᒃ ᓄᓇᓕᓐᓂᑦ, ᑕᐃᒪᐃᖃᑦᑕᖅᓯᒪᓪᓗᓂᓗ 
ᐊᓯᖏᓐᓂ ᓄᓇᓕᓐᓂ ᓄᓇᕗᒻᒥ. 
 
ᐃᓚᖏᑦ ᓯᓚᑖᓃᑦᑐᑦ ᐃᓱᒻᒥᖅᓱᐃᓇᓱᐊᖅᑏᑦ ᐃᑲᔪᖅᑐᐃᖏᑦᑐᑦ ᐅᓄᖅᓯᒋᐊᕐᓂᐅᔪᒥᒃ. ᐃᓱᒪᓪᓗᑎᒃ ᐃᓄᐃᑦ 
ᐱᑦᔪᑎᖃᕋᑎᒃ ᐅᕝᕙᓘᓐᓃᑦ ᖃᐅᔨᓴᕐᓂᒃᑯᑦ ᓱᓕᔪᓐᓇᐅᑎᖃᕋᑎᒃ ᓇᓄᐃᑦ ᐊᒥᓲᓂᖏᑦ 
ᐅᓄᖅᓯᒋᐊᖅᓯᒪᒋᐊᖏᓐᓂᒃ. ᐅᐱᒍᓱᑦᑎᐊᖅᑐᖓ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᓚᐅᕐᓂᖏᓐᓂᒃ 
ᐃᓱᒪᓕᐅᕈᑎᖃᑦᑎᓪᓗᒋᑦ ᐊᐅᓚᑦᑎᓂᕐᒥᒃ ᓇᓄᕐᓂᒃ. 
 
ᐃᓱᒫᓘᑎᖃᕋᒪ ᐱᕙᓪᓕᐊᔪᓕᕆᓂᐅᕋᑖᖅᑐᒥᒃ ᐅᖃᐅᓯᖃᑦᑐᑎᒃ ᑕᒪᓐᓇ ᓄᑖᖅ ᖃᐅᔨᓴᕐᓂᐅᔪᒃᑯᑦ ᓱᓕᔪᓐᓇᐅᑎᒥᒃ 
ᑐᓂᓯᓯᒪᔪᖃᓂᖓᓂᒃ. ᐅᖃᖅᑏ, ᐊᖏᖅᑕᐅᔪᒪᓪᓗᖓ ᐃᓘᓇᖏᓐᓄᑦ ᐱᐊᓂᒍᒪᓪᓗᒍ ᐅᖃᐅᓯᕆᔭᕋ.  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐸ? ᐋᒡᒑᖅᑐᖃᖏᒻᒪᑦ, ᑲᔪᓯᒋᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᒪᒥᐊᑉᐳᖓ ᐅᖓᑖᓅᕈᔾᔨᓂᓐᓂᒃ 2 
ᒥᓂᔅ ᑭᓪᓕᒋᔭᒪ. 

(ᑐᓵᔨᒃᑯᑦ ᐃᓱᓕᑉᐳᖅ) ᐃᓱᒫᓘᑎᖃᕋᒪ ᐱᕙᓪᓕᐊᔪᒃᑰᕈᑕᐅᕋᑖᖅᑐᒥᒃ ᓇᓗᓇᐃᖅᓯᔪᒥᒃ ᖃᐅᔨᓴᕐᓂᒃᑯᑦ 
ᓱᓕᔪᓐᓇᐅᑎᒥᒃ ᑐᓂᓯᓯᒪᔪᖃᓕᕆᐊᖓᓂᒃ ᑕᒪᒃᑯᐊ ᓇᓄᐃᑦ ᐊᒥᓲᓂᖏᑦ ᓄᖑᑉᐸᓪᓕᐊᖔᕆᐊᖏᓐᓂᒃ ᓄᓇᕗᒻᒥ, 
ᓄᓇᕗᒻᒥᐅᑕᐃᓪᓕ ᐅᖃᑦᑎᓪᓗᒋᑦ ᐊᒥᓲᓂᖏᑦ ᐅᓄᖅᓯᕙᓪᓕᐊᖔᕐᒪᑕ. 
 
ᐅᖃᖅᑏ, ᓈᒻᒪᑦᑎᐊᓕᖅᐸᑦ ᐊᐱᖅᓱᕈᑎᖃᕐᓂᐊᖅᐳᖓ ᒥᓂᔅᑕᒧᑦ ᑲᒪᒋᔭᖃᑦᑐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏᑦ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ, ᐋᕆᐊᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 095 - 2(2): ᑮᓇᐅᔭᖃᕐᑎᑦᑎᓂᖅ ᐃᓕᓴᖅᓯᕕᒃᑯᑦ ᑲᑐᔾᔨᖃᑎᒌᒃᑯᖏᓐᓄᑦ 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᐅᒻᒪᕆᒃᐳᖅ ᐅᑎᕆᐊᔅᓴᖅ ᒪᓕᒐᓕᐅᕐᕕᑎᓐᓄᑦ ᐅᓪᓗᒥ, ᐊᒻᒪᓗ 
ᐊᔅᓱᕈᕐᓗᑕ ᐃᖅᑲᓇᐃᔭᖃᑎᖃᕈᒪᓪᓗᖓ ᒪᓕᒐᓕᐅᖅᑎᐅᖃᑎᑦᑎᓐᓂ ᐱᓇᓱᐊᕈᓯᐅᓂᐊᖅᑐᓂᑦ. 
 
(ᑐᓵᔨᒃᑯᑦ ᓄᖃᖅᐳᖅ): ᑕᖅᑭᒐᓴᐅᓕᖅᑐᓂᑦ ᑲᑎᒪᖃᑎᖃᕐᐸᑉᐳᖓ ᐊᒻᒪᓗ ᐅᖃᖃᑎᖃᕐᑐᖓ ᑭᒡᒐᑐᕐᑕᓐᓂ. 
ᒪᓕᒐᓕᐅᖅᑏᑦ ᐃᖅᑲᐅᒪᔪᔅᓴᐅᒻᒪᑕ ᒪᓕᒐᓕᐅᖅᑎᓕᒫᑦ ᑲᑎᒪᑎᓪᓗᒋᑦ ᐊᕐᕕᐊᓂ, ᐊᖏᖅᑐᐃᓐᓇᐅᓚᐅᖅᑯᒍᑦ 
ᐃᑲᔪᖅᑐᓂᕐᒥᑦ ᓄᑖᒥᑦ ᐱᒻᒪᕆᖃᕐᑎᑦᑎᓂᕐᒥᑦ ᓄᓇᓕᓐᓂ ᐱᕙᓪᓕᐊᓂᐅᔪᑦ, ᐃᓕᖅᑯᓯᓕᕆᓂᕐᒥᑦ 
ᓴᖅᑭᔮᖅᑎᑦᑎᓂᕐᒥᑦ ᐊᒻᒪᓗ ᒐᕙᒪᒃᑯᓐᓂ ᖃᓂᓪᓕᒋᐊᕐᑎᑦᑎᓗᑎᑦ ᓄᓇᓕᓐᓄᑦ. 
 
ᐅᓪᓗᒥᐅᔪᕐᓕ ᐅᖃᐅᓯᖃᕈᒪᕗᖓ ᖃᓄᐃᑦᑑᓂᐅᔪᒥᑦ ᐆᑦᑑᑎᖃᕐᓗᖓ ᓄᓇᓕᓐᓂ ᑲᑐᔾᔨᔨᐅᔪᑦ ᐊᔅᓱᕉᑎᖃᕐᐸᑦᑐᓂᑦ 
ᐃᑲᔪᖅᓱᐃᓂᕐᒧᑦ ᓄᓇᓕᓐᓂ, ᖃᓄᐃᙱᓐᓂᐅᔪᒥᑦ ᐊᒻᒪᓗ ᑕᒪᒃᑯᐊ ᐃᖅᑲᓇᐃᔮᕆᔭᐅᒐᓱᑦᑐᑦ ᐱᑕᖃᕐᑎᓪᓗᖏᑦ. 
 
ᐃᓕᓴᖅᓯᕕᒃ ᑲᑐᔾᔨᖃᑎᒌᖑᔪᑦ ᓄᓇᓕᓐᓂ ᑲᖏᖅᑐᒑᐱᒻᒥ ᐊᑐᐃᓐᓇᐅᑎᑦᑎᕗᑦ ᓄᓇᓕᓐᓂ ᐱᓕᕆᐊᖑᔪᓂᑦ 
ᐱᔾᔪᑎᖃᕐᑐᑎᑦ ᖃᓄᐃᙱᓐᓂᕐᒧᑦ ᐊᓈᓇᐅᔪᓄᑦ ᐊᒻᒪᓗ ᓱᕈᓯᕐᓄᑦ, ᓄᓇᓕᓐᓂ ᐅᖃᓕᒫᕆᐅᖅᓴᓂᕐᒥᑦ, ᓄᓇᓕᓐᓂ 
ᐊᑐᐃᓐᓇᖃᕐᑎᑦᑎᓪᓗᑎᑦ ᖃᕋᓴᐅᔭᕐᓂᑦ ᐊᒻᒪᓗ ᐃᓕᓐᓂᐊᑎᑕᐅᓪᓗᑎᑦ ᐅᖃᖃᑎᖃᕈᓐᓇᓂᕐᒧᑦ. ᑲᑐᔾᔨᔨᐅᔪᑦ 
ᐃᑲᔪᖅᓱᐸᑉᐳᑦ ᐊᒥᓲᔪᓄᑦ ᑲᑐᔾᔨᔨᐅᔪᓄᑦ ᓄᓇᓕᓐᓂ, ᐱᖃᓯᐅᔾᔨᓪᓗᑎᑦ ᐊᖑᑏᑦ ᒪᒥᓴᕐᓂᕐᒥᑦ ᑲᑐᔾᔨᖃᑎᒌᖑᔪᑦ, 
ᐊᕐᓇᐃᑦ ᒥᖅᓱᐸᑦᑐᑦ, ᐃᓄᑐᖃᐃᑦ ᑲᑐᔾᔨᖃᑎᒌᖏᑦ, ᒪᒃᑯᑦᑐᑦ ᑲᑎᒪᔨᖏᑦ ᐊᒻᒪᓗ ᓱᑲᒃᑯᑦ, ᐊᕐᓇᐃᑦ 
ᐃᑲᔪᖅᓱᐃᔨᐅᔪᑦ ᑲᑐᔾᔨᖃᑎᒌᖏᑦ. 
 
ᐃᓕᓴᖅᓯᕕᒃ ᑲᑐᔾᔨᖃᑎᒌᖓᑦ ᑮᓇᐅᔭᖃᕐᑎᑕᐅᕙᑉᐳᑦ ᐊᑕᐅᓯᐅᙱᑦᑐᒧᑦ, ᒐᕙᒪᒃᑯᓐᓂ ᐊᒻᒪᓗ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓂ. 
 
ᑲᑐᔾᔨᔨᒃᑯᑦ ᐊᑐᐃᓐᓇᐅᑎᑦᑎᕗᑦ ᓄᓇᓕᓐᓄᑦ ᑎᒥᐅᔪᓂᑦ ᐃᑲᔪᖅᓱᓂᕐᒥᑦ ᐊᒻᒪᓗ ᐅᖃᖃᑎᖃᕐᕕᒋᔭᐅᓪᓗᑎᑦ 
ᐃᖅᑲᓇᐃᖃᑎᒌᓐᓂᕐᒧᑦ, ᐊᒪᓗᑦᑕᐅᖅ ᐃᖅᑲᓇᐃᔭᕐᑎᖃᕐᑐᑎᑦ ᐊᒻᒪᓗ ᐃᓕᓐᓂᐊᑎᑦᑎᕙᑦᑐᑎᑦ 50-ᖑᔪᓄᑦ 
ᑕᒫᖅᑕᖅᑐᒥᒃ ᐊᒻᒪᓗ ᑕᒫᖅᑕᖅᑐᒥᒃ ᐃᓚᖓᓂᑦ ᐃᖅᑲᓇᐃᔭᖅᐸᑦᑐᓂᑦ. ᑖᓐᓇ ᐊᒥᓲᓂᖅᐹᓂᑦ ᐃᖅᑲᓇᐃᔭᕐᑎᖃᖅᑯ 
ᐃᖅᑲᓇᐃᔮᖑᔪᓂᑦ ᓅᑦᑕᐅᓯᒪᙱᑦᑐᓂᑦ ᒐᕙᒪᒃᑯᓐᓂ 72% ᐃᖅᑲᓇᐃᔭᙱᑦᑐᖁᑎᖃᕐᑐᑎᑦ ᐃᓄᖏᓐᓂ. 
 
ᑭᓯᐊᓂᓕ, ᐊᕐᕌᒎᓂᑦ ᖁᓕᓂᑦ ᐊᐅᓚᓚᐅᖅᑎᓪᓗᒋᑦ, ᑮᓇᐅᔭᖃᕐᑎᑕᐅᑦᑎᐊᙱᓂᑯᒧᑦ ᐃᓕᓴᖅᓯᕕᒃ 
ᑲᑐᔾᔨᖃᑎᒌᖏᑦ ᒪᑐᔭᐅᑐᐃᓐᓇᕆᐊᖃᖅᑯᑦ. ᒐᕙᒪᒃᑯᑦ ᐅᖃᐅᑎᒋᐊᕈᒪᕙᒃᑲ ᐃᓱᒪᔅᓴᓯᐅᑦᑎᐊᖁᓪᓗᒋᑦ 
ᑮᓇᐅᔭᖃᕐᑎᑦᑎᓂᕐᒥᑦ ᑲᖏᖅᑐᒑᐱᒻᒥ ᐃᓕᓴᖅᓯᕕᒃᑯᑦ ᑲᑐᔾᔨᖃᑎᒌᖏᓐᓂ ᐊᒻᒪᓗ ᐅᖃᐅᑎᒋᐊᕈᒪᕙᒃᑲ 
ᓇᒥᓂᖃᕐᑐᑦ ᐊᒻᒪᓗ ᐃᓄᐃᑦ ᑐᓂᓯᖁᓪᓗᒋᑦ ᐃᑲᔪᖁᓪᓗᒋᑦ ᐃᓕᓴᖅᓯᕕᒃᑯᑦ ᑲᑐᔾᔨᖃᑎᒌᒃᑯᓐᓂ 
ᒪᑐᐃᖓᐃᓐᓇᖁᓪᓗᒍ. 
 
ᓈᒻᒪᓈᓕᖅᑲᑦ ᓴᖅᑮᓚᕈᒪᕗᖓ ᑎᑎᕋᖅᓯᒪᔪᓂᑦ ᑐᑭᓯᒋᐊᕈᑎᐅᔪᓂᑦ ᐱᔾᔪᑎᖃᕐᑐᓂᑦ ᐃᖅᑲᓇᐃᔮᕆᔭᐅᕙᑦᑐᓂᑦ 
ᐃᓕᓴᖅᓯᕕᒃᑯᑦ ᑲᑐᔾᔨᖃᑎᒌᒃᑯᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᐃᖅᑲᐃᑎᑦᑎᔪᒪᕗᖓ ᐱᔪᓐᓇᐅᑎᖃᕋᔅᓯ 2 ᐊᒻᒪᓗ ᐊᕝᕙᖓᓂ ᒥᓂᔅᓯᓂ ᐅᖃᐅᓯᖃᕐᓗᓯ 
ᒪᓕᒐᓕᐅᖅᑏᑦ ᐅᖃᐅᓯᖏᓐᓂ. ᓯᒪᐃᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 096 - 2(2): ᓄᑖᖅ ᓯᓚᐹᖅ ᐊᓈᓇᖓᓂᑦ 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᖃᑎᒃᑳ ᐊᒻᒪᓗ ᐱᓗᐊᖅᑐᒥ ᐃᓄᐃᑦ 
ᖃᒪᓂᑦᑐᐊᕐᒥ, ᐊᒻᒪᓗ ᐊᓈᓇᓐᓄᑦ ᒥᖅᓱᐃᓇᕐᓂᖓᓄᑦ, ᐅᓇ ᐅᕙᓐᓄᑦ ᑐᓂᔭᐅᓚᐅᕐᒪᑦ ᐊᑐᖅᑕᕋ, ᐅᓪᓗᒥ 
ᐊᑐᖅᑕᕋᓂ ᐊᒻᒪᓗ ᓯᕗᓪᓕᖅᐹᒥ ᖁᔭᓐᓇᒦᕈᒪᓪᓗᒍ ᐊᓈᓇᒐ ᒫᓐᓇᐅᔪᖅ, ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 097 - 2(2): ᐱᕋᔭᓐᓂᕐᒥ ᓄᓇᓕᓐᓂ 

 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓄᓕᐊᕋ ᓄᑲᕐᑎᐅᒐᓗᐊᕐᖓᑦ, ᒥᖅᓱᒃᑲᐅᓂᖅᓴᒻᒪᕆᐅᒻᒪᑦ ᐅᕙᓐᓂ 
ᐊᒻᒪᓗ ᑖᓐᓇ ᓴᓇᕋᑖᓚᐅᕐᖓᒍ ᐊᒻᒪᓗᑦᑕᐅᖅ ᖁᔭᓐᓇᒦᕈᒪᕙᕋ. 
 
(ᑐᓵᔨᒃᑯᑦ ᓄᖅᑲᕐᐳᖅ): ᑕᑯᓐᓇᑐᐃᓐᓇᐅᓗᑕ ᐅᓪᓗᒥᐅᔪᖅ ᐱᕋᔭᓐᓂᕐᒥᑦ ᓴᖅᑭᔮᕐᑐᓂᑦ ᓄᓇᓕᑦᑎᓐᓂ 
ᐅᓪᓗᒥᐅᓕᖅᑐᖅ. ᐸᓖᓯᒃᑯᑦ 2004 ᐊᕐᕌᒎᑕᒫᖅ ᐅᓂᒃᑳᓕᐊᖓᓄᑦ ᓄᓇᕗᒻᒥ ᐸᓖᓯᖃᕐᑐᑦ ᓴᖅᑭᔮᖅᑎᑎᒻᒪᑦ 
ᖁᐊᖅᓵᓇᖅᑐᓂᑦ ᖃᓄᐃᓕᐅᕈᑕᐅᔪᓂᑦ ᓄᓇᓕᐅᔪᓂᑦ ᓄᓇᕗᒻᒥ. 
 
ᐃᒻᒪᖃ ᒪᓕᒐᓕᐅᖅᑎᐅᔪᑦ ᒪᓕᒐᓕᐅᕐᕕᑎᓐᓂ ᐅᖃᓕᒫᖅᑐᐃᓐᓇᐅᔭᕆᐊᖃᕐᐳᑦ ᐸᓖᓯᒃᑯᑦ ᐅᓂᒃᑳᓕᐊᖓᓂᑦ. 
ᐅᐊᑦᑎᐊᕉᓕᖅᑲᑦ ᐅᓪᓗᒥᐅᔪᖅ, ᑖᓐᓇ ᓴᖅᑭᑎᓐᓂᐊᕋᒃᑯ ᑎᑎᕋᖅᓯᒪᔪᖅ. 
 
2003-ᒥ ᐸᓖᓯᒃᑯᑦ ᑎᑎᕋᓚᐅᖅᐳᑦ ᐅᓂᒃᑳᓕᐊᕆᒋᐊᖃᖅᐸᑦᑕᖏᒍᑦ 2,400-ᖑᓗᐊᖅᑐᓂᑦ ᐋᓐᓂᖅᑎᕆᔪᒥᓂᕐᓂᑦ, 
ᐃᓚᓕᐅᑎᓪᓗᒍ ᖁᓄᔪᓐᓂᐊᕐᓂᖅ. ᐅᓪᓗᒥ ᖄᖏᖅᐸᑦ, ᕕᕝᕗᐋᕆ 22, ᑕᒫᓂ 7-ᓂᒃ 
ᐋᓐᓂᖅᑎᕆᔪᖃᖅᑐᒥᓂᐅᓂᐊᕆᕗᖅ ᓄᓇᕗᒻᒥ ᓇᒥᑐᐃᓐᓇᖅ, ᑕᒪᓐᓇᓕ ᐱᐅᙱᓚᖅ. 
 
ᐸᓖᓯᒃᑯᑦ ᐅᓂᒃᑳᓕᐊᖏᑦ ᑲᒪᓇᒻᒪᕆᑉᐳᑦ. 1,000-ᖑᓗᐊᖅᑐᑎᒃ ᐃᒥᐊᓗᔅᓯᒪᔪᑦ ᐱᕋᔭᑦᑐᒥᓂᐅᓪᓗᑎᒃ 2003-
ᒦᓐᓇᖅ. 1,000-ᖑᓗᐊᖅᑐᑦ ᐃᓵᖅᓴᖅᑐᒥᓂᐅᓪᓗᑎᒃ, ᐊᒻᒪᓗ ᐅᖄᓚᕕᐅᖃᑦᑕᕋᑖᓚᐅᖅᐳᖓ 
ᐃᓄᐊᖅᓯᔪᖃᕇᕐᓂᒥᒻᒪᑦ ᐃᓚᖓᓐᓂᑦ ᓄᓇᓕᒻᒥᑦ ᐃᒥᐊᓗᔅᓯᒪᔪᒥᓂᐅᓪᓗᑎᓪᓗ. 
 
ᐅᕙᖓ ᓄᓇᓕᖏᓐᓂᒃ ᓴᓪᓕᓂ ᐊᒻᒪᓗ ᐃᓪᓗᓕᒑᕐᔪᒻᒥ 6 ᑐᖔᓃᑉᐳᑦ ᐸᓖᓰᑦ. ᓴᓪᓕᓂ ᐊᑕᐅᓰᓐᓇᐅᓪᓗᓂ ᐸᓖᓯ 
411-ᓄᑦ ᑲᑎᑦᑐᒋᑦ ᐃᓄᓐᓄᑦ ᓄᓇᓕᒻᒥᐅᓄᑦ. ᐱᓇᓱᐊᑦᑎᐊᖅᐸᑉᐳᒍᑦ ᐃᑲᔪᕋᓱᐊᖅᑐᑕ ᐸᓖᓯᓂᑦ ᓈᒻᒪᑦᑐᓂᒃ 
ᐊᑐᕋᔅᓴᖃᑦᑎᐊᕋᓗᐊᕐᒪᖔᑕ. 
 
ᓄᓇᓕᖁᑎᕗᑦ ᐊᒻᒪᓗ ᓂᕈᐊᖅᑎᒋᔭᕗᑦ ᓴᐳᔾᔭᐅᑦᑎᐊᕆᐊᖃᖅᐳᑦ. ᑭᓯᐊᓂ ᓄᓇᕗᒻᒥ ᑲᑎᑦᑐᒋᑦ 11,000-
ᖑᓚᐅᖅᐳᑦ ᐅᖓᑖᓄᓪᓘᓐᓃᑦ ᐱᖁᔭᕐᒥᑦ ᓱᕋᐃᔪᒥᓃᑦ ᐊᑕᐅᓰᓐᓇᕐᒥᑦ ᐊᕐᕌᒍᒥᑦ, ᐅᖃᒡᒐᓇᖅᐳᖅ 
ᐱᓕᕆᑦᑎᐊᕋᓗᐊᕐᒪᖔᑦᑕ. ᑖᒃᑯᐊ ᐊᒥᓲᓂᖏᑦ ᑲᑎᙳᐊᕋᔭᖅᐳᑦ 32 ᐱᕋᔭᑉᐸᑦᑐᑎᒃ ᖃᐅᑕᒫᑦ ᐊᕐᕌᒎᑉ ᐃᓗᐊᓂ. 
 
ᐱᓕᕆᐊᖃᕋᓱᐊᕋᑦᑕ ᓴᐳᔾᔨᓇᓱᐊᖅᑐᑕ ᐃᓅᓯᖅᑎᓐᓂᑦ ᐊᒻᒪᓗ ᑲᔪᓯᓂᐊᖅᐳᖓ ᐱᔭᖏᖅᓴᐃᓗᖓ ᐊᒻᒪᓗ 
ᐃᑲᔪᖅᓱᕐᓗᖓ ᓄᓇᕗᑦ ᐅᓗᕆᐊᓇᙱᑦᑐᒦᑦᑎᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᑰᓕ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 098 - 2(2): ᒑᓴᓖᕐᓗᒃ ᑲᖏᖅᖠᓂᕐᒥ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᐃᓕᑕᕆᓪᓗᒋᑦ ᓄᓇᕗᒻᒥᐅᑦ ᐊᒻᒪᓗ ᑲᖏᖅᖠᓂᕐᒥᐅᑦ. 
 
ᑐᓴᖅᓯᒪᒐᑦᑕ ᐊᖓᔪᖅᑳᖓᓐᓂᑦ ᐅᖅᓱᐊᓗᓕᕆᔨᒃᑯᑦ, ᒑᓴᓖ ᐊᑐᖅᑕᕗᑦ ᒫᓐᓇ ᐱᐅᓂᕋᖅᑕᐅᓪᓗᓂ ᐊᒻᒪᓗ 
ᐃᓚᔅᓴᖏᑦ ᓈᒻᒪᓐᓂᕋᖅᑕᐅᓪᓗᑎᒃ, ᑭᓯᐊᓂ ᑕᑯᒋᐊᑦᑎᐊᖅᑕᐅᒋᐊᖃᖅᐳᖅ ᑕᒪᓐᓇ, ᐱᓗᐊᖅᑐᒥ ᒑᓴᓖ, 
ᓈᒻᒪᖏᒻᒪᑦ. ᐊᖓᔪᖅᑳᖅ ᑐᓵᖃᑦᑕᕆᐊᖃᕐᒪᑦ ᐃᓄᓐᓂᒃ ᑮᓇᐅᔭᐃᔭᖅᑐᒻᒪᕆᐅᔪᓂᑦ ᑲᓱᑦᑕᐅᑎᙳᐊᓄᑦ. ᓄᓇᕗᒻᒥ 
ᒐᕙᒪᒃᑯᑦ ᓂᐅᕕᕐᓂᕐᒪᑕ ᒑᓴᓖᑲᒻᒪᒻᒥᑦ, ᐱᐅᙱᑦᑐᒥᑦ. 
 
ᑕᐃᒪᐃᒻᒪᑦ ᑕᒪᓐᓇ ᐱᔾᔪᑎᒋᓪᓗᒍ, ᒑᓴᓖᑖᖑᓚᐅᖅᑐᖅ ᑲᖏᖅᖠᓂᕐᒧᑦ ᐱᐅᙱᒻᒪᑦ. ᐱᐅᔫᓐᓂᖅᐸᑦ 
ᐊᑲᐅᙱᓕᐅᕈᑎᑕᖃᕋᔭᙱᓚᖅ, ᑕᐃᔭᐅᔪᖅ MMT, ᓱᒻᒪᑦ ᐃᓚᔭᐅᓯᒪᕙ ᑖᒃᓱᒧᖓ, ᖃᓄᕐᓕ ᐅᖃᕈᓐᓇᖅᐸᑦ 
ᖃᓄᐃᙱᓐᓂᕋᖅᑕᐅᓪᓗᓂ? 
 
ᑕᐃᒪᐃᒻᒪᑦ ᖃᐃᖅᑯᓂᐅᓴᕙᒃᑲ ᓯᐅᓪ ᑲᓇᑕᒃᑯᑦ ᐊᐱᕆᓗᒋᑦ ᐊᖏᕈᑎᖃᕐᒪᖔᑕ. ᐅᖅᓱᐊᓗᕗᑦ ᐅᑭᐅᖅᑕᖅᑐᒥ 
ᐱᓗᐊᖅᑐᒥᑦ ᓂᓪᓚᓱᑦᑐᒻᒪᕆᐅᑎᓪᓗᒍ, ᖃᐅᔨᒃᑲᖅᑕᐅᓯᒪᑦᑎᐊᕆᐊᖃᖅᐳᒍᑦ ᖃᓄᐃᑦᑐᒥᑦ ᐱᑎᑕᐅᓯᒪᒻᒪᖔᑦᑕ 
ᐊᒻᒪᓗ ᑭᓱᑦ ᐱᐅᙱᒻᒪᖔᑕ. 
 
ᖃᐅᔨᒪᒐᑦᑕ ᓄᓇᑦᓯᐊᕐᒥ ᐅᖅᓱᐊᓗᒧ ᖃᐅᔨᓴᖅᑕᐅᕙᒻᒪᑦ 22-ᕌᖅᑎᖅᑐᑎᒃ ᐱᔭᐅᓚᐅᖅᑎᓪᓗᒍ 
ᓄᓇᓕᒻᒨᖅᑕᐅᓚᐅᖅᑳᖅᑎᓐᓇᒍ. 
 
ᑭᖑᓪᓕᖅᐹᒥ ᐅᖃᕈᒪᕗᖓ ᑕᐃᒃᑯᐊ ᓂᐅᕕᖃᑦᑕᖅᑐᑦ ᐅᖅᓱᐊᓗᒻᒥᑦ ᐅᓗᕆᐊᓇᖅᑐᒦᒻᒪᑕ ᐱᓪᓗᒍ ᐱᒋᐊᖃᕐᒪᑕ 
ᐅᖅᓱᐊᓗᒻᒥᑦ ᐱᐅᓂᖅᐹᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 099 - 2(2): ᐃᖃᓗᐃᑦ ᓄᓇᓕᖓᓂᑦ ᐱᒋᐊᖅᑎᑕᐅᓯᒪᔪᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑉᐳᖓ ᑐᙵᓱᑦᑎᑕᐃᓐᓇᕆᔪᒪᓪᓗᒋᑦ ᒪᓕᒐᓕᐅᖅᑏᑦ ᑐᑦᑕᕐᕕᑦᑎᓐᓄᑦ 
ᓄᓇᓕᐸᐅᔭᑦᑎᓐᓄᑦ ᐃᖃᓗᓐᓄᑦ. ᓂᕆᐅᓐᓂᖃᑦᑎᐊᖅᐳᖓ ᐱᓇᓱᐊᕈᓯᐅᓂᐊᖅᑐᓂᑦ ᐋᔩᖃᑎᒌᑦᑎᐊᕐᓂᐊᕐᓗᑕ. 
ᐊᒻᒪᓗ ᑐᙵᓱᑦᑎᒍᒪᕙᕋ ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑕᐃᒪᐃᖅᑲᐅᒻᒪᑦ, ᐃᓕᓴᐃᔨᓕᒫᑦ ᑕᒫᓃᑦᑐᑦ 
ᐃᖃᓗᓐᓂ ᐊᕐᕌᒎᑕᒫᖅᓯᐅᑎᒥᓐᓂᒃ ᑲᑎᙵᔪᑦ ᑕᒪᑐᒪᓂ ᐱᓇᓱᐊᕈᓯᕐᒥ. 
 
ᒪᓕᒐᓕᐅᖅᑏᑦ ᓲᔪᖅᓴᙱᑐᐃᓐᓇᕆᐊᖃᕐᓂᐊᕋᓗᐊᖅᑎᓪᓗᒋᑦ ᑕᖅᑭᐅᓚᐅᖅᑐᓂᑦ ᐊᖏᕐᕋᖅᓯᒪᓚᐅᕋᔅᓯ 
ᓄᓇᓕᔅᓯᓐᓄᑦ, ᑐᑦᑕᕐᕕᓯ ᓄᓇᓕᐸᐅᔭᖅ ᐱᓕᕆᐊᖃᖅᓯᒪᔪᒻᒪᕆᐅᒻᒪᑦ ᐊᖏᔪᓂᒃ ᓄᑖᓂᒃ ᑲᔪᓯᒋᐊᖅᑐᑎᒃ 
ᐱᕈᖅᐹᓪᓕᖅᓯᒪᓪᓗᓂᓗ. ᐃᖃᓗᓐᓂ ᓄᓇᓖᑦ ᑲᓱᖅᐸᓪᓕᑐᐃᓐᓇᖅᑐᑦ ᐊᒻᒪᓗ ᐊᑕᐅᓯᐅᖃᑎᒌᓕᖅᐸᓪᓕᐊᑦᓱᑎᒃ. 
ᐊᖏᕐᕋᖃᖅᑐᓄᑦ ᑲᑐᔾᔨᖃᑎᒌᓂᒃ ᓴᖅᑭᖅᑐᖃᖅᓯᒪᓕᖅᑐᖅ ᐊᒻᒪᓗ ᐊᐅᓚᓂᖃᑦᓯᐊᖅᓱᑎᒃ 
ᑲᑎᒪᖃᑎᖃᖃᑦᑕᖅᓯᒪᑦᓱᑎᓪᓗ ᓄᓇᓕᐸᐅᔭᐃᑦ ᑲᑎᒪᔨᖏᓐᓂᒃ. 
 
ᐱᕈᖅᑐᓕᕆᓂᕐᒧᑦ ᖃᑐᔾᔨᖃᑎᒌᑦ ᕿᒥᕐᕈᒻᒥᔪᑦ ᐱᕈᖅᓰᕕᒻᒥᒃ ᐱᒋᐊᖅᑎᑦᓯᓂᕐᒥᒃ ᐃᑲᔪᕐᓂᖃᕋᔭᖅᓱᓂ ᐊᕙᑎᒧᑦ 
ᖃᓄᐃᙱᑦᓯᐊᕐᓂᖓᓄᑦ ᓄᓇᓖᑦ. ᓯᑎᒃᑯᑦ ᓇᒻᒥᓂᖅ ᕿᒥᕐᕈᒻᒥᔪᑦ  



ᐊᐃᐱᖅ, ᕕᑉᐳᐊᕆ 22, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓇᓖᕌᕋᑦᓴᓂᒃ ᓴᓇᓂᕐᒧᑦ ᓄᑖᒥᒃ ᐳᐃᔾᔪᕋᕐᕕᒻᒥᒃ ᐱᕈᖅᐸᓪᓕᐊᓂᖓᓄᑦ ᓄᓇᓖᑦ ᐊᙳᑎᒪᖁᓪᓗᒋᑦ.} 
 
ᖃᐅᔨᒪᔪᐃᓐᓇᐅᒻᒪᑕ ᒪᓕᒐᓕᐅᖅᑏᑦ ᓄᑕᖅᑲᑦ ᓄᓇᕗᓕᒫᒥ ᐱᕕᑦᓴᖃᖅᓯᒪᔪᐃᓐᓇᐅᒻᒪᑕ ᐊᑐᕐᓂᕐᒥᒃ 
ᐳᐃᔾᔪᖃᕐᕕᒻᒥᒃ ᑕᒪᐅᖓ ᑎᑭᒐᐃᒐᒥᒃ. ᐱᕈᖅᓪᓕᐊᓂᖓ ᓄᓇᓕᑦᑕ ᑕᑯᑦᓴᐅᑎᑦᓯᔪᖅ ᐱᕈᖅᓪᓕᐊᓂᖓᓂᒃ ᓄᓇᕗᑦ. 
ᑕᐃᒪᐃᒻᒪᑦ ᒐᕙᒪᖃᕐᕕᐅᔪᓕᒫᑦ ᓯᑎᐅᔪᑦ ᑲᓇᑕᒥ, ᐃᓄᐃᑦ ᑕᒪᐅᖓ ᑎᑭᖃᑦᑕᓲᑦ ᑲᑎᒪᒋᐊᖅᓱᑎᒃ, 
ᐃᓕᓐᓂᐊᕆᐊᖅᓱᑎᒃ, ᓂᐅᕐᕈᑦᓱᑎᒃ ᐃᓚᒥᓄᑦ ᐊᒻᒪᓗ ᐃᓚᐅᕙᑦᓱᑎᒃ ᓱᑲᓕᓴᐅᑎᔪᓄᑦ, ᐅᕝᕙᓘᓐᓃᑦ ᓄᓇᕗᒻᒥ 
ᓯᕗᓪᓕᖅᐹᒥ ᑕᕐᕆᔭᕐᓂᒃ ᖁᕕᐊᓲᑎᖃᖅᑐᓂᒃ, ᐃᖏᓕᐅᑎᒋᐊᖅᑐᖅᓱᑎᒃ ᐃᙱᓕᐅᑎᖃᑎᖃᕐᓱᑎᒃ ᒥᓂᔅᑕᖓᓐᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ.  
 
ᒥᔅᑕ ᐅᖃᖅᑏ, ᓂᕆᐅᓐᓂᖃᑦᓯᐊᖅᐳᖓ ᐃᑲᔪᖅᓯᓯᒪᐃᓐᓇᕐᓂᕐᒥᒃ ᒐᕙᒪᒃᑯᓐᓂᒃ ᖃᐅᔨᓴᑦᓯᐊᕐᓗᑎᒃ 
ᒐᕙᒪᖃᕐᕕᒋᔭᕗᑦ ᓄᓇᓕᐸᐅᔭᐃᑦ ᑎᑭᐅᒪᒍᓐᓇᕆᐊᖏᑦ ᓄᓇᓕᓐᓂ ᐋᖅᑭᐅᒪᔾᔪᑎᓄᑦ ᑭᓐᖒᒪᒋᔭᐅᔪᓄᑦ 
ᐱᕈᖅᐸᓪᓕᐊᖏᓐᓇᑎᓪᓗᒍ ᐊᒥᓱᙳᐸᓪᓕᐊᑦᓱᑎᓪᓗ ᐃᓄᖏᑦ. ᓂᕆᐅᓐᓂᖃᑦᓯᐊᖅᑐᖓ ᐃᑲᔪᖅᓯᓂᕐᒥᒃ 
ᓄᓇᓕᓐᓂᒃ ᐱᓇᓱᐊᕐᓂᖏᓐᓄᑦ, ᐊᒻᒪᓗ ᐊᐱᕆᒍᒪᒻᒥᔭᒃᑲ ᒪᓕᒐᓕᖅᐅᑏᑦ ᐅᕙᓐᓂᒃ ᐃᑲᔪᖅᓯᖁᓪᓗᒋᑦ ᐅᐱᒋᓗᒋᑦ 
ᐱᓇᓱᐊᕐᓂᕆᔭᖏᑦ ᓄᓇᓖᑦ ᐊᒻᒪᓗ ᐃᖅᑲᓇᐃᔮᖃᕐᓗᑕ ᑎᑭᐅᑎᓇᓱᐊᕐᓂᕐᒧᑦ ᒐᕙᒪᖃᕐᕕᐅᔪᒧᑦ 
ᐅᐱᒋᔭᐅᑦᓯᐊᖅᑐᒧᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ ᒥᔅᑕ ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᒥᔅᑕ ᐊᓚᕋᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 100 - 2 (2): ᑭᕙᓪᓕᖅ - ᑰᔾᔪᐊᕌᓗᒻᒥ ᕿᒧᑦᓯᒃᑯᑦ ᓱᑲᓚᓴᐅᑎᓂᖅ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᖃᖅᑏ. ᓯᕗᓪᓕᖅᐹᒥ, ᑐᙵᓱᑦᑎᖅᑳᕈᒪᕙᒃᑲ ᐃᓕᓐᓂᐊᑎᑦᓯᔨᖏᑦ 
ᐊᕐᕕᐊᕐᒥᐅᑦ ᑐᙵᓱᑦᑎᑦᓱᒋᓪᓗ. ᓇᓗᓇᙱᑦᑐᖅ ᐃᑲᔪᕐᓂᐊᖅᑐᓯ, ᐊᒻᒪᓗ ᒥᔅᑕ ᐱᑯ ᐅᖃᖅᑲᐅᔭᖓᓄᑦ 
ᓱᖏᖅᑑᑎᖃᕋᑦᑕ ᐃᓕᓐᓂᐊᕐᓂᕐᒥᒃ ᐃᑲᔪᖃᑦᑕᐅᑎᓂᐊᕈᑦᑕ.  
 
ᓯᕗᓪᓕᖅᐹᒥ, ᓄᓕᐊᕋ ᐸᓂᒐᓗ ᐅᕙᑦᑎᓐᓂᒃ ᑕᑯᓐᓇᕐᒪᑕ ᑕᓚᕖᓴᒃᑯᑦ ᐊᒻᒪᓗ ᑐᑦᓯᐅᑎᕙᑦᓯ. ᐊᓯᖏᑦᑲᐃᖅ 
ᒪᓕᒐᓕᐅᖅᑏᑦ ᐃᓕᑦᓯᓐᓂᒃ ᑐᑦᓯᐅᔾᔨᕙᒻᒥᔪᑦ. ᒫᓐᓇᐅᑎᓪᓗᒍ ᑐᓴᖅᑎᑦᓯᒍᒪᒐᒪ ᐱᒻᒪᕆᒻᒥᒃ ᐊᐅᓚᓂᖅᑕᖃᕐᓂᐊᕐᒪᑦ 
ᑭᕙᓪᓕᕐᒥ. ᑐᖁᑕᐅᕕᐊᖑᓂᐊᕐᒪᑦ ᐊᒻᒪᓗ ᑭᕙᓪᓕᕐᒥ ᓱᑲᓚᓴᐅᑎᔪᖃᓛᕐᒪᑦ ᑰᔾᔪᐊᕌᓗᒻᒧᑦ. ᓱᑲᑦᑐᒃᑯᑦ ᐃᓕᑦᓯᓐᓄᑦ 
ᑎᑭᑎᔪᔭᒃᑲ ᐃᓗᓕᖅᑕᖏᑦ ᐊᕐᕕᐅᕐᒥᑦ ᑐᑦᓯᕋᕐᒪᑕ ᐊᐃᑦᑐᖅᑕᐅᖃᑦᑕᕈᒪᓪᓗᑎᒃ ᐅᕝᕙᓘᓐᓃᑦ ᑮᓇᐅᔭᓂᒃ 
ᐊᐃᑦᑐᖅᑕᐅᖃᑦᑕᕈᒪᓪᓗᑎᒃ ᑐᓂᓯᒍᒪᓐᓂᕈᑦᓯ ᐊᒻᒪᓗ ᑭᓇ ᑐᑦᑕᕐᕕᐅᓂᐊᕐᒪᖔᖅ.  
 
ᑖᒃᑯᐊ ᕿᒧᑦᓯᒃᑯᑦ ᓱᑲᓚᓴᐅᑎᓂᐊᖅᑐᑦ ᐱᓂᐊᕐᒪᑕ ᐃᓄᓐᓂᒃ ᓇᑭᑐᐃᓐᓇᑦᓯᐊᖅ ᐅᑭᐅᖅᑕᖅᑐᒥᒃ ᐊᒻᒪᓗ 
ᕿᒧᑦᓯᖅᑐᓄᑦ ᐸᕐᓇᖅᑎᐅᔪᑦ ᐅᔾᔨᕆᔭᐅᑎᒐᓱᐊᕐᒪᑕ ᓄᓇᕐᔪᐊᓕᒫᒥᒃ ᑕᒪᓐᓇ ᐊᐅᓚᓂᐅᔪᖅ ᐱᒻᒪᕆᐅᓂᖓᓄᑦ. 
ᑕᒪᑦᓱᒥᖓ ᑐᓴᖅᑎᒍᒪᑐᐃᓐᓇᐸᑦᓯ. ᖁᔭᓐᓇᒦᒃ, ᒥᔅᑕ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᐅᒐᓕᐅᖅᑏᑦ ᐅᖃᐅᓯᑦᓴᖏᑦ. ᒥᔅᑕ ᐅᑲᓕᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 101 - 2(2): ᐸᓂᖓᑦ, ᕖᑐᕆᔅ ᒪᑭᕝᕕᒃ, ᐃᓅᓚᐅᕐᓂᖓ ᕕᕗᐊᕆ 4ᒥ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᖃᖅᑏ. ᑐᙵᓱᑦᑎᑦᓯᒍᒪᕗᖓ ᐃᓘᓐᓇᑦᓯᐊᓯᓂᒃ 
ᒪᓕᒐᓕᐅᖅᑎᐅᖃᑎᓐᓂᒃ ᑕᒪᐅᖓ ᑲᑎᒪᕕᑦᑎᓐᓄᑦ ᐅᑎᕐᒥᒐᑦᓯ. ᕕᕗᐊᕆ 4-ᖑᑎᓪᓗᒍ ᖁᕕᐊᓱᒻᒪᕆᔪᕗᖓ 
ᐊᕐᕌᒍᓂᒃ ᐊᕙᑎᓪᓗᐊᓂᒃ, ᐃᓄᓐᓂᒃ ᐃᖅᑲᓇᐃᔭᐅᔾᔨᓯᒪᓕᕋᒪ. ᑕᐃᑲᓂ ᐅᓪᓗᕐᒥ, ᐱᐅᓂᖅᓴᒋᐊᓪᓚᒧᑦ 
ᑎᑭᑕᐅᓚᐅᕐᒥᒐᒪ ᐊᒻᒪᓗ ᐸᓂᖅᑖᖅᓱᖓ. 

>>ᐸᑦᑕᑐᖅᑐᑦ 
 
ᐊᑎᖓ ᕖᑐᕆᔅ ᒪᑭᐱ. ᓇᓗᖏᓚᖓ ᒪᓕᒐᓕᐅᖅᑎᐅᖃᑦᑎᒃᑲ ᐃᙳᑕᖅᑖᐸᓪᓕᐊᔪᑦ ᐊᒻᒪᓗ ᐅᕙᖓᑦᑕᐅᖅ 
ᕿᑐᙱᐅᐸᓪᓕᐊᓕᑕᐃᓐᓇᑎᓪᓗᖓ, ᐃᓅᓱᑦᑑᓛᒍᔫᔮᖅᑐᖓ ᒪᓕᒐᓕᐅᖅᑎᐅᖃᑎᓐᓂᒃ ᐸᓂᒃᑖᕋᑖᖅᑎᓪᓗᖓ. 
ᐊᓈᓇᖓ ᐃᓴᐱᐅᓪ ᐊᒻᒪᓗ ᓄᑖᕋᖅᑖᕗᒃ ᖃᓄᐃᖏᑎᐊᖅᑑᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᕐᓗᑕ ᐅᓪᓗᒥ 
ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 4. ᑲᑎᒪᒡᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᐹᓇᐸᔅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᓕᑕᖅᓯᔪᒪᓪᓗᖓ ᐊᖏᔪᓐᓂᒃ ᐹᓪ ᐃᕐᖓᐅᑦ ᐊᒻᒪᓗ 
ᖃᖏᐊᕋ ᑕᑯᓕᑕᐃᓐᓇᖅᑕᕋ, ᐃᓕᑕᕆᔪᒪᓪᓗᒍ ᑳᑐᕆᓐ ᓯᐅᕋ ᐃᕐᖓᐅᑦ. 
 
ᐃᓕᓐᓂᐊᖅᑐᖅ ᑕᐃᑲᓂ ᑳᕐᑕᓐ ᐃᓕᓐᓂᐊᕐᕕᔾᔪᐊᖓᓂ, ᑭᓯᐊᓂᓕ ᐃᒡᓗᓕᓕᐊᖅᐸᓪᓕᐊᔪᖅ 
ᐃᖅᑲᓇᐃᔭᕆᐊᖅᑐᖅᑐᓂ ᐃᓱᒪᒃᑯᓐᓄᑦ, ᑕᕐᕆᔮᒃᓴᓕᕆᔨᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᐃᓄᓐᓂᒃ ᖁᓪᓗᖅᑑᒥᐅᓂᒃ, ᓯᕗᓪᓕᖅᐹᒥ, 
ᓄᓕᐊᒐ ᓲᓯ ᐃᕝᔭᕈᑕᐃᓚᒃ, ᐊᒻᒪᓗ ᓂᕈᐊᖅᑕᐅᕕᓐᓂ ᐃᑲᔪᖅᑎ ᓘᓯ ᓂᕕᖓᓗᒃ. 
 
ᐊᒻᒪᑦᑕᐅᖅ, ᓘᓯ ᑕᐃᐹᓇ, ᔨᒥ Hᐃᑯᒃ ᐃᓕᓐᓂᐊᕐᕕᐅᑉ ᐊᖓᔪᖅᑳᖓ. ᐊᒻᒪᓗ, ᐱᐊᒋ ᐊᔾᔪᓐ, K.S.O. 
ᐃᓕᑕᖅᓯᔪᒪᓪᓗᖓᑦᑕᐅᖅ ᕼᐃᐊᓚᓐ ᓚᕋᐊᒃ ᐊᐅᓚᑦᓯᔨ ᐊᖑᑎᓄᑦ ᒪᒥᓴᐃᕕᒻᒥ ᖁᓪᓗᖅᑑᒥᒃ. ᑖᓐᓇ 
ᖃᓄᐃᖏᑎᐊᕐᓂᕐᒧᑦ ᑲᒪᔨᐅᔪᖅ. ᐱᔨᑲᑖᑦ ᑳᓖᓐ ᐸᓇᔪᒃ ᐊᒻᒪᓗ, ᑳᑎ ᐊᓇᑉᓚᒃ. 
 
ᑕᒫᓃᓐᓂᐊᖅᑐᑦ ᐱᓇᓱᐊᕈᓯᕐᒥᒃ ᐃᑲᔪᕐᓗᑎᒃ ᐅᕙᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᐃᓕᓴᐃᔨᒥᒃ ᓇᐅᔮᒥᐅᑕᕐᒥᒃ, ᓯᑖᓐ ᒧᕆᑎᒃ. 
ᒪᒥᐊᓇᖅ  

ᐅᖃᑲᒻᒪᑯᒃᑯ ᐊᑏᑦ. ᑐᙵᓱᒃᑎᒍᒪᓪᓗᑎᑦ ᒪᓕᒐᓕᐅᖅᕕᒻᒧᑦ ᐃᖃᓗᓐᓃᑎᓪᓗᖓ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᓂᕈᐊᖅᑎᒋᓯᒪᔭᒪ ᐃᓚᖓᓐᓂᒃ, 
ᐃᓪᓗᓕᒑᕐᔪᒻᒥᐅᑕᐅᒐᓗᐊᖅᑎᓪᓗᒍ, ᐋᓐᑐᕆ ᑕᐅᑐ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ. ᑐᙵᓱᒃᑎᑦᑎᔪᒪᓪᓗᖓ ᒪᓕᒐᓕᐅᖅᕕᒻᒧᑦ 
ᑲᑎᒪᔨᐅᖃᑎᒋᖃᑦᑕᖅᓯᒪᔭᓐᓂᒃ ᓂᕈᐊᖅᑕᐅᕋᑖᒥᓂᐅᑎᓪᓗᖓ ᓄᓇᕗᒻᒥ ᐊᖏᖃᑎᒌᓐᓂᕐᒧᑦ ᑲᑎᒪᔨᖏᓐᓄᑦ ᐊᒥᓱᑦ 
ᑕᖅᑮᒃ ᓈᓕᖅᑐᓂ. 
 
ᑖᓐᓇ ᑲᑎᒪᔨᐅᑲᐃᓐᓇᓚᐅᖅᓯᒪᔪᑦ ᐋᖅᑭᒃᑕᐅᓚᐅᖅᓯᒪᔪᑦ ᓄᓇᑖᕈᑎᓄᑦ ᐊᖏᖃᑎᒌᒍᑎᑎᒍᑦ. ᓯᕗᓪᓕᖅᐹᒥ 
ᑲᑎᒪᔨᐅᖃᑎᒥᓂᒃᑲ, ᐃᓚᖓ ᓯᕗᓪᓕᖅᐹᖅ ᐃᓄᒃ ᐃᖅᑲᑦᑐᐃᕕᒃᑯᑦ ᐃᑲᔪᖅᑎᖑᖅᓯᒪᔪᖅ, ᒪᑯᕕᒻᒥᒃ, ᓛᐸᑐᐊᒥᒃ, 
ᒥᔅ. ᕙᐅᓕᑦ ᕗᐊᕐᑦ. 
 
>>ᐸᑦᑕᑐᖅᑐᑦ 
 
ᐅᖓᑖᓃᑦᑐᖅ ᕙᐃᐅᓚᑦ, ᖀᖑᓪᓗᓂ ᐊᖑᑎᐅᔪᖅ, ᓄᓇᕗᒻᒥ ᖃᐅᔨᒪᔭᐅᑎᐊᖅᑐᖅ ᐊᒻᒪ ᐅᑭᐅᑕᖅᑐᒥ, ᒪᐃᔭᐅᑉ 
ᑐᖏᓕᕆᓚᐅᖅᓯᒪᔭᖓ ᔨᐊᓗᓇᐃᒥ, ᑲᑎᒪᔨᐅᓕᕐᑐᖅ ᔨᐊᓗᓇᐃᕝ ᓄᓇᓕᕋᐅᔭᐃᑦ ᑲᑎᒪᔨᖏᓐᓂ: ᑕᐃᕙᑦ ᒪᑳᓐ. 
ᖃᐅᔨᒪᔭᐅᑦᑎᐊᕐᒥᔪᖅ ᓇᒻᒥᓂᖁᑎᖃᖅᑐᓂ ᐊᒻᒪ ᐊᒥᓲᓛᖑᔪᓂ ᓇᒻᒥᓂᖃᖅᑐᓂ ᐃᐊᑦ ᐱᑯᖑᐊᓂ ᓄᓇᕐᔪᐊᒥ, 
ᐊᑭᖃᖅᑐᒋᔭᐅᔪᖅ $20. 
 
ᐊᐃᑉᐸᖓᑦᑕᐅᖅ ᑲᑎᒪᔨᐅᖃᑕᐅᓯᒪᔪᖅ, ᐋᔩᖃᑎᒌᑦᑐᓂ ᑲᑎᒪᔨᐅᖃᑕᐅᔪᖅ, ᕌᐳᑦ ᓯᑖᓐᐱᐅᕆ, ᐃᓚᒋᔭᐅᔪᓕᒫᓄ 
ᖃᐅᔨᒪᔭᖅ. ᓯᑖᓐᐱᐅᕆ, ᐅᕙᖓ, ᒪᑳᓐ, ᐊᓐᓄᓘ ᑕᒑᖅ, ᐋᓐ ᑯᕋᐳᑦ ᐊᒻᒪ ᕙᐃᐅᓚᑦ ᕗᐊᑦ 
ᓯᕗᓪᓕᖅᐹᖑᖃᑕᐅᓯᒪᔪᑦ ᓄᓇᕗᒻᒥ ᐋᔨᖃᑎᒌᓐᓂᕐᒧ ᑲᑎᒪᔨᓂ ᑎᒃᑯᐊᖅᑕᐅᓯᒪᔪᑦ ᒐᕙᒪᑐᖃᒃᑯᓐᓂ, 10 
ᐅᕝᕙᓘᓐᓃᑦ ᐊᕐᕌᒎᓕᕐᑐᑦ. 
 
ᒫᓐᓇᐅᔪᒥ ᑐᙵᓱᑦᑎᒍᒪᔭᒃᑲ ᒪᓕᒐᓕᐅᕐᕕᒻᒧ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᔅᓯ ᒪᓕᒐᓕᐅᕐᕕᒻᒧ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. 
ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᓱᓖᓛᒃ, ᐃᓕᓴᖅᓯᔪᒪᒻᒥᔪᖓ ᑕᕝᕙᓂ ᒪᓕᒐᓕᐅᕐᕕᒻᒥ ᐱᔪᒪᓂᖃᕐᓂᐊᖅᑐᖅ ᑕᕝᕙᓂ 
ᑲᑎᒪᓂᖃᖅᑎᓪᓗᑕ ᐊᒻᒪ ᐊᕐᕌᒎᓂᐊᕐᑐᒥ ᐄᕙ ᐅᓈᓕᒃ ᑲᓇᐃᑎᐊᓐ ᓄᐊᑦᑯᓐᓂ. ᑐᙵᓱᑦᑎᒍᒪᔭᕋ ᒪᓕᒐᓕᐅᕐᕕᒻᒧ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᑦ ᒪᓕᒐᓕᐅᕐᕕᒻᒧ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. 
ᐸᕋᐅᓐ. 
 
ᐊᖑᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐳᐃᒍᕐᓂᕋᒃᑯ ᐃᓕᓴᕆᒋᐊᒃᓴᖅ ᐃᓚᓐᓇᕆᔭᕋ, 
ᐊᑯᓂ ᐊᕐᕌᒍᓂ ᑕᑯᖏᑕᕋ: ᕙᐃᐅᓚᑦ ᕗᐊᑦ, ᐃᓕᓴᕆᕙᕋ. 
 
ᐊᒻᒪᓗᑦᑕᐅᖅ, ᐊᑐᕋᐃ ᑕᐅᑐᒃ. ᐱᕈᖅᓴᖃᑎᒋᓚᐅᖅᑕᕋ ᐃᓪᓗᓕᒑᕐᔪᒻᒥ, ᐊᒻᒪᓗᑦᑕᐅᖅ ᓘᓯ ᐊᒻᒪᓗᑦᑕᐅᓯ ᐊᓯᖏ 
ᓲᓯ, ᑐᙵᓱᑦᑎᒍᒪᕙᒃᓯ ᐅᐱᓐᓇᕋᓂ ᑐᙵᓇᑦᑎᐊᓚᐅᕋᒃᓯ ᖁᕐᓗᖅᑑᒥ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᙵᓱᒋᑦ ᒪᓕᒐᓕᐅᕐᕕᒻᒧ. ᑐᙵᓱᑦᑎᑕᐃᓇᕆᔪᒪᔭᒃᑲ ᒪᓕᒐᓕᐅᕐᕕᒻᒧ. 
ᑲᑎᒪᒃᔪᑎᒃᓴᐃᑦ ᐅᓪᓗᒥ. ᐃᓚᖓ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑰᓕ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 131 - 2(2): ᒑᓯᒧ ᐃᓚᒋᐊᕈᑦ - MMT 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᒍᒪᔭᕋ ᐊᖓᔪᖅᑳᒧ, ᐱᔾᔪᑎᓕᒃ ᐊᖓᔪᖅᖄᑉ 
ᐅᖃᐅᓯᒃᓴᖏᓐᓂ, ᐅᐱᓐᓇᕋᓂ ᑲᖏᕐᖠᓂᕐᒥ, ᐊᑲᐅᖏᓕᐅᕈᑎᖃᕐᒪᑕ ᒑᓯᖓᓂ ᐊᒻᒪ ᐊᑦᑕᓇᖅᑐᒦᓕᖅᑐᑎ 
ᑕᐃᒪᐃᓐᓂᖓᓄ. 
 
ᐊᐅᔭᐅᓚᐅᕐᑐᖅ, ᑎᑎᖅᑲᐅᓯᐊᒪᐅᕋᒪ ᓂᕈᐊᖅᑎᖁᑎᒋᔭᕐᓂ ᖃᓄᖅ ᐊᑐᕐᓂᐊᕐᒪᖔᑕ ᐊᐅᒪᐅᑎᖏᓐᓂ, 
ᐊᑐᖃᑦᑕᕐᒪᒋ ᑮᓇᐅᔭᓕᐅᕋᓱᐊᕐᓂᕐᒧ. ᐊᖓᔪᖅᑳᖑᔪᖅ ᖃᐅᔨᒪᒻᒪᑦ ᒑᓯᐅᔪᖅ ᐊᑦᑐᑦᑐᒦᒻᒪᑦ ᐊᑐᕈᓐᓇᖅᑕᐅᔪᓂ 
ᐅᐱᓐᓇᕋᓂ ᒐᕙᒪᑐᖃᒃᑯᑦ ᐲᖅᓯᓚᐅᕐᒪᑕ ᐋᖅᑭᒃᓴᒥ ᐊᒻᒪ ᑭᖑᕝᕖᓗᑎ MMT-ᒥ. 
 
ᓱᒻᒪᑦ ᒑᓯᒥ ᓂᐅᕕᓚᐅᕐᐸᑦ ᓄᑖᒥ ᐃᓚᒍᑎᖃᖏᑦᑐᒥ? ᐃᓱᒪᒋᒋᐊᕈᓐᓇᓕᖅᑕᐃᖅᑲᐃ ᑮᓇᐅᔭᖅᑖᑎᓪᓗᒋ 
ᓇᒻᒥᓂᖁᑎᖃᖅᑐᑦ ᐅᐱᓐᓇᕋᓂ ᐱᑕᖃᕆᐊᖃᕐᒪᑕ ᐊᐅᓚᑎᓪᓗᒋ ᓇᒻᒥᓂᖁᑎᒋᔭᖏ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᓄᓇᓕᕆᓂᕐᒧᑦ ᐊᒻᒪ ᒐᕙᒪᓕᕆᓂᕐᒧ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᔾᔪᑎᒋᓪᓗᒍ ᓄᓇᓖᑦ ᐊᑦᑐᖅᑕᐅᔪᑦ 
ᐃᓱᒫᓘᑎᓖᑦ ᒑᓴᓖᒥᑦ, ᖃᐅᔨᓴᕈᒪᓚᐅᖅᑕᕗᑦ ᑲᓱᑦᑕᐅᑎᖑᐊᖏᑦ.  

ᖃᐅᔨᓴᕐᓂᐅᔪᖅ ᐅᓪᓗᒥ ᑲᔪᓯᕙᓪᓕᐊᔪᖅ, ᐊᒻᒪ ᖃᐅᔨᔪᒪᓪᓗᑕ ᓱᒻᒪ ᑲᓱᑦᑕᐅᑎᙳᐊᑦ ᐱᐅᖏᒻᒪᖔᑕ ᒑᓴᓖᒧᑦ. 
 
ᐃᖅᑲᓇᐃᔭᖅᑎᒃᑲ ᑲᒪᒋᔭᖃᖅᑐᑦ ᑐᐊᕕᕐᓇᖅᑐᒥ ᑕᒪᑐᒥᖓ, ᐊᒻᒪ ᓯᐅ ᑲᓇᑕᒃᑯ ᐅᕙᑦᑎᓐᓂ ᐃᑲᔪᖅᑎᐊᖅᓯᒪᔪᑦ 
ᕿᓂᕐᑎᓪᓗᑕ ᐊᑲᐅᖏᓕᐅᕈᑕᐅᔪᒥ. ᐅᓪᓗᒥᒧᑦ, ᐅᖃᐅᓯᖃᕐᓯᒪᙱᑦᑐᒍ ᐊᑭᓕᖅᑕᐅᔭᕆᐊᖃᕐᓂᕐᒥᒃ ᐅᐱᓐᓇᕋᓂ 
ᖃᐅᔨᖅᑳᕈᒪᔪᒍᑦ ᖃᓄᐃᑦᑐᓪᓚᕆᓐᓂᒃ ᐃᓱᒫᓗᒍᑎᖃᕐᒪᖔᑕ. ᑕᐃᒪᓪᓕ, ᑕᒫᓂ ᐱᓇᓱᐊᕈᓯᐅᑉ ᓄᙳᐊᓂ 
ᖃᐅᔨᓴᕐᓂᐅᔪᖅ ᐱᔭᕇᖅᑕᐅᓯᒪᓂᐊᖅᐳᖅ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᐊᖓᔪᖅᑳᖅ. ᐊᖓᔪᖅᑳᖑᔪᖅ ᖃᐅᔨᒪᖁᔭᕋ ᐱᓕᕆᕕᐅᔪᖅ 
ᓂᐅᕕᓚᐅᕐᒪᑕ ᐃᓚᖃᙱᑦᑐᒥᒃ ᒑᓴᓖᒥᒃ. ᒪᓕᒃᑐᒋᑦ ᑲᓇᑕᒥ ᒪᓕᒃᑕᐅᔭᕆᐊᖃᖅᑐᑦ ᑕᐅᕙᓂ 1991-ᒥ, 
ᐊᑐᖃᑦᑕᕈᓐᓃᓚᐅᕐᓯᒪᒻᒪᑕ ᐃᓚᓕᐅᔾᔭᐅᓲᒥᒃ ᑭᖑᕕᖅᑕᐅᖔᖅᑐᓂ ᐃᓚᒃᓴᒥᒃ ᐊᑎᓕᒃ MMT. ᑕᐃᒪᓕ, 
ᒑᓯᓕᕆᔨᒃᑯᑦ ᓯᐅᓪᑯᑦ ᒑᓴᓕᑖᖅᑎᑦᑎᓚᐅᖅᐸᑦ ᐃᓚᖃᙱᑦᑐᒥᒃ MMT. ᖃᓄᐃᒻᒪᑦ ᒐᕙᒪᒃᑯᑦ ᓂᐅᕕᓚᐅᖅᐸᑦ 
ᒑᓴᓖᒥᒃ ᐃᓚᓯᒪᙱᑦᑐᒥᒃ? 
 
ᑕᐃᒪᓕᖃᐃ ᐅᑎᕐᕕᐅᔪᓐᓇᖅᐳᓯ ᓯᐅᓪ ᑲᓇᑕᒃᑯᓐᓂᑦ ᑕᐃᒃᑯᐊ ᓇᒻᒥᓂᖁᑎᖃᖅᑐᑦ ᐊᑭᓕᖅᑕᐅᓂᐊᕐᓗᑎᒃ. ᖁᓕᑦ 
ᐅᖓᑖᓂᒻᒪᑕ ᖃᒧᑕᐅᔭᖏᑦ ᐊᐅᓚᐅᑎᖏᓪᓗ ᐅᒥᐊᕐᓯᐅᑎᐅᔪᑦ ᓱᕋᓚᐅᖅᑐᑦ. ᑕᒪᓐᓇ ᐊᖓᔪᖅᑳᖑᔪᑉ 
ᐅᖃᖃᑎᖃᕈᑎᒋᔪᓐᓇᖅᐸᐅᒃ ᓯᐅ ᑲᓇᑕᒃᑯᓐᓄᑦ? ᑕᐃᒃᑯᐊ ᖁᓚᕐᓇᖏᑦᑐᑦ ᓇᓪᓕᐅᒃᑯᒫᖃᕐᒪᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪ, ᓯᐅᓪ ᑲᓇᑕᒃᑯᑦ ᐊᒃᓱᐊᓗᒃ 
ᐃᑲᔪᕋᓱᐊᕐᓯᒪᔪᑦ ᖃᐅᔨᓴᕐᓂᑎᓐᓂᒃ ᒫᓐᓇᒧᑦ. ᐊᒃᓱᕈᑦᑎᐊᖅᑐᒍ ᖃᐅᔨᓇᓱᐊᖅᑐᑕ ᖃᓄᐃᑦᑐᒥᒃ 
ᐊᑲᐅᙱᓕᐅᕈᑎᖃᕐᒪᖔᖅ. 
 
ᓇᓗᓇᐃᕐᓯᒋᐊᒃᑲᓐᓂᕈᒪᑐᐃᓐᓇᖅᑐᖓ ᑕᐃᓐᓇ ᒑᓴᓖᖑᔪᖅ ᐊᐅᔭᐅᔪᖅ ᓂᐅᕕᖅᑕᐅᓚᐅᖅᑐᖅ, ᑕᐃᒃᑯᐊ ᓯᐅᓪ 
ᑲᓇᑕᒃᑯᑦ ᐲᕐᓯᓚᐅᕐᒪᑕ ᑕᐃᒃᑯᐊ ᖃᓪᓗᓈᓂ ᓄᓇᓯᐅᑎᖃᖅᑐᑦ ᐃᓱᒪᓗᒍᑎᖃᓚᐅᕐᒪᑕ ᑕᒪᒃᓱᒥᖓ. ᑕᐃᓐᓇ 
ᐃᓚᖓ ᐃᓚᓕᐅᔾᔭᐅᓯᒪᓚᐅᙱᑦᑐᖅ ᑕᒪᒃᑯᐊ ᐊᐅᓚᐅᑎᐅᔪᑦ ᐊᐅᓚᑦᑎᐊᑲᓐᓂᕈᓐᓇᖁᓪᓗᒋᑦ ᓂᓪᓚᓱᒃᑐᒥ. 
 
ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᖁᔭᒃᑲ ᒫᓐᓇᐅᔪᖅ ᐃᓱᒪᒃᓴᕐᓯᐅᙱᓐᓇᑦᑕ ᓱᓕ ᑕᐃᒃᑯᐊ 
ᐊᑭᓕᕆᐊᖃᕐᓂᐊᕐᒪᖔᑦᑎᒍᑦ ᑭᓯᐊᓂ ᑕᐃᒃᑯᐊ ᖃᐅᔨᓴᕐᓂᐅᔪᑦ ᐱᔭᕇᖅᑕᐅᓯᒪᓕᖅᐸᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ. ᐃᑲᔪᖅᑐᑲᓐᓂᕈᒪᓪᓗᒍᓗ 
ᐊᖓᔪᖅᑳᖑᔪᖅ. ᑕᐃᒪᐃᑦᑐᒃᑯᓚᐅᕐᓯᒪᒻᒥᒐᑦᑕ ᒐᓴᓕᕐᓗᒃᑐᑕ 2001-ᒥ ᐊᓪᓚᑦ ᑕᐃᒃᑯᐊ ᖃᐅᔨᓴᕈᑕᐅᔪᑦ ᑕᕆᐅᑉ 
ᐊᑭᐊᓄᑦ ᐊᐅᓪᓚᖅᑎᑕᐅᓚᐅᕐᓯᒪᒻᒪᑕ. ᖃᓄᐃᒻᒪ ᒪᑯᐊ ᖃᐅᔨᓴᕈᑕᐅᔪᑦ ᑕᐅᕗᖓ ᐊᐅᓪᓚᖅᑎᑕᐅᔪᓐᓇᖏᓚᑦ? 
ᒫᙵᑐᐃᓐᓇᖅᑐᓂᒃ ᖃᐅᔨᓴᖅᑎᑕᖃᖅᐸᓪᓚᐃᒐᓗᐊᕐᒪᑦ. ᑕᐃᒪᓕᖃᐃ ᑕᕆᐅᑉ ᐊᑭᐊᓄᑦ ᐊᐅᓪᓚᖅᑎᑕᐅᔪᓐᓇᖅᐳᑦ 
ᖃᐅᔨᔭᐅᓂᐊᕐᒪᑕ ᖃᓄᐃᑦᑐᒥᒃ ᐊᑲᐅᙱᓕᐅᕈᑎᖃᕐᒪᖔᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᕐᕕᒋᒃᑲᓐᓂᑲᐃᓐᓇᕐᓗᒍ ᒑᓴᓕᕐᓗᓐᓂᐅᓚᐅᕐᓯᒪᔪᖅ, 
ᐊᑐᓚᐅᕐᓯᒪᔭᕗᑦ. ᐊᓪᐳᑕᒥ ᖃᐅᔨᓴᖅᑎᐅᔪᑦ ᑲᑎᒪᔨᖏᑦ ᖃᐅᔨᓚᐅᖅᑐᑦ ᑭᓱᒥ ᐊᑲᐅᙱᓕᐅᕈᑎᖃᓚᐅᕐᒪᖔᑕ 
ᐊᐅᓪᓚᖅᑎᑕᐅᒻᒪᑦ ᑕᕆᐅᑉ ᐊᑭᐊᓄᑦ, ᑕᕆᐅᑉ ᐊᑭᐊᓂᒥᐅᑕᐅᔪᑦ ᖃᐅᔨᓴᖅᑎᐅᔪᑦ ᑕᐃᒫᒃᓴᐃᓐᓇᑐᐃᓐᓇᖅ 
ᐅᖃᓚᐅᕐᒥᔪᑦ. ᑕᐃᒃᑯᐊ ᖃᐅᔨᔾᔪᑕᐅᔪᑦ ᓱᓕᑎᑦᑎᓕᓚᐅᖅᐳᑦ ᑲᖐᒋᔭᐅᔪᒥᒃ. 
 
ᒑᓴᓕᖑᔪᑦ ᐊᐅᔭᐅᔪᖅ ᓄᓇᓕᓐᓄᖅᑕᐅᓚᐅᖅᑐᑦ ᐊᒻᒪ ᒑᓴᓕᑲᒻᓚᐅᔪᖅ ᓄᓇᓕᓐᓄᖅᑕᐅᓚᐅᖅᑐᑦ 
ᐊᔾᔨᒋᙱᑎᐊᒻᒪᕆᒻᒪᒋᑦ. ᖃᐅᔨᓴᖅᑎᐅᔪᑦ ᑐᓂᓯᓯᒪᐃᓐᓇᕐᒪᑕ ᖃᐅᔨᔭᒥᓐᓂᒃ ᓴᖅᑭᐸᓪᓕᐊᓂᖏᑦ ᒪᓕᒃᑐᒋᑦ. 
ᑭᓯᐊᓂᓕ ᓱᓕ ᖃᐅᔨᓪᓚᕆᑦᓯᒪᙱᑦᑐᒍᑦ ᒫᓐᓇᐅᔪᖅ ᖃᐅᔨᓴᕐᓂᐅᔪᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑭᖑᓪᓕᖅᐹᖅ ᐃᓚᒋᐊᕈᑎᐅᔪᖅ, ᑰᓕ. 
 
ᑰᓕ (ᑐᓵᔨᒃᑯᑦ): ᐅᐊᑦᑎᐅᕈ ᐅᖃᖅᑲᐅᒐᒪ, ᐊᖓᔪᖅᑳᖑᔪᖅ ᐊᐱᕆᔪᒪᔭᕋ ᐊᐅᓪᓚᖅᑎᑦᑎᖁᓪᓗᒍ 
ᖃᐅᔨᓴᖅᑕᐅᔪᒃᓴᐅᔪᒥ ᒫᙵᑐᐃᓐᓇᕐᓯᒪᔪᓄᑦ ᖃᐅᔨᓴᖅᑎᐅᔪᓄᑦ. ᐅᖃᖅᓯᒪᕗᑎᑦ ᐊᐅᓪᓚᖅᑎᓇᕋᖅᑕᒥᓂᕆᓪᓗᒋᑦ 
ᑲᓇᑕᒥ ᑭᓪᓕᓯᓂᐊᕐᓂᕐᒧᑦ ᑲᑎᔨᒃᑯᓐᓄᑦ, ᑭᓯᐊᓂᓕ ᐊᐱᖅᑯᑎᑕᖃᐃᓐᓇᖅᐸᒻᒪᑦ. ᐃᓚᒋᔭᐅᒻᒥᔪᕆᓐᓇ ᐋᓪᐴᑕᒥ 
ᑭᓪᓕᓯᓂᐊᖅᑎᒃᑯᑦ ᑲᑎᒪᔨᖏᓐᓄᑦ ᐊᒻᒪ ᐅᑉᐱᕆᓪᓗᒍ ᑕᐃᒫᒃ ᑭᓯᐊᓂ ᐋᖅᑭᒍᓐᓇᕐᓂᐊᕋᑦᑎᒍ ᐊᐅᓪᓚᖅᑎᒃᑯᑦᑎᒍ 
ᐃᓛᒃᑰᖅᑐᓂᑦ ᑭᓪᓕᓯᓂᐊᖅᑎᐅᔪᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕚ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓯᐊᓪ ᑳᓇᑕᒃᑯᑦ ᐅᖃᖃᑎᒋᔪᓐᓇᖅᐸᒃᑲ ᑕᒪᑐᒥᙵ. 
ᐃᖅᑲᓇᐃᔭᖅᑎᖁᑎᒃᑲᓗ ᖃᐅᔨᒋᐊᖁᓂᐊᕆᕙᒃᑲ ᑕᒪᑐᒥᙵ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 132 - 2(2): ᐃᑯᒻᒪᖅᑯᑎᓂᑦ ᐊᑭᖏᓐᓂᑦ ᕿᒥᕐᕈᔨᒃᑯᑦ ᑲᙳᓇᖅᑎᑕᐅᔪᒥᒃ ᐅᓂᒃᑳᖓᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᖃᖅᑐᖓ ᒥᓂᔅᑕᒧᑦ ᐃᑯᒻᒪᖅᑯᑎᓕᕆᔨᒃᑯᓐᓄᑦ. 
 
ᓯᕗᓪᓕᖅᐹᒥᒃ ᐱᒃᑯᒋᔪᒪᔭᕋ ᐊᖓᔪᖅᑳᖅ ᓈᒻᒪᓈᖅᑎᑦᑎᓯᒪᓂᖓᓂᒃ ᑭᓱᓂᑦ. ᖃᐅᔨᓚᐅᖅᐳᖓ ᑭᖑᓪᓕᕐᒥ 
ᑐᓴᒐᒃᓴᒻᒪᕆᓕᐊᖁᑎᖓᑦ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓄᐊᖓᔪᖅ ᓴᖅᑭᖅᑎᑕᐅᒪᐅᕐᒪᑦ 5:07ᒧᐊᖅᑎᓪᓗᒍ 
ᐅᓐᓄᓴᒃᑯᑦ ᐃᒃᐸᒃᓴᖅ. 
 
ᐊᒻᒪᓗ, ᐅᖃᖅᑏ, ᐃᒃᐸᒃᓴᖅ ᐱᐅᓯᒃᑲᓐᓂᓚᐅᖅᑐᖅ: ᓄᐃᑎᑕᐅᒪᐅᖅᐳᖅ 4:53ᒧᐊᖅᑎᓪᓗᒍ ᐅᓐᓄᓴᒃᑯᑦ 
ᐊᖓᔪᖅᑳᑉ ᑎᑎᕋᕐᕕᖓᓐᓂᒃ. ᐊᖓᔪᖅᑳᖅ ᑕᐃᑰᓇ ᑐᓴᒐᒃᓴᓕᐊᑎᒍᑦ ᐃᒃᐸᒃᓴᖅ ᑐᓴᖅᑎᑦᑎᓚᐅᖅᐳᖅ 
ᐃᑯᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᐅᓂᒃᑳᖓᑦ ᓄᐃᑎᑕᐅᓂᐊᕐᒪᑦ ᑭᓯᐊᓂ ᓇᒃᑲᔾᔭᐅᖑᔪᒫᖅᑐᒥ, ᐊᖓᔪᖅᑳᖅ 
ᑐᓴᖅᑎᑦᑎᓯᒪᓕᕈᓂ ᐊᑭᑦᑐᕆᐊᕐᓂᕆᓂᐊᖅᑕᒥᓂᒃ. 
 
ᐊᖓᔪᖅᑳᒧᑦ ᐊᐱᖅᑯᑎᒐ ᐅᓇ ᖃᓄᐃᒻᒪᑦ ᐃᑯᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᐅᓂᒃᑳᑦ 
ᑲᙳᓇᖅᑎᑕᐅᓯᒪᒻᒪᖔᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖅ ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐊᑖᑕᓐᓄᑦ ᐅᖃᐅᔾᔭᐅᕙᓚᐅᖅᓯᒪᕗᖓ ᐱᖓᓱᑦ 
ᑲᙳᓇᖅᑎᑦᑎᔪᓐᓇᕐᒪᑕ ᒪᕐᕉᒃ ᑐᖁᖓᑉᐸᑎᒃ. 
 
>>ᐃᓪᓚᖅᑐᑦ 
 
ᑲᙳᓇᖅᑎᑕᐅᔪᖃᓗᐊᙱᓚᖅ ᐅᖃᖅᑏ, ᐱᓗᐊᖅᑐᒥᒃ ᐃᓄᒋᐊᑭᑦᑐᒥ ᓲᕐᓗ ᓄᓇᕗᒥ. ᓇᒥᓕᒫᖅ 
ᑐᓴᖅᑎᑕᐅᔪᖃᖅᐸᑉᐳᖅ. ᑲᙳᓇᖅᑎᐅᔪᖅᑕᖃᙱᓚᖅ; ᓱᕙᓕᑭᐊᑦᑎᐊᖑᕗᖅ ᐃᔨᖅᓯᒪᑎᑦᑎᓇᓱᒋᐊᒃᓴᖅ. 
 
ᒐᕙᒪᑐᖃᒃᑯᑦ ᒥᓂᔅᑕᖓᑦ ᑮᓇᐅᔭᓕᕆᓂᕐᒧᑦ ᑮᓇᐅᔭᖅᑐᕈᑎᒃᓴᒥᓂᑦ ᓴᖅᑭᑎᑦᑎᓂᐊᖅᐳᖅ ᐱᖓᔪᐊᖑᓂᐊᖅᑐᒥ. 
ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᑦ ᑮᓇᐅᔭᖅᑐᕈᑎᒃᓴᑦᑎᓐᓂᑦ ᓴᖅᑭᑎᑦᑎᓂᐊᖅᐳᖅ ᕿᑎᖅᑰᑕᐅᓕᖅᐸᑦ, ᐊᒻᒪ 
ᓇᒃᑲᔾᔭᒥ ᓴᖅᑭᑎᑦᑎᓂᐊᖅᐳᒍᑦ ᐃᑯᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔨᒃᑯᑦ ᐊᑐᓕᖁᔭᖏᓐᓂᑦ, ᓴᖅᑭᑎᓗᒋᓪᓗ 
ᑐᓴᒐᒃᓴᖏᑦ ᐊᒻᒪ ᓄᐃᑎᒋᐊᕐᓗᒋᑦ ᐃᑯᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᔨᒃᑯᑦ ᐊᑐᓕᖁᔭᖏᓐᓂᑦ ᑕᐃᑯᖓ ᑎᑭᒃᑯᑦᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑲᙳᓇᖅᑎᑕᐅᔪᖃᙱᑉᐸᓪᓕ, ᖃᓄᐃᒻᒪᑦ ᐊᖓᔪᖅᑳᖅ ᓴᖅᑭᑎᑦᑎᔾᔮᙱᓚᖅ ᐅᓪᓗᒥ 
ᖃᐅᑉᐸᓘᓐᓃᑦ ᖃᖓᒃᑯᓘᓐᓃᑦ? ᑐᓴᕈᒪᑐᐃᓐᓇᖅᑐᖓ ᖃᓄᐃᒻᒪᑦ ᓂᕈᐊᖅᓯᒪᒻᒪᖔᑕ ᒪᓕᒐᓕᐅᖅᑏᑦ ᑕᕝᕙᓂ 
ᐱᕕᖃᖅᑎᑕᐅᖏᒻᒪᖔᑕ ᕿᒥᕐᕈᒍᓐᓇᖅᑎᑕᐅᓗᑎᑦ ᐅᓂᒃᑳᓕᐊᖑᓯᒪᔪᒥᒃ ᐃᑯᒻᒪᖅᑯᑎᑦ ᐊᑭᖏᓐᓂᑦ 
ᕿᒥᕐᕈᔨᒃᑯᓐᓄᑦ ᑐᓴᖅᑎᑕᐅᓚᐅᖅᑳᖅᑎᓐᓇᒋᑦ ᒐᕙᒪᒃᑯᑦ ᐋᖅᑭᖅᓯᒪᔭᖓᑦ, ᖃᓄᖅᑑᕈᑕᐅᖁᓪᓗᒋᑦ ᑖᒃᑯᐊ, 
ᐱᓚᐅᖅᑎᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ) ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐃᓕᖅᑯᓯᕗᑦ ᓇᓗᓇᙱᓯᐊᖅᑐᖅ: ᐃᑯᒻᒪᖅᑯᑎᑦ ᐊᑭᖏᓐᓂᑦ 
ᕿᒥᕐᕈᔨᒃᑯᑦ ᑭᐅᓯᒪᕗᑦ ᐊᒻᒪᓗ ᐱᒃᑯᒍᓱᒃᓯᒪᓪᓗᑎᑦ ᒨᓱᒃᑯᓐᓂᑦ ᐱᓕᕆᖃᑎᖏᓐᓂᓪᓗ ᐱᓕᕆᑦᑎᐊᖅᓯᒪᓂᖏᓐᓂᑦ. 
ᐱᕕᒃᓴᖅ ᓈᒻᒪᒃᓯᓚᐅᙱᑎᓪᓗᒍ ᓱᓕ ᖃᐃᑦᑎᔭᕆᐊᖃᓚᐅᖅᑐᑦ ᐅᕙᓐᓄᑦ. 
 
ᐅᖃᖅᑏ, ᕿᒥᕐᕈᒍᓐᓇᖅᓯᓯᒪᕙᕗᑦ, ᐊᒻᒪ ᐅᖃᖅᑲᐅᒐᒪ ᐅᐊᑦᑎᐊᓵᖅ ᐱᓕᕆᔭᕆᐊᖃᖅᑐᖅᑕᖃᕐᒪᑦ 
ᑮᓇᐅᔭᖅᑐᕈᑎᒃᓴᐅᓂᐊᖅᑐᓂᑦ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᓐᓄᑦ ᓴᖅᑭᖅᑎᓂᐊᖅᑕᖏᓐᓂᑦ ᕿᑎᖅᑰᑕᐅᓕᖅᐸᑦ, 
ᐊᒻᒪᓗ ᐅᓪᓗᑐᐃᓐᓇᐅᓕᖅᐸᑦ ᐊᒻᒪᓗ ᐃᑯᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᔨᒃᑯᑦ ᐊᑐᓕᖁᔭᖏᑦ 
ᓴᖅᑭᖅᑎᑕᐅᓂᐊᖅᐳᑦ ᑭᖑᓂᐊᒍᑦ ᓇᒃᑲᔾᔭᐅᓕᖅᐸᑦ. 
 
ᐅᖃᖅᑏ, ᐃᓕᖅᑯᓯᖅ ᐅᓇᐅᕗᖅ ᒐᕙᒪᒃᑯᓐᓄᑦ ᐱᔭᐅᑦᑕᖅᑯᖅ ᐊᒻᒪ ᑭᐅᔭᕆᐊᖃᕐᓇᐅᓪᓗᓂ, ᓴᖅᑭᔮᑦᑎᐊᖅᐳᖅ. 
ᐅᖃᐅᓯᕆᖃᑦᑕᐃᓐᓇᖅᓯᒪᕙᕗᑦ ᑖᓐᓇᓴᐃᓐᓇᖅ ᐊᒥᓱᐊᖅᑎᑦᑐᒍ: ᐱᓂᐊᖅᐸᕗᑦ, ᐊᑐᓕᒐᒃᓴᐃᑦ ᓄᐃᑎᓂᐊᖅᐸᕗᑦ 
ᐊᒻᒪᓗ ᓴᖅᑭᖅᑎᓪᓗᒋᑦ. 
 
ᑕᐃᒪᓐᓇᐅᒻᒪᑦ ᑭᖑᕙᕆᐊᖅᑕᐅᓂᖅᑕᖃᙱᓚᖅ. ᑭᖑᕙᕆᐊᕈᑎᑐᐊᖅ ᒐᕙᒪᑐᖃᒃᑯᑦ ᑮᓇᐅᔭᖅᑐᕈᑎᒃᓴᖓᑦ 
ᐱᖓᔪᐊᖑᓂᐊᖅᑐᒥ, ᐅᕙᒍᓪᓕ ᖃᐅᑐᐊᖅᐸᑦ ᕿᑎᖅᑰᑕᐅᓕᖅᐸᑦ ᐱᓂᐊᖅᑐᑕ, ᐊᒻᒪᓗ ᓴᖅᑭᓐᓂᐊᕆᓪᓗᑎᒃᑯ 
ᐃᑯᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᔨᒃᑯᑦ ᐊᑐᓕᖁᔭᖏᓐᓂᑦ ᐊᒻᒪ ᑭᐅᓗᑎᒃᑯ ᓇᒃᑲᔾᔭᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ. ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᒻᒪᐃᓛᒃ, ᐅᖃᕈᒪᕗᖓ ᐊᖓᔪᖅᑳᑉ ᐅᓂᒃᑳᒥᒃ ᐱᓯᒪᓕᕐᓂᖓᓂᒃ ᐅᖃᖅᑲᐅᒻᒪᑦ ᐊᒻᒪ 
ᐃᓕᖅᑯᓯᕆᓂᐊᕐᓇᕋᖅᑕᒥᓂᒃ ᒐᕙᒪᒃᑯᑦ ᖃᓄᖅᑑᕆᐊᖃᕐᒪᑕ ᐊᑐᓕᖁᔭᐅᔪᓂᑦ ᐊᒻᒪ ᐋᖅᑮᓗᑎᑦ. ᑕᐃᒪᓐᓇᒃ 
ᒐᕙᒪᒃᑯᑦ, ᓯᕗᓕᖅᑏᑦ ᑲᑎᒪᔨᒃᑯᖏᑦ ᐊᒻᒪᓗ ᐊᖓᔪᖅᑳᖑᔪᑦ ᑭᖑᓪᓕᖅᐹᒥᒃ ᐅᖃᕐᕕᒃᓴᖃᕐᓂᐊᖅᐳᑦ ᑖᒃᑯᓇᙵᑦ 
ᐊᑐᓕᖁᔭᐅᔪᓂᑦ ᓄᐃᓂᐊᖅᑐᓂᑦ. 
 
ᐅᓂᒃᑳᖅ ᐊᔾᔨᒋᙱᑕᖓ. ᖃᓄᐃᒻᒪᑦ ᐊᖓᔪᖅᑳᖅ ᖃᐃᑦᑎᔪᒪᙱᓚᖅ ᑕᐃᒃᓱᒥᖓ ᐅᓂᒃᑳᒥᒃ? ᑎᑎᖅᑲᒥ 
ᓴᖅᑭᖅᑎᓚᐅᖅᑕᖓᓂ, ᐃᓱᒪᒋᒐᒃᑯ ᐱᔭᕇᖅᓯᒪᓕᕐᑐᓂ ᖃᓄᐃᓕᔪᒪᒻᒪᖔᑕ ᐱᖁᔭᐅᓯᒪᔪᓂ. ᓱᒻᒪᑦ 
ᓴᖅᑭᖅᑎᔪᓐᓇᖏᓚᒋᑦ ᐅᓂᒃᑳᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖃᑦᑎᐊᑎᖅᑐᓂ, ᖃᓄᖅ ᐊᔾᔨᒌᖏᑦᑐᓂ, ᐅᕝᕙᓘᓐᓃᑦ 
ᖃᑦᑎᐊᑎᖅᑐᒍ ᑕᐃᒫᒃᓴᐃᓐᓇᖅ ᑭᐅᒋᐊᖃᖅᑯᖓ? 
 
ᐅᓂᒃᑳᖅ ᐱᔭᐅᓯᒪᓕᕐᑐᖅ. ᐱᓕᕆᐊᖑᒋᐊᖃᕐᒪᑦ ᐃᓄᑦᑎᑑᓕᖅᑕᐅᓗᓂ: ᓇᓗᓇᐃᔭᖅᓯᒪᒻᒪᑦ. ᐱᓕᕆᐊᖑᒋᐊᖃᕐᒪᑦ 
ᐊᓯᐊᒍᑦ, ᐱᓕᕆᖃᑎᖃᖅᑐᓂ ᐊᖓᔪᖅᑳᑉ ᑮᓇᐅᔭᓕᕆᓂᕐᒧ ᐊᑐᖅᑐᒃᓴᖏᓐᓂ, ᓴᖅᑭᔮᖏᑦᑐᖅ ᑭᓯᐊᓂ ᕿᑎᖅᑰᒥ. 
 
ᓴᖅᑭᑎᓐᓂᐊᓚᐅᕋᓗᐊᕋᑦᑎᒍ ᑮᓇᐅᔭᐃᑦ ᐊᑐᖅᑐᒃᓴᐃᑦ ᐱᖓᑦᑎᕐᒥ, ᐊᒻᒪ ᐃᓕᔪᓐᓇᕐᓂᐊᓚᐅᖅᑕᕋ ᑕᓪᓕᒥᕐᒥ. 
ᒐᕙᒪᑐᖃᒃᑯᑦ ᑮᓇᐅᔭᓂ ᐊᑐᖅᑐᒃᓴᓂ ᓴᖅᑮᓛᕐᒪᑕ ᐱᖓᑦᑎᕐᒥ, ᐊᑐᖅᑐᒃᓴᕗ ᕿᑎᖅᑰᒥ, ᐊᒻᒪ ᓴᖅᑭᑎᓐᓂᐊᖅᑕᕗ 
ᐅᓂᒃᑳᑦ ᓇᒡᒐᔾᔭᐅᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐅᖃᐅᓯᒃᓴᐃᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑐᓴᐃᓐᓇᕋᔪᓲᕗᑦ ᐊᑐᖅᑐᒃᓴᐃᑦ ᓴᖅᑭᕐᓂᐊᓕᕋᐃᒻᒪᑕ: “ᖃᐅᔨᒪᖏᑦᑐᖓ, 
ᓴᖅᑭᖅᑎᒍᓐᓇᖏᑕᕗ ᐅᐱᓐᓇᕋᓂ ᐊᑐᖅᑐᒃᓴᓄ ᐊᑦᑐᐊᒻᒪᑦ; ᓴᖅᑭᖅᑎᒍᓐᓇᖏᑕᕗ ᐃᓄᖅᑎᑑᓕᖅᑎᒃᓯᒪᖏᒻᒪᑦ.” 
 
ᐊᖓᔪᖅᑳᖑᔪᖅ ᐅᖃᖅᑲ ᐅᓂᒃᑳᖅ ᐱᓯᒪᔭᖓ ᐆᒪᖅᑯᑎᓄ ᐊᑭᖏᓐᓄ ᕿᒥᕈᔨᓂ ᖃᓪᓗᓈᑎᑐᑐᐊᖅ ᐊᒻᒪ 
ᓇᒻᒥᓂᖅ ᐃᓄᑦᑎᑑᓕᖅᑕᐅᓪᓗᓂ? ᑖᓐᓇ ᓄᖅᑲᖓᐅᑎᒋᕙᐅ, ᐊᑐᖅᑐᒃᓴᓂ ᖃᐅᔨᔭᐅᔭᕆᐊᖃᖅᑐᖃᖏᒻᒪᑦ 
ᑕᕝᕙᓂ ᐅᓂᒃᑳᓂ ᑕᐃᒫᒃ ᐱᔾᔪᑎᖃᖅᑐᓂ ᑐᓂᓯᔪᓐᓇᖏᓚᖅ ᑐᑭᓯᒋᐊᕈᑎᓂ ᒫᓐᓇ? 
 
ᐅᕙᖓ ᖃᐅᔨᒪᒐᒪ, ᐊᒻᒪ ᓄᓇᕗᒻᒥᐅᓕᒫᑦ ᑕᑯᒍᒪᓪᓗᑎ, ᖃᓄᖅ ᐆᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᑲᑎᒪᔨᖏ 
ᐅᖃᕐᒪᖔᑕ ᕿᒥᕈᓂᕐᒥ ᐊᑭᒋᓂᐊᖅᑕᖏᓐᓂ ᐆᒪᖅᑯᑎᓕᕆᔨᒃᑯᑦ. ᑕᑯᒍᒪᒐᑦᑕ ᐊᒻᒪ ᑕᑯᒍᒪᒐᑦᑕᐃᓛᒃ, 
ᐅᖃᖅᑕᐅᓚᐅᖏᓐᓂᖓᓂ ᐊᑭᒋᓂᐊᖅᑕᖏ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᓂᒃᑳᖑᔪᖅ ᐆᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ 100 ᐅᖓᑖᓃᒻᒪᑕ 
ᒪᑉᐱᖅᑐᒐᐃᑦ; ᓇᓗᓇᐃᔭᖅᓯᒪᑦᑎᐊᕐᒪᑕ. ᐅᖃᖅᑲᐅᒋᕗᖓ, ᐃᓕᔪᓐᓇᓂᐊᕐᓂᕋᖅᑐᒋ ᓇᒡᒐᔾᔭᐅᒥ. 
ᐃᓕᔭᐅᓚᐅᖅᑎᓐᓇᒍ ᐅᓂᒃᑳᖅ ᐊᒻᒪ ᑕᖅᑲᐅᖓᑐᐃᓐᓇᖅ ᐊᑐᐃᓐᓴᐅᓗᓂ, ᑲᑎᖃᑎᒋᓂᐊᖅᑕᒃᑲ ᐃᓚᒋᔭᐅᔪᑦ, 
ᐃᓚᒋᔭᐅᔪᓕᒫᑦ,  

ᕿᒥᕐᕈᖃᑎᒋᓗᒋ ᐱᖁᔭᐅᓯᒪᔪᓂ, ᐊᒻᒪ ᐅᖃᐅᓯᕆᓂᐊᖅᑐᒋ ᖃᓄᐃᑦᑐᑦ ᖁᕙᕆᐊᕐᖁᔭᐅᓯᒪᓂᐊᕐᑐᑦ ᐊᒻᒪ 
ᖃᓄᐃᑦᑐᓂ ᓇᓂᓯᓯᒪᒻᒪᖔᑕ ᐆᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ, ᐊᒻᒪ ᑐᑭᓯᒋᐊᕐᕕᒃᓴᐅᔪᖅ ᓴᖅᑭᑕᐅᓂᐊᕐᑐᑦ 
ᓇᒡᒐᔾᔭᐅᒥ. 
 
ᐃᓚᒋᔭᐅᔪᖅ ᖃᐅᔨᒃᑲᖅᑕᐅᓂᐊᕐᑐᖅ. ᑕᐃᒪᐃᒍᓐᓇᓂᐊᖅᑐᒋᔪᖓ ᐅᓪᓘᓂ ᒪᕐᕉᓂᖅᑲᐃ, ᕿᑎᖅᑰᖑᔭᕇᖅᑲᑦ 
ᐊᖓᔪᖅᑳᖑᔪᖅ ᓴᖅᑭᑎᑉᐸᒋ ᑮᓇᐅᔭᓂ ᐊᑐᖅᑐᒃᓴᓂ ᐊᒻᒪ ᑕᐃᑲᖓᑦ ᑲᔪᓯᒋᐊᕐᓂᐊᕐᓗᑕ. 
 
ᑕᐃᒪᐃᓐᓂᖓᓄ, ᓄᖅᑲᖓᑎᑕᐅᖏᑦᑐᑦ. ᓇᓗᓇᐃᔭᖅᓯᒪᒻᒪᑕ, ᐊᒻᒪᓗᑦᑕᐅᖅ ᐊᐅᓚᑕᐅᓂᖏᓐᓄ ᐊᒻᒪ 
ᑮᓇᐅᔭᓕᕆᓂᕐᒧ ᐱᔾᔪᑎᐅᔪᑦ, ᐆᒻᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᐅᓂᒃᑳᖏᓐᓂ. ᐊᑐᐃᓐᓴᐅᓂᐊᖅᑐᑦ ᓇᒡᒐᔾᔭᐅᒥ 
ᐊᒻᒪ ᑐᑭᓯᒋᐊᕈᑎᐅᔪᑦ ᑐᓂᔭᐅᓂᐊᕐᑐᑦ ᐃᓚᒋᔭᐅᔪᓄ, ᑕᐃᒪᐃᒐᔪᓲᖅ ᑕᐃᒪᐃᑦᑐᓂᑦ, ᐃᑲᕋᓂᖅᑲᐃ 48 - 72. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐋᕆᐊᒃ. 
 
ᐊᐱᖅᑯᑦ 133 - 2(2): ᑮᓇᐅᔭᖃᖅᑎᑕᐅᓂᖅ ᐃᓕᓴᖅᓯᕕᒃ ᑎᒥᖓ 
 
ᐋᕆᐊᒃ: ᐅᖃᖅᑏ, ᐊᐱᖅᑯᑎᒐ ᑐᕌᖅᑎᒍᒪᔭᕋ ᐋᓐᓂᐊᖅᑐᓕᕆᓂᕐᒧ ᑲᒪᒋᔭᖃᖅᑐᖅ. 
 
ᐅᓪᓗᒥᐅᖅᑲᐅᔪᖅ, ᐅᖃᖅᑲᐅᒐᒪ ᐱᒻᒪᕆᐅᔪᓂ ᐱᓕᕆᓂᖏᓐᓄ ᐃᓕᓴᖅᓯᕕᒃ ᑎᒥᖓᓂ ᑲᖏᖅᑐᒑᐱᒻᒥ. 
ᐱᓕᕆᐊᖏᑦ ᑮᓇᐅᔭᖃᖅᑎᑕᐅᑦᑎᐊᕋᓗᐊᕐᑎᓪᓗᒋ, ᑎᒥᐅᔪᖅ ᐊᒥᒐᖅᓯᕈᔪᒻᒪᑕ ᐊᐅᓚᓂᖏᓐᓄ ᐊᒻᒪ 
ᐊᐅᓚᔾᔪᑎᖏᓐᓄ. ᖃᐅᔨᒪᔪᐃᓐᓇᐅᒐᑦᑕ, ᐆᒻᒪᖅᑯᑏᑦ ᖁᕙᕆᐊᑐᐃᓐᓇᕆᐊᖃᕐᒪᑕ 30ᐳᓴᓐᒥ ᑲᖏᕐᑐᒑᐱᒻᒥ. 
ᐊᖓᔪᖅᑳᖑᔪᖅ ᐊᐅᓚᔾᔪᑎᓪᓗᐊᖏᓐᓄ ᑮᓇᐅᔭᖃᖅᑎᑦᑎᓂᐊᖅᑲ ᐃᓕᓴᖅᓯᕕᒃ ᑎᒥᖓᓄ, ᐄ ᐅᕝᕙᓘᓐᓃᑦ ᐋᒡᒐ? 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳᖅ ᐋᓐᓂᐊᖅᑐᓕᕆᓂᕐᒧ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᑦᑎᐊᕙᒃ ᐊᒻᒪ ᖁᔭᓐᓇᒦᕈᒪᔭᕋ 
ᓴᖅᑭᑎᓐᓂᖓᓄ. 
 
ᐄᓛᒃ, ᑮᓇᐅᔭᖃᖅᑎᑦᑎᓂᕐᒧ ᐊᖏᕈᑎᐅᔪᖅ ᐊᔾᔨᒌᖏᒻᒪᑕ ᓄᓇᓕᓐᓂ. ᐃᓚᖏ ᕼᐊᒻᒪᓚᒃᑯᓃᖔᖅᑐᑎ ᐊᒻᒪ 
ᐃᓚᖏ ᓄᓇᕗᑦ ᒐᕙᒪᒃᑯᖏᓐᓂ. ᒫᓐᓇᐅᔪᒥ, ᑭᐅᔪᓐᓇᖏᑦᑐᖓ ᑮᓇᐅᔭᖃᖅᑎᑎᒃᑲᓂᕐᓂᐊᕐᒪᖔᑕ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᒫᓐᓇᐅᑎᓪᓗᒍ ᑭᐅᓚᖓᙱᑦᑐᖅ, ᓇᓗᓇᖏᑦᑐᖅ ᑐᓴᖅᑎᑦᓯᒍᑕᐅᒋᐊᖓ 
ᑎᒍᓂᐊᖅᑕᖓ. ᐅᖃᐅᓯᒃᑯᑦ ᐊᐱᖅᑯᑎᑦᓴᐃᑦ. ᐹᓇᐸᔅ. 
 
ᐊᐱᖅᑯᑦ 134 - 2(2): ᓇᓄᐃᑦ ᖃᑦᓯᐅᓂᖏᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓐᓄᑦ ᐊᕙᑎᓕᕆᔨᒃᑯᑦ. ᐅᖃᖅᓱᖓ 
ᐅᕙᑦᓯᐊᕈᒋᐊᖑᖅᑲᐅᔪᖅ, ᐅᖃᐅᓯᖃᖅᑲᐅᒐᒪ ᓇᓄᖏᑦ ᖃᑦᓯᐅᓂᖏᓐᓂᒃ ᐊᒻᒪᓗ ᑰᑕᓂᒃ. 

ᐊᐱᖅᑯᑎᒐ ᐅᓇ: ᒥᓂᔅᑕ ᐊᑐᐃᓐᓇᐅᑎᑦᓯᕕᐅᓯᒪᕙ ᓄᑖᓂᒃ ᓇᓗᓇᐃᕈᑎᑦᓴᓂᒃ ᑖᒃᑯᐊ ᓇᓄᐃᑦ 
ᓄᖑᑉᐸᓪᓕᐊᕆᐊᖏᑦ ᐊᒥᓱᙳᐸᓪᓕᐊᒐᑎᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᕙᑎᓕᕆᓂᕐᒧᑦ, ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎ ᑖᑦᓱᒪᙵᑦ 
ᐊᐱᕆᒻᒪᑦ.  
 
ᑖᒃᓄᖓ ᓇᓄᐃᑦ ᖃᑦᓯᐅᙱᓐᓄᑦ, ᐃᖅᑲᓇᐃᔭᖃᑎᖃᑦᑎᓯᐊᖅᑐᒍ ᐆᒪᔪᓕᕆᔨᓂᒃ ᓄᓇᕗᒻᒥ ᓄᓇᓕᓐᓂᒃ ᐊᒻᒪᓗ 
ᒥᓂᔅᑕᐅᕝᕕᐅᔪᓂᒃ. ᒫᓐᓇᐅᑎᓪᓗᒍ ᓇᓄᐃᑦ ᐊᒥᓱᙳᐹᓪᓕᖅᓯᒪᔪᑦ, ᐃᓘᓐᓇᖏᓐᓂᐅᖏᑦᑑᒐᓗᐊᖅ ᓄᓇᓕᓐᓂ. 
ᑰᑕᕆᔭᐅᔪᑦ ᐊᒥᓱᙳᕆᐊᖅᓯᒪᔪᑦ ᐃᓚᖏᓐᓂ ᓄᓇᓖᑦ ᐊᒻᒪᓗ ᐃᓚᖏᑦ ᑕᐃᒪᐃᓕᖓᑐᐃᓐᓇᖅᑐᑦ ᐊᓯᖏᑦ. 
 
ᖃᐅᔨᒪᔪᑦᓴᐅᒐᑦᓯ, ᖃᐅᔨᓴᕐᓂᐅᓯᒪᔪᑦ ᐃᓘᓐᓇᒐᓚᑎᒃ ᑲᒪᒋᔭᐅᑦᑕᖅᓯᒪᒻᒪᑕ ᖃᓪᓗᓈᓃᙶᖅᑐᓄᑦ, ᐊᒻᒪᓗ ᒫᓐᓇ 
ᐊᑐᓕᖅᑎᑦᓯᕙᓪᓕᐊᓕᕋᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᓇᓗᓇᑦᓯᐊᖏᑦᑐᖅ, ᐊᒻᒪᓗ ᑕᒪᓐᓇ ᐱᔾᔪᑎᒋᓪᓗᒍ 
ᐊᓯᔾᔨᕐᓂᐅᔪᖅ, ᖃᐅᔨᓴᕐᓂᐅᔪᑦ ᐊᑯᓂᐅᓂᖅᓴᐅᓂᐊᖅᑐᑦ ᐱᔭᕇᖅᑕᐅᒐᓱᐊᕐᓗᑎᒃ. ᑭᓯᐊᓂᑦᑕᐅᖅ, 
ᐃᓄᐃᓴᓪᓕᕚᓪᓕᕐᓂᕐᐸᑕ ᖃᓄᐃᒋᐊᕆᐊᖃᕋᔭᖅᑐᒍᑦ, ᓇᓗᓇᑦᓯᐊᖏᒻᒪᑦ ᖃᐅᔨᓴᕐᓂᖅᑕᖃᒃᑲᓐᓂᕆᐊᖃᕋᔭᕆᐊᖓ 
ᓇᓗᓇᐃᕆᐊᕐᓗᒋᑦ ᓈᓴᐅᑎᖏᑦ. ᑭᓯᐊᓂ ᐊᒥᓱᙳᐸᓪᓕᖅᓯᒪᔫᔮᖅᑐᑦ ᓇᓄᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᓇᓗᓇᐃᖅᑕᐅᓯᒪᔪᖅ ᐱᕙᓪᓕᐊᔪᑎᒍᑦ ᐅᓂᒃᑳᓂ ᐅᖃᕐᓱᓂ 
ᓄᖅᑲᑎᑦᓯᔾᔮᖏᓐᓂᕋᖅᓱᓂ ᒫᓐᓇ ᐊᒥᓱᙳᕆᐊᕐᓂᐅᓯᒪᔪᓂᒃ ᓇᓐᓄᑦᑕᐅᒍᓐᓇᖅᑐᓂᒃ. ᒥᓂᔅᑕ ᓇᓗᓇᐃᖅᓯᒍᓐᓇᖅᑲ 
ᒪᓕᒐᓕᐅᖅᓕᒫᓄᑦ ᑕᒪᑦᓱᒪᙵᑦ, ᒥᓂᔅᑕᐅᕕᐅᔪᖅ ᐃᓚᐅᑎᑦᓯᖏᓐᓇᖃᑦᑕᕐᓂᐊᕆᐊᖓ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᓄᖃᑦᓯᓕᕈᑎᒃ ᖃᑦᓯᐅᓂᖏᓐᓂᒃ ᓇᓄᐃᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᐱᒻᒪᕆᐅᒋᔭᕋᓕ ᐅᕙᑦᑎᓐᓂᒃ ᐅᐱᒍᓱᑦᓯᐊᕆᐊᖃᖅᑐᒍᑦ 
ᑕᒪᒃᑮᓐᓂᒃ ᖃᐅᔨᒪᓂᐅᔫᓐᓂᒃ, ᐃᓄᐃᑦ ᖃᐅᔨᒪᑐᖃᖏᓐᓂᒃ ᐊᒻᒪᓗᑦᑕᐅᖅ ᖃᓪᓗᓈᑦ ᖃᐅᔨᒪᔭᖏᓐᓂᒃ 
ᐊᑐᖃᑦᑕᖅᓯᒪᓕᖅᑕᑎᓐᓂᒃ ᐊᕐᕌᒍᓂᒃ 30-ᓂᒃ ᒐᕙᒪᐅᓪᓗᑕ ᐅᕝᕙᓘᓐᓃᑦ ᓄᓇᑦᓯᐊᕐᒥ ᒐᕙᒪᐅᓚᐅᖅᑐᑦ. 
 
ᐱᒻᒪᕆᐅᒋᒐᒃᑯ ᑲᔪᓯᑎᑦᓯᓂᖅ ᖃᐅᔨᓴᕐᓂᕆᔭᑦᑎᓐᓂᒃ ᓇᓄᕐᓂᒃ ᓄᓇᕗᒻᒥ. ᖃᐅᔨᓯᒪᓕᑐᐊᕈᑦᑎᒍ ᖃᑦᓯᐅᓂᖏᑦ 
ᐊᑐᓂᑦ ᖃᐅᔨᓴᖅᑐᓂᒃ, ᖃᓄᖅᑑᕆᐊᖃᓛᖅᑐᒍᑦ ᑕᐃᑲᓂ ᓄᓇᓕᓐᓂᒃ ᐃᓚᐅᑎᑦᓯᓗᑕ ᐊᒻᒪᓗ ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᓐᓂᒃ. 
 
ᐱᒻᒪᕆᐅᕗᖅ ᖃᐅᔨᓴᑦᓯᐊᕆᐊᖃᕐᓂᕆᔭᕗᑦ ᐃᖅᑲᓇᐃᔭᖃᑎᖃᑦᓯᐊᕐᓂᕐᒥᒃ ᓄᓇᓕᓐᓂᒃ. 
ᐊᒥᓱᙳᐹᓪᓕᓚᐅᖅᑎᓪᓗᒋᑦ 115-ᓂᒃ ᓇᓄᕐᓂᒃ, ᑕᐃᒪᐃᓕᖓᓂᐊᖅᑐᒍᑦ, ᐃᓄᐃᓴᓪᓕᕚᓪᓕᖅᑐᕆᑦᓯᒍᑦᑕᓗ 
ᓇᓪᓕᖏᓐᓂᒃ ᖃᑦᓯᐅᓂᖏᓐᓂᒃ, ᐃᓱᒪᑦᓴᖅᓯᐅᕈᑎᖃᕈᓐᓇᖏᓐᓇᕐᓂᐊᖅᑐᒍᑦ ᐃᓄᐃᓴᓪᓕᒋᐊᕆᓂᕐᒥᒃ 
ᓇᓐᓄᑦᑕᐅᒍᓐᓇᖅᑐᓂᒃ ᐅᕝᕙᓘᓐᓃᑦ ᑕᐃᒪᐃᓕᖓᑎᑐᐃᓐᓇᕐᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦᓴᐃᑦ. ᐃᕝᔭᕈᑕᐃᓚᒃ. 

ᐊᐱᖅᑯᑦ 135 - 2(2): ᖁᕐᓗᑦᑐᒥ ᐊᖑᑎᓄᑦ ᐊᑲᐅᓯᕐᓴᕐᕕᒃ ᒪᑐᐃᕐᓂᖓ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᒥᓂᔅᑕᖓᓐᓄᑦ ᒪᓕᒐᓕᕆᔨᒃᑯᑦ. 
 
ᖃᖓ ᖁᕐᓗᖅᑐᒥ ᐊᖑᑎᓄᑦ ᐊᑲᐅᓯᓴᕐᕕᒃ ᒪᑐᐃᖅᑕᐅᓪᓚᕆᓐᓂᖅᖁᔭᓐᓇᒦᒃ ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓᑦ ᒪᓕᒐᓕᕆᔨᒃᑯᑦ, ᒥᓂᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒫᓐᓇᒧᑦ ᐱᓯᒪᔭᑐᐊᕋ ᒫᑦᓯ ᕿᑎᖓᓂ. ᖃᐅᔨᒪᙱᑦᑐᖓ ᑕᐃᓐᓇ 
ᐅᓪᓗᖓ ᐋᖅᑭᒃᑕᐅᓯᒪᒻᒪᖔ. ᑕᐃᓐᓇ ᓱᓕ ᓴᓴᓇᔭᐅᕙᓪᓕᐊᒻᒪᑦ ᐃᓪᓘᔪᖅ ᖃᐅᔨᒪᔭᐅᑦᑎᐊᕋᓱᐊᖅᑐᓂ 
ᒪᓕᒃᑕᐅᔭᕆᐊᓕᓐᓂᒃ ᒪᓕᒃᑲᓗᐊᕐᒪᖔᖅ, ᐅᓪᓗᒥᒧᑦ ᑎᑭᑦᑐᒍ ᑕᐃᒪᐃᓕᖓᔪᖅ. ᑕᐃᒃᑯᐊ ᐃᖅᑲᓇᐃᔭᖅᑎᓕᒫᑦ 
ᐅᑕᖅᑭᔪᑦ, ᑭᓯᐊᓂᓕ ᑕᐃᓐᓇ ᐃᓪᓗᔪᖅ ᓇᒻᒪᑦᑎᐊᕆᐊᖃᕐᒪᑦ ᐊᑐᖅᑕᐅᔪᓐᓇᕐᓯᓚᐅᙱᓐᓂᖓᓄᑦ ᑎᒍᔭᐅᓯᒪᔪᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᕝᔭᕈᑕᐃᓚᖅ 
 
ᐃᕝᔭᕈᑕᐃᓚᖅ: ᖁᔭᓐᓇᒦᒃ, ᐅᖃᖅᑎ. ᖁᕐᓗᖅᑐᒦᑎᓪᓗᖓ, ᑭᒡᒐᖅᑐᖅᑕᒃᑲ ᑲᑎᒪᖃᑎᒋᓚᐅᕋᒃᑭᑦ. ᓄᓇᓕᐅᔪᑦ 
ᐅᖃᖃᑦᑕᓚᐅᕐᒪᑕ ᐃᓱᒫᓗᒍᑎᒋᔭᒥᓐᓂᒃ ᐊᒃᑕᓐᓇᖅᑐᒥᓐᓂᕐᒧᑦ ᐊᒻᒪ ᖃᐅᔨᓯᒪᓚᐅᕐᒪᑕ ᑕᐃᓐᓇ ᐃᓪᓘᔪᖅ 
ᐊᕙᓗᐊᕈᑕᖃᙱᒻᒪᑦ. ᖃᓄᐃᓕᐅᕋᓱᐊᖅᐸᑦ ᑕᐃᒃᑯᐊ ᐊᑦᑕᓇᔾᔭᐃᓯᒪᑎᑕᐅᓇᓱᐊᖅᑐᓂ ᓄᓇᓕᓐᓄ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐃᖅᑲᓇᐃᔭᖅᑎᓕᒫᖑᔪᑦ ᐃᓕᓐᓂᐊᖅᑎᑕᐅᓯᒪᔪᑦ 
ᐃᖅᑲᓇᐃᔮᒃᓴᖏᓐᓂᑦ ᒫᓂ ᐃᑲᔪᖅᑕᐅᕕᐅᔪᒥ, ᖃᐅᔨᒪᑦᑎᐊᖅᑐᑦ ᖃᓄᐃᑦᑐᓂᒃ ᓂᕆᐅᒋᐊᒃᓴᖅ. ᑕᒪᓐᓇ 
ᐃᓱᒪᓗᒍᑕᐅᓂᖅᐸᐅᖃᑕᐅᓚᐅᕐᓯᒪᔪᖅ, ᑕᐃᒃᑯᐊ ᓄᓇᓕᐅᔪᑦ ᐊᒻᒪ ᑎᒍᔭᐅᓯᒪᔪᑦ ᑕᕝᕙᓂ 
ᖃᐅᔨᓴᖅᑕᐅᖃᑦᑕᕐᓂᐊᕐᒪᑕ, ᑲᑉᐱᐊᓇᖅᑐᖃᖅᐸᑦ ᑕᐃᑲᓂ ᑕᐃᑲᓃᑎᑕᐅᒍᓐᓃᕋᔭᖅᑐᑦ. 
 
ᒫᓐᓇᒧᑦ ᓇᒻᒪᒋᔭᕗᑦ ᖃᓄᐃᓕᐅᕐᓂᐅᓯᒪᔪᑦ. ᖃᐅᔨᒪᑦᑎᐊᕋᓱᐊᖅᑐᑕᓗ ᑕᐃᒃᑯᐊ ᐸᓖᓯᒃᑯᑦ ᓇᒻᒪᒃᑲᓗᐊᕐᒪᖔᑕ 
ᑕᐃᒃᑯᐊ ᐃᑲᔪᖅᑕᐅᔭᕆᐊᖃᖅᑐᒥᓂᐅᑉᐸᑕ, ᐃᑲᔪᖅᑕᐅᔪᓐᓇᕋᔭᖅᑐᑦ. ᑕᐃᒪᓕ, ᑕᒪᓐᓇ ᓂᕈᐊᕈᑎᒋᓯᒪᓗᐊᕐᒥᔭᕗᑦ 
ᖁᕐᓗᖅᑐᒥᒃ, ᓄᓇᓕᐅᔪᓂ ᐃᑲᔪᖅᑎᖃᑦᑎᐊᑲᓐᓂᕈᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᕝᔭᕈᑕᐃᓚᖅ 
 
ᐃᕝᔭᕈᑕᐃᓚᖅ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᔪᖅ ᐅᖃᐅᔾᔨᔪᓐᓇᖅᐸ ᐃᖅᑲᓇᐃᔭᖅᑎᒥᓂᒃ 
ᒪᑐᐃᖓᑎᑦᑎᖁᓗᒋᑦ ᑭᒃᑯᑐᐃᓐᓇᕐᓄᑦ ᕿᒥᕐᕈᔭᐅᔪᓐᓇᕐᓗᓂ ᑕᐃᒃᑯᐊ ᖁᕐᓗᖅᑐᒥᐅᑕᐅᔪᑦ ᑕᑯᔪᓐᓇᓛᕐᒪᑕ 
ᐃᓪᓗᒥᒃ ᐊᐱᖅᑯᑎᒃᓴᖃᕈᑎᓪᓗ ᐊᐱᕐᓱᕈᓐᓇᕐᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᕿᓚᓈᖅᐳᖓ ᒪᑐᐃᕐᓯᓛᕆᐊᒃᓴᖅ ᒪᑦᓯ ᕿᑎᐊᓂ ᐊᒻᒪ 
ᑕᐅᕗᙵᓛᖅᑐᖓ, ᒪᓕᒐᓕᐅᖅᑎ ᐊᐃᒃᐸᕆᓗᒍ, ᖁᕕᐊᓱᒍᑎᖃᕈᒫᕐᓂᐊᖅᑐᑕᓗ ᒪᑐᐃᖅᑕᐅᓂᖓᓄᑦ ᑕᐃᒃᓱᒪ 
ᐃᑲᔪᖅᑕᐅᕕᐅᓂᐊᖅᑑᑉ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓚᕋᓚᒃ. 
 
ᐊᐱᖅᑯᑦ 136 - 2(2): ᓄᑖᖑᖅᑎᑕᐅᓂᖏᑦ ᐊᖅᑯᑦᑐᒃᓯᐅᑕᐅᔪᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᔪᖓ ᒪᓕᒐᓕᐅᖅᑎᐅᖃᑎᒐ, ᑲᑦᑐᒃ, ᑕᓚᕖᓴᒃᑯᑦ ᑕᑯᓐᓇᕐᒪᑦ; 
ᐊᑲᐅᓯᓵᖁᕙᕋ ᐊᒻᒪ ᒪᓕᒐᓕᐅᕐᕕᒻᒥ ᑭᖑᓂᖃᖅᐳᑎᑦ. 
 
ᐊᐱᕆᓂᐊᖅᑐᖓ ᐊᖓᔪᖅᑳᖓᓐᓄᑦ ᒪᓕᒐᓕᕆᔨᒃᑯᑦ. ᐊᕐᕌᓂ ᐊᑲᐅᓯᒋᐊᖅᑎᑕᐅᓂᐊᓚᐅᕐᓯᒪᒻᒪᑦ 
ᐊᖁᑦᑐᕐᓯᐅᑎᑖᖃᑦᑕᕐᓂᖅ ᑭᕙᓪᓕᕐᒥ, ᐱᓗᐊᖅᑐᒥ ᐊᕐᕕᐊᓂ. ᑐᓴᖃᑦᑕᕐᓯᒪᒐᒪ ᐊᒥᓱᑦ ᓄᓇᓕᐅᔪᑦ 
ᓚᐃᓴᖃᑲᐃᓐᓇᖅᑐᐃᓐᓇᖅᑎᑕᐅᒻᒪᑕ ᐋᖅᑭᒋᐊᕈᒫᕐᓂᐊᖅᑐᓂᒃ. ᑕᐃᒃᑯᐊ ᐃᓚᖏᑦ ᑕᐃᒪᐃᑦᑐᓂ ᐱᓯᒪᓕᖅᑐᑦ 
ᐊᕐᕋᒍᓗᐊᖅᑐᒥᓂᒃ. ᑕᐃᒃᑯᐊ ᖃᓪᓗᓈᑦ ᓄᓇᖓᓐᓄᖅᑐᑦ ᐊᑲᐅᙱᓕᐅᕈᑎᖃᓕᖃᑦᑕᕐᒪᑕ ᓄᓇᓯᐅᒻᒥ 
ᐊᑐᕈᒪᔪᒐᓗᐊᑦ. ᑕᒪᒃᓱᒪ ᒥᒃᓵᓄ ᓇᓗᓇᐃᕐᓯᒋᐊᕈᓐᓇᖅᐱᑦ ᖃᓄᐃᓕᖓᓕᕐᒪᖔᖅ. ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑎᓕᓯᒪᔭᕗᑦ ᑲᖏᖅᖠᓂᕐᒥ ᐃᖅᑲᓇᐃᔭᖅᑎᒋᔭᕗᑦ 
ᐊᒻᒪ ᐅᖅᓱᖅᑐᕐᒥᐅᑕᐅᔪᑦ ᑕᒪᒃᓱᒥᖓ ᐋᖅᑭᒃᓯᖁᓪᓗᒋᑦ, ᐊᒻᒪ ᐅᖃᐅᔾᔭᐅᓚᐅᖅᑐᑕ ᐱᓕᕆᐊᖑᓂᕋᑦᑕᐅᓪᓗᓂ. 
ᓯᕗᓪᓕᖅᐹᖑᔪᕐᓕ ᑐᓴᖅᑕᓐᓂ ᓱᓕ ᐋᖅᑭᒃᑕᐅᓚᐅᖏᒋᐊᖓᓂᒃ. ᕿᒥᕐᕈᒋᐊᕐᓂᐊᖅᐸᕋ, ᑭᓯᐊᓂ ᐃᖅᑲᓇᐃᔭᖅᑎᒃᑲ 
ᑎᓕᓂᐊᖅᐸᒃᑲ ᑕᒪᑐᒥᖓ ᐱᓕᕆᐊᖃᖁᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᐊᕈᑎ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᑉᐳᖓ. ᒪᓕᑐᐃᓐᓇᕋᑖᕋᒪ ᐊᕐᕌᓂ ᒪᓕᒐᐅᓚᐅᖅᑐᒥᒃ. 
ᑎᓕᐅᕐᕈᒪᓪᓗᒍ ᐊᖓᔪᖅᑳᖅ, ᐱᑦᔪᑎᒋᓪᓗᒍ ᐅᖃᐅᔾᔭᐅᓚᐅᕐᕋᑦᑕ ᐱᓕᕆᐊᖑᓂᐊᕐᓂᕋᑦᑕᐅᑎᓪᓗᒍ ᑖᓐᓇ ᐊᒻᒪᓗ 
ᐃᓄᒻᒧᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎ ᑎᑭᓐᓂᐊᕐᓚᐅᖅᑐᖅ ᐊᕐᕕᐊᓄᑦ ᓄᑖᓂᒃ ᐊᔪᙱᔾᔪᓂᒃ ᓇᒃᓴᕐᓗᓂ, ᐊᒻᒪᓗ 
ᒪᕐᕉᓐᓂᖅᑲᐃ ᓇᔅᓴᓚᐅᖅᑐᖅ. 
 
ᐃᓱᒪᕋᑖᕋᒪ ᐱᓕᕆᕕᒃ, ᐱᑕᖃᕈᓐᓃᕆᐊᖓᓂᒃ ᐊᔪᙱᔾᔪᑎᖃᑲᐃᓐᓇᖅᑐᒥᒃ. ᑲᖑᓇᕈᔪᒻᒪᕆᒻᒪᑦ ᓄᓇᓕᓐᓅᖅᑐᓂ 
ᐊᒻᒪᓗ ᐊᔪᙱᔾᔪᑎᐅᑲᐃᓐᓇᑐᐃᓐᓇᖅᑐᒥᒃ ᐱᖃᑦᑐᓂ ᐊᒻᒪᓗ ᐊᑐᖅᑐᐊᕈᒪᓗᓂ ᓄᓇᓯᐅᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᐄ, ᑐᑭᓯᔪᖓ ᖃᓄᖅ ᐅᖃᕋᓱᒻᒪᖔᖅᐱᑦ. ᑲᑎᒪᓚᐅᕐᕋᑦᑕ ᐊᕐᕕᐊᓂ 
ᐊᒻᒪᓗ ᕼᐋᒻᓚᒃᑯᓐᓂᑦ ᑲᑎᒪᖃᑎᖃᓚᐅᖅᑐᖓ ᐊᒻᒪᓗ ᐅᖃᐅᑎᓚᐅᖅᑕᒃᑲ ᕼᐋᒻᓚᒃᑯᑦ ᑲᑎᒪᔨᖏᑦ 
ᕿᒥᕐᕈᓂᐊᕐᓂᕋᑦᑐᖓ ᑖᔅᓱᒥᖓ ᑕᕝᕙᑦᑕᐅᑎᒋ. ᖃᐅᔨᒪᒋᐊᑦᑎᐊᕐᓂᐊᖅᐳᖓ ᐱᓕᕆᐊᖑᒐᓗᐊᕐᒪᖔᖅ ᑐᑭᑖᕈᑎᒥᒃ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᑎᒃᑯᑦ ᐊᐱᖅᑯᑎᑦ, ᓇᑦᑎᖅ. 
 
ᐊᐱᖅᑯᑦ 137 - 2(2): ᐱᕋᔭᓐᓂᐅᒍᓐᓇᐃᓕᖅᑎᑕᐅᓂᖓ ᐱᓯᒪᑦᓯᓂᕐᒥᒃ ᓯᐴᖅᑐᕐᓗᒐᕐᓂᑦ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᓴᖃᕋᒪ ᐊᖓᔪᖅᑳᖓᓐᓄᑦ ᐃᖅᑲᑦᑐᐃᕕᓕᕆᔨᒃᑯᑦ. 

(ᑐᓵᔨᒃᑯᑦ ᐃᓱᓕᑉᐳᖅ) ᒫᓐᓇᕋᑖᑦᑎᐊᖅ, ᑲᑎᒪᖃᑕᐅᕋᑖᓚᐅᕐᒥᔪᖅ ᒐᕙᒪᑐᖃᒃᑯᓐᓂᑦ, ᓄᓇᓕᕐᔪᐊᑦ 
ᐊᕕᑦᑐᖅᓯᒪᔪᖏᓐᓂᒃ, ᐊᒻᒪᓗ ᐱᖓᓱᑦ ᓄᓇᕗᑦ ᒥᓂᔅᑕᖏᓐᓂᒃ ᐃᖅᑲᑦᑐᐃᕕᓕᕆᓂᕐᒧᑦ. ᒪᓕᒃᑐᒍ 
ᓇᓗᓇᐃᖅᑕᐅᕋᑖᖅᑐᖅ ᑲᑎᒪᓂᖃᑦᑎᓪᓗᒋᑦ, ᐃᓚᖏᑦ ᐊᖓᔪᖅᑳᖑᔪᑦ ᐃᖅᑲᑦᑐᐃᕕᓕᕆᔨᒃᑯᓐᓄᑦ, ᐊᒻᒪᓗ 
ᐅᖃᕐᓗᖓ, "ᐅᖃᐅᓯᖃᓚᐅᖅᑐᑦ ᐃᓱᒫᓘᑎᓂᒃ ᑕᒪᑐᒧᖓ ᐃᖅᑲᑦᑐᕋᔅᓴᐅᒍᓐᓃᕋᔭᕐᓂᖏᓐᓂᒃ ᐱᓯᒪᔪᓄᑦ ᒥᑭᔪᒥᒃ 
ᐋᖓᔮᓐᓇᖅᑐᒥ." 
 
ᐊᐱᖅᑯᑎᒐ ᐊᖓᔪᖅᑳᒧᑦ ᐅᓇ: ᐊᖓᔪᖅᑳᕗᑦ ᐃᖅᑲᑦᑐᐃᕕᓕᕆᔨᒃᑯᓐᓄᑦ ᐃᑲᔪᖅᐃᕙ ᐅᕝᕙᓘᓐᓃᑦ ᐊᑭᕋᑦᑐᖅᐸ 
ᒐᕙᒪᑐᖃᒃᑯᑦ ᐸᕐᓇᒍᑎᐊᓂᒃ ᐃᖅᑲᑦᑐᕋᔅᓴᐅᒍᓐᓃᕋᔭᕐᓂᖓᓂᒃ ᐋᖓᔮᓐᓇᖅᑐᒥᒃ ᐱᓯᒪᑦᑎᓂᖓᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᖅᑲᑦᑐᐃᕕᓕᕆᔨᕐᑯᑦ, ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐃᒪᓐᓇᐃᓕᖓᔪᒍᑦ ᑖᓐᓇ ᐃᖅᑲᑦᑐᕋᔅᓴᐅᒍᓐᓃᕋᔭᕐᓂᐅᖏᑦᑐᖅ. 
ᐱᓯᒪᑦᑎᓂᖓ ᖃᓄᑎᒋ ᑕᐅᑐᑦᑕᐅᓂᖃᑦᑐᖅ, ᑕᐃᒪᓕ ᒐᕙᒪᑐᖃᒃᑯᑦ ᐸᕐᓇᖏᑦᑐᑦ ᐃᖅᑲᑦᑐᕋᔅᓴᐅᒍᓐᓃᑎᑦᑎᓂᕐᒥᒃ 
ᐋᖓᔮᓐᓇᖅᑐᒥᒃ ᐱᓯᒪᑦᑎᓂᕐᒧᑦ ᐊᖏᓂᖅᓴᐅᔪᓄᑦ. 
 
ᑕᐃᒪ, ᐃᑲᔪᖅᑐᐃᔪᒍᑦ ᒐᕙᒪᑐᖃᒃᑯᓐᓂᑦ, ᑕᒪᓐᓇ ᑕᐅᑐᓐᓂᖅ ᓂᐅᕕᐊᕐᓴᖃᑉᐸᑦᑐᓄᑦ ᐋᖓᔮᓐᓇᖅᑐᒥᒃ. ᑕᒪᐅᓇᓕ 
ᐃᑲᔪᖅᑎᒌᒋᐊᖃᑉᐳᒍᑦ ᐱᔪᓐᓇᕈᑎᑎᒍᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᕕᑖ ᒫᓐᓇᐅᔪᖅ ᐊᑦᔭᖅᓯᒍᓐᓇᖅᓯᔪᒍᑦ ᐋᖓᔮᓐᓇᖅᑐᒥᒃ 
ᐃᒃᐱᐊᔪᑦᑎᓐᓂ, ᐋᖓᔮᓐᓇᖅᑐᑦ ᓱᕋᐃᒍᓐᓇᖅᑐᑦ ᐃᓄᓐᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐋᒡᒐ. ᓱᓕ ᐊᑭᓖᒋᐊᖃᖃᑦᑕᓂᐊᖅᑐᑦ ᐅᕝᕙᓘᓐᓃᑦ 
ᐃᖅᑲᑦᑐᐃᕕᒃᑰᓗᑎᒃ, ᑭᓯᐊᓂᓕ ᐱᕋᔭᒃᓯᒪᓂᒃᑯᑦ ᑎᑎᖅᑲᑖᔾᔮᖏᑦᑐᑦ. ᐊᑭᓖᔭᕆᐊᖃᕋᔭᖅᑐᑦ ᖃᑦᑎᓂᒃᑭᐊᖅ 
ᐱᓯᒪᑦᑎᓂᖓᓄᑦ ᒥᑭᔪᒥᒃ, ᑭᓯᐊᓂᓕ ᑐᕌᖅᑕᖃᓗᐊᖅᑐᒍᑦ ᓂᐅᕕᐊᒃᓴᖃᑉᐸᑦᑐᓂ. ᑖᒃᑯᓂᖓ ᑐᕌᖅᑕᖃᓗᐊᖅᑐᒍᑦ 
ᓂᐅᕕᐊᒃᓴᖃᑉᐸᑦᑐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓂᐅᕕᕋᔭᓐᓂᕈᒪ ᒥᑭᔪᒥᒃ, ᖃᓄᐃᓕᔭᐅᓗᐊᕐᕈᓐᓇᕋᔭᖏᑦᑐᖓ, 
ᑭᓯᐊᓂᓕ ᑕᐃᓐᓇ ᓂᐅᕕᐊᒃᓴᖃᑦᑐᖅ, ᖃᓄᕐᓕ ᐱᓕᕆᐊᖑᒐᔭᖅᐸ? ᑐᑭᓯᒍᓐᓇᖏᓐᓇᒪ, 
ᖃᓄᐃᓕᓯᓗᐊᕈᓐᓇᖏᑦᑎᓪᓗᒋᑦ ᑕᐃᒃᓱᒥᖓ ᐱᓯᒪᑦᑎᔪᒥᒃ ᒥᑭᔪᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᓇᓕᐊᓐᓄᑐᐃᓐᓇᖅ ᓱᓕ ᐃᖅᑲᑦᑐᐃᕕᓕᐊᕆᐊᖃᕋᔭᖅᑐᑦ, 
ᐅᕝᕙᓘᓐᓃᑦ ᑕᐃᓐᓇ ᑭᓇᑐᐃᓐᓇᖅ ᐱᓯᒪᑦᑎᔪᑦ ᒥᑭᔪᒥᒃ ᐊᑭᓖᒋᐊᖃᕋᔭᖅᑐᖅ ᐃᖅᑲᑦᑐᐃᕕᒃᑯᑎᒍᑦ. ᑕᐃᒃᑯᓄᖓᓕ 
ᓂᐅᕕᐊᒃᓴᖃᑉᐸᑦᑐᓄᑦ, ᐋᖓᔮᓐᓇᖅᑐᓕᕆᔨᓄᑦ, ᐱᓕᕆᐊᖑᓂᖅᓴᐅᓂᐊᖅᑐᑦ; ᑎᑎᖃᖃᓕᕐᓂᐊᖅᑐᑦ ᐱᕋᔭᓐᓂᒃᑯᑦ 
ᒥᑭᔫᒐᓗᐊᕐᕈᓂ ᐅᕝᕙᓘᓐᓃᑦ ᐊᖏᔫᒐᓗᐊᕐᕈᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ. ᓇᑦᑎᖅ. 

ᓇᑦᑎᖅ (ᑐᓵᔨᒃᑯᑦ): ᖃᖓᒃᑯᑦ ᖃᐅᔨᒍᓐᓇᓛᖅᐸᑦ ᓄᓇᕗᒻᒥᑦ ᑎᒍᔭᐅᒐᔭᕐᒪᖔᑕ? ᐊᒥᓱᐊᖅᑎᖅ 
ᑕᐸᓱᑐᐃᓐᓇᖅᑰᔨᕙᒻᒪᑕ ᐱᔪᓐᓇᕐᓂᖃᖅᑐᓂᒃ ᓲᕐᓗ ᐸᓖᓯᓂᒃ. ᖃᖓᒃᑯᑦ ᐋᖅᑮᓂᐊᖅᐸᑦ ᖃᖓᒃᑯᑦ ᑕᐃᒃᑯᐊ 
ᐋᙵᔮᕐᓇᖅᑐᓂᒃ ᓂᐅᕕᐊᔅᓴᖃᖃᑦᑕᖅᑐᑦ ᑎᒍᔭᐅᒐᔭᕐᒪᖔᑕ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᓱᓕ ᐸᕐᓇᐸᓪᓕᐊᕙᕗᑦ ᒫᓐᓇᐅᔪᖅ 
ᐱᔭᕇᖅᓯᒪᓇᓂᓗ ᓱᓕ. ᐊᑐᓕᖅᑎᑕᐅᑉᐸᑦ ᓇᓗᓇᐃᖅᑕᐅᔪᓐᓇᕋᔭᖅᐳᖅ ᖃᓄᑎᒋ ᑎᒍᔭᐅᓯᒪᓂᐊᕐᒪᖔᑕ 
ᐊᓄᓪᓚᔅᓰᕕᒻᒥ, ᑖᒃᑯᓄᖓ ᐱᕋᔭᖃᑦᑕᖅᑐᓄᑦ. ᕿᓚᒻᒥᐅᓗᐊᖅᑐᖅ ᑎᒍᔭᐅᓯᒪᒋᐊᖃᙱᓚᑦ, ᑭᓯᐊᓂᓕ 
ᐊᑯᓂᐅᓂᖅᓴᖅ ᑎᒍᔭᐅᓯᒪᒋᐊᖃᖅᐳᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐲᑕᓴᓐ. 
 
ᐊᐱᖅᑯᑦ 138 - 2(2): ᐅᖃᓕᒫᕐᓂᖅ KPMG ᐅᓂᒃᑳᓕᐊᕐᒥᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐᓕ ᐊᖓᔪᖅᑳᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ. ᐊᐱᖅᑯᑎᒋᖃᑦᑕᖅᓯᒪᒻᒥᔭᕋ 
ᐊᖓᔪᖅᑳᕐᒧᑦ ᐊᒥᓱᐊᖅᑎᑲᓪᓚᒃ ᐱᔾᔪᑎᖃᖅᑐᖅ KPMG ᐋᓐᓂᐊᕕᓕᐊᖅᑐᑎᒃ ᐊᐅᓪᓚᖅᑎᑕᐅᖃᑦᑕᖅᑐᓄᑦ 
ᐅᓂᒃᑳᓕᐊᖅ. 
 
ᐊᐱᖅᑯᑎᒋᓚᐅᕋᒃᑯ ᒪᐃ 2004-ᒥ, ᑭᓯᐊᓂ ᐅᖃᓚᐅᕐᒪᑦ ᑐᑭᓕᐅᖅᑕᓯᒪᙱᓐᓂᕋᖅᑐᓂᒋᑦ. 
ᐊᐱᖅᑯᑎᒋᒃᑲᓐᓂᓕᓚᐅᕐᒥᒐᒃᑯ ᓅᕖᕝᕙ 2004-ᒥ; ᐅᖃᐅᓯᖃᕆᐊᖃᓕᓚᐅᕋᒪ ᐊᑐᐃᓐᓇᐅᑎᑕᐅᓂᕐᒥᑦ 
ᑐᑭᓯᒋᐊᕈᑎᓂᒃ, ᑖᓐᓇ ᐱᓕᕆᐊᕆᓪᓗᒍ ᐊᑐᓚᐅᖅᐳᖓ ᑖᔅᓱᒥᖓ. ᑕᒪᓐᓇ ᐅᓂᒃᑳᓕᐊᖅ ᐱᒻᒪᕆᐅᓱᒋᒐᒃᑯ 
ᐱᓕᕆᐊᖑᓂᖏᓐᓄᑦ ᒪᓕᒐᓕᐅᕐᕕᒻᒥ, ᐱᓗᐊᖅᑐᒥᑦ ᐅᖃᐅᓯᖃᖅᑎᓪᓗᑕ ᓇᓚᐅᑦᑖᖅᑕᐅᓯᒪᔪᓂᑦ. 
 
ᑕᐃᒪᐃᒻᒪᑦ ᐊᐱᕆᓂᐊᕋᒃᑯ ᐊᖓᔪᖅᑳᖅ: ᐊᖓᔪᖅᑳᖅ ᐅᖃᓕᒫᕐᓂᐊᕐᓂᕋᕈᓐᓇᖅᐹ ᐅᓂᒃᑳᓕᐊᕐᒥᑦ ᑕᒪᑐᒪᓂ 
ᐱᓇᓱᐊᕈᓯᕐᒥᑦ ᑲᔪᓯᓚᐅᙱᓂᑦᑎᓐᓂ ᑲᑎᒪᔨᕋᓛᓄᑦ, ᐄ ᐅᕝᕙᓘᓐᓃᑦ ᐋᒡᒐ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐋᓐᓂᐊᖅᑐᓕᕆᔨᒃᑯᓐᓄᑦ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᐅᐊᓗᐊᖅ, ᐄ ᐅᕝᕙᓘᓐᓃᑦ ᐋᒡᒑᖁᔨᓗᐊᕐᒪᑦ. ᑖᓐᓇ 
KPMG ᐅᓂᒃᑳᓕᐊᖅ ᖃᐅᔨᒋᐊᓚᐅᕋᒃᑯ. ᑕᑭᔪᒻᒪᕆᐅᓪᓗᓂ, 100-ᖑᓗᐊᖅᑐᑦ ᒪᑉᐱᒐᐃᑦ, 
ᑐᑭᓕᐅᖅᑕᐅᒋᐊᖃᖅᑐᓂᓗ; ᒫᓐᓇᒧᑦ ᓱᓕ ᑐᑭᓕᐅᖅᑕᐅᓯᒪᙱᒻᒪᑦ. 
 
ᑕᐃᒪᐃᒻᒪᑦ ᓱᓕᓂᕋᕈᓐᓇᙱᓚᒐ ᓴᖅᑭᑕᐅᓂᐊᕐᒪᖔᖅ ᑕᒪᑐᒪᓂ ᐱᓇᓱᐊᕈᓯᕐᒥ, ᑭᓯᐊᓂ ᐊᑐᐃᓐᓇᐅᓕᖅᐸᑦ 
ᓴᖅᑭᑕᐅᓛᕐᒪᑦ. ᐅᖃᕈᓐᓇᙱᓚᖓ ᖃᖓᒃᑰᓂᐊᕐᒪᖔᖅ, ᐱᓪᓗᒍ ᐊᑲᐅᙱᓕᐅᕈᑎᖃᕋᑦᑕ ᐃᓄᑦᑎᑑᓕᖅᑎᑦᑎᔨᓂᑦ 
ᑐᑭᓕᐅᕆᔨᓂᑦ. 
 
ᐊᒃᓱᒻᒪᕆᐊᓗᒃ ᐱᔭᔅᓴᖃᕐᒪᑕ, ᑐᓵᔩᑦ ᐊᒻᒪᓗ ᑐᑭᓕᐅᕆᔩᑦ, ᑭᓯᐊᓂ ᓇᓂᓯᓚᐅᖅᐳᒍᑦ ᑕᒪᑐᒥᖓ 
ᐱᓕᕆᐊᖃᕐᓂᐊᖅᑐᒥᑦ. ᐱᔭᕇᖅᑕᐅᑉᐸᑕ ᐅᖃᐅᓯᕆᔭᐅᓛᖅᐳᑦ ᑕᕝᕙᓂ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕗᖓ ᐊᖓᔪᖅᑳᑉ ᐅᖃᓕᒫᕈᓐᓇᕐᒪᖔᕐᒥᒋᑦ ᖃᓪᓗᓈᑎᑐᑦ 
ᐅᖃᓕᒫᖅᑕᐅᓛᑐᐃᓐᓇᕐᓗᑎᒃ ᐃᓄᐃᓐᓇᖅᑐᓐ ᐊᒻᒪᓗ ᐃᓄᑦᑎᑐᑦ ᐱᔭᕇᖅᑕᐅᑉᐸᑕ.  

ᑕᒪᓐᓇ ᐱᒻᒪᕆᐅᓱᒋᒐᒃᑯ ᐱᑎᑕᐅᒋᐊᖓᑕ ᑎᑎᖅᑲᒥᑦ ᑲᑎᒪᔨᕋᓛᓅᓚᐅᖅᑳᖅᑎᓐᓇᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᐊᖏᕈᓐᓇᙱᓚᖓ ᒫᓐᓇᐅᔪᖅ ᐱᓪᓗᒍ ᐅᖃᓕᒫᕈᒪᒐᒃᑭᑦ 
ᖃᓪᓗᓈᑎᑐᑦ ᐃᓄᑦᑎᑐᓪᓗ. ᒪᓕᒐᖅᑕᖃᖅᑐᒋᒐᒃᑯᓕ ᐅᖃᓕᒫᕐᓂᐊᖅᑎᓪᓗᑕ ᑕᒪᒃᑮᓐᓂᒃ ᐅᖃᐅᓰᕐᓂᒃ ᐊᑐᕐᓗᑕ 
ᐅᖃᓕᒫᕆᐊᖃᖅᑐᒋᓪᓗᑕ, ᒪᓕᒋᐊᖃᕋᑦᑕ ᒪᓕᒐᕐᒥᑦ ᑕᐃᒪᐃᓕᖓᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒋᐊᖅᓯᒪᒐᒪᑦᑕᐅᖅ ᓇᒻᒥᓂᖅ ᑕᒪᑐᒧᖓ ᐊᒻᒪᓗ ᐃᓚᖏᓐᓂᑦ 
ᐅᖃᖃᑎᖃᖅᓯᒪᓪᓗᖓ ᐊᖏᔪᖅᑲᐅᑎᓂᒃ ᒪᓕᒐᓕᐅᕐᕕᒻᒥ. ᒪᓕᒐᖅᑕᖃᖅᑰᙱᒻᒪᑦ ᓄᖅᑲᖓᑎᑦᑎᔾᔪᑎᐅᒐᔭᖅᑐᒥᑦ 
ᐊᖓᔪᖅᑳᖅ ᐅᖃᓕᒫᕐᓂᐊᕐᓂᖅᐸᑦ ᑎᑎᖅᑲᓂᒃ. 
 
ᑕᒪᓐᓇᓕ ᐋᖅᑭᑦᑕᐅᓚᐅᖅᐳᖅ ᐊᕐᕌᓂ ᐊᖓᔪᖅᑳᖓᓐᓄᑦ ᐃᓪᓗᓕᕆᔨᒃᑯᑦ ᐅᖃᓕᒫᓚᐅᕐᒪᑦ ᐃᓚᖏᓐᓂᑦ 
ᐊᑐᖅᑐᐊᕐᓂᕐᒥᑦ ᖃᐅᔨᓴᕐᓂᕐᒧᑦ ᐅᓂᒃᑳᓕᐊᓂᒃ ᖃᓪᓗᓈᑎᑐᑦ ᐅᖃᓕᒫᖅᑐᓂ ᐃᓄᑦᑎᑐᑦ 
ᑐᑭᓕᐅᖅᑕᐅᓛᑐᐃᓐᓇᖅᑐᓂᒃ ᒪᓕᒐᓕᐅᕐᕕᒻᒥ. ᐊᐅᓚᓂᖃᑦᑎᐊᓚᐅᖅᐳᖅ ᖃᓄᐃᒐᓂ. 
 
ᑕᐃᒪᐃᒻᒪᑦ ᐊᐱᕆᒃᑲᓐᓂᖅᐸᕋ ᐊᖓᔪᖅᑳᖅ: ᐅᓂᒃᑳᕈᓐᓇᕋᔭᕐᒪᖔᖅ KPMG-ᑯᑦ ᐅᓂᒃᑳᖓᓂᒃ ᖃᓪᓗᓈᑎᑐᑦ 
ᓱᓕᓂᕋᕐᓗᓂ ᑐᑭᓕᐊᖅᓯᒪᓕᖅᑎᓪᓗᒋᑦ ᑎᑎᖅᑲᐃᑦ ᐱᔭᐅᓛᕆᐊᖏᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐅᖃᖅᑏ. ᑕᐃᒪᐃᓕᖓᑉᐸᑦ ᒪᓕᒐᖅ, 
ᑕᐃᒪᐃᒋᐊᖃᖅᑐᖓ, ᖃᓄᐃᙱᑦᑐᖅ, ᑭᓯᐊᓂ ᐃᓲᒫᓘᑎᖃᖅᑲᐅᒐᒪ ᖃᓪᓗᓈᑎᑐᑦ ᑐᑭᓯᐊᙱᑦᑐᓂᒃ ᐃᒻᒪᖃ 
ᐅᖃᓕᒫᕈᒪᒐᔭᖅᑐᓂᒃ ᐃᓄᑦᑎᑐᑦ. ᐄ, ᐊᖏᕈᓐᓇᖅᑰᖅᑐᖓ ᑕᒪᑦᓱᒧᖓ, ᑕᐃᒪᐃᒋᐊᖃᖅᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᔪᕐᓇᖏᑦᑐᖅ ᑲᑎᒻᒪᐅᑎᑦᓴᓅᕆᒋᐊᑦᓴᖅ ᖃᓪᓗᓇᐅᔭᑐᐃᓐᓇᖅᑐᓂᒃ, 
ᓱᓕᓂᕋᑐᐊᕈᕕᑦ ᑲᑎᒻᒪᐅᑎᑦᓴᓅᓛᕆᐊᖏᑦ ᐃᓄᑦᑎᑑᖅᑎᓪᓗᒋᑦ ᐃᓄᐃᓐᓇᖅᑐᓪᓗ ᐊᑐᐃᓐᓇᐅᓕᑐᐊᖅᐸᑕ. 
ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑐᓂᒪᓂᖃᕈᓐᓇᖅᑲ ᒥᓂᔅᑕ? ᐊᐱᕆᒃᑲᓐᓂᖅᑕᕋ: ᑲᑎᒻᒪᐅᑎᑦᓴᓅᕆᒍᓐᓇᓚᖓᕙ 
ᑎᑎᕋᖅᓯᒪᔪᓂᒃ ᑕᕝᕙᓂ ᐱᓇᓱᐊᕈᓯᕐᒥ ᑲᑎᒪᔨᕋᓛᓅᙱᓂᑦᑎᓐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᐄ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦᓴᐃᑦ. ᐲᑕᓴᓐ, ᑖᓐᓇ ᑭᖑᓪᓕᖅᐹᒥ ᐃᓚᒋᐊᕈᑎᒋᑲᐃᓐᓇᖅᑕᐃᑦ.  

ᑰᓕ. 
 
ᐊᐱᖅᑯᑦ 139 - 2(2): ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᓕᕆᔪᑦ ᐊᒻᒪᓗ ᖃᐅᔨᓴᖅᑏᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᕐᕕᒋᒍᒪᔭᕋ ᒥᓂᔅᑕ ᑎᒍᒥᐊᖅᑐᖅ ᐱᕙᓪᓕᐊᔪᓕᕆᓂᕐᒥᒃ.  
 
ᐃᓚᖓᓂᒃ ᑭᐅᔫᒐᓗᐊᖅ, ᑭᓯᐊᓂ ᐃᓱᒫᓘᑎᒋᒐᒃᑯ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᑭᓯᓇᓱᐊᕐᓂᒻᒪᕆᒃᑯᑦ 
ᖃᐅᔨᒪᓂᐅᙱᒻᒪᑦ, ᑕᐃᒪᐃᒻᒪᑦ ᐃᓂᖃᖅᑎᑕᐅᙱᑦᑐᖅ ᑕᐃᒪᐃᑦᑐᓂ. ᐅᕙᓐᓄᑦ, ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᒻᒪᓗ ᑐᑭᓯᓇᓱᐊᖅᑎᒻᒪᕇᑦ ᑲᓱᕈᓐᓇᖅᑑᔮᙱᒻᒪᑕ. ᓱᒻᒪᓂᒃᑯᐊ ᑕᐃᒪᐃᑉᐸᑦ? ᐱᓕᕆᖃᑎᒌᒍᓐᓇᑐᑦᓴᐅᔪᑦ. 
 
ᒥᓂᔅᑕᐅᕝᕕᒃᔅᑕ ᐅᖃᖅᑲᐅᒻᒪᑦ ᐅᖃᕐᓂᐊᕐᓂᕋᕐᓱᓂ ᒥᓂᔅᑕᐅᕝᕕᒃᔅᑕᖓᓐᓄᑦ ᐱᕙᓪᓕᐊᔪᓕᕆᔨᒃᑯᑦ 
ᐊᐱᖅᑯᑕᐅᒐᔭᖅᑑᔮᖅᑐᒥᒃ ᒥᓂᔅᑕᖓᓐᓄᑦ ᐊᕙᑎᓕᕆᔨᒃᑯᑦ. ᓇᓪᓕᐊᖏᓐᓇ ᐅᖃᐅᓯᕆᔭᕋᓗᐊᑦ? 
ᐅᖃᕋᓱᐊᑲᐃᓐᓇᖅᑐᖓ ᒥᓂᔅᑕᖓᑦ ᐊᕙᑎᓕᕆᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᕙᓪᓕᐊᔪᓕᕆᓂᐅᙱᑦᑐᖅ. 
 
ᐊᕐᕌᒍᐃᑦ ᑕᓪᓕᒪᑦ ᐃᓗᐊᓂ ᑕᑯᑦᓴᕈᖅᑎᑦᓯᒐᓱᐊᖃᑦᑕᖅᓯᒪᔪᒍᑦ ᖃᓄᖅ ᖃᐅᔨᓴᕐᓂᐅᔪᒧᑦ 
ᐃᓚᒍᑦᓯᐅᔾᔨᒍᓐᓇᕐᒪᖔᑦᑕ ᐃᓄᐃᑦ ᖃᐅᔨᒪᑐᖃᖏᓐᓂᒃ, ᐊᑯᓂᐊᓗᒃ ᑕᒫᓃᑦᓯᒪᓕᕐᒪᑦ. ᑭᓯᐊᓂ ᑭᖑᓂᑦᑎᓐᓂ 
ᐃᓕᑕᕆᔭᐅᒪᓚᐅᖅᓯᒪᙱᒻᒪᑦ, ᑭᓯᐊᓂ ᐅᓪᓗᒥᐅᓕᖅᑐᖅ ᐃᓕᑕᕆᔭᐅᓯᒪᓂᖅᓴᐅᔫᔮᓕᕐᒪᑦ.  
 
ᒐᕙᒪᐅᓪᓗᑕ, ᐊᒻᒪᓗ ᐃᓕᑦᓯ, ᒪᓕᒐᓕᐅᖅᑎᐅᔪᓯ, ᐃᒻᒪᖃ ᖃᐅᔨᒪᐅᑎᑦᓯᑲᓐᓂᕈᓐᓇᖅᑐᒍᑦ ᓄᓇᕐᔪᐊᕐᒧᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ, ᐃᒻᒪᖃ ᐱᓕᕆᓗᑕ ᑲᑐᓯᐅᑎᓗᒋᑦ ᑐᑭᓯᓇᓱᐊᖅᑎᓄᑦ ᖃᐅᔨᒪᔭᐅᔪᓄᑦ. 
ᖃᐅᔨᓴᕐᓂᖃᓲᖑᒻᒪᑕ ᐆᒪᔪᕐᓂᒃ, ᐆᑦᑑᑎᒋᓗᒍ, ᕿᑎᕐᒥᐅᑦ ᐃᒪᖓᑦ, ᐊᑐᓚᐅᖅᓯᒪᒻᒪᑕ ᑐᑭᓯᓇᓱᐊᖅᑏᑦ 
ᖃᐅᔨᒪᔭᖓᓐᓂᒃ ᖃᓄᖅᑑᕈᑎᖃᕐᓱᑎᒃ ᓇᓐᓄᒐᓱᐊᖃᑦᑕᖁᔨᒍᓐᓃᖅᓱᑎᒃ. 
 
ᐱᒃᑲᓐᓂᕈᓐᓇᔪᔪᒍᑦ ᐱᖓᓱᓂᒃ, ᑕᐃᒪᐃᒻᒪᑦ ᖃᓄᑭᐊᕐᖓᐃᑦ ᐱᕚᓪᓕᕈᓐᓇᖅᑭᑕ ᓄᓇᕗᒻᒥ? ᓯᕐᓈᖅᑏᑦ.... 
ᐱᓗᐊᖅᑐᒥᒃ ᑕᒪᓐᓇ ᐅᕙᑦᑎᓐᓄᑦ ᐃᒃᐱᓐᓇᕐᓂᖃᕐᓂᐊᖅᐸᑦ, ᖃᐅᔨᒍᒪᒐᓗᐊᖅᑐᖓ ᖃᓄᖅ ᑕᒪᓐᓇ 
ᓯᓚᕐᔪᐊᕐᒥᐅᖑᖃᑎᑦᒃᑎᓐᓂᒃ ᕿᒥᕐᕈᔭᐅᓂᐊᕐᒪᖔᖅ. ᑕᐃᒪᐃᓐᓇᓱᐊᕐᓂᐊᖅᐳᒍ, ᐱᖃᑎᒋᓗᒋᑦ ᓄᓇᕗᒻᒥ 
ᑐᙵᕕᒃᑯᑦ ᑎᒥᖁᑎᖏ ᐊᓯᖏᓪᓗ ᑲᑐᔾᔨᖃᑎᒌᖑᔪᑦ ᐃᖅᑲᓇᐃᔭᖃᑎᒋᒃᑲᓐᓂᖁᓪᓗᒋᑦ ᑕᒪᒃᓱᒧᖓ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᑕᒃᓱᒧᖓᒃᓴᐃᓐᓇᖅ ᐊᖓᔪᖅᑳᒧᑦ ᐊᕙᑎᓕᕆᔨᒃᑯᓐᓄᑦ. ᑕᒪᓐᓇ ᐊᐱᖅᑯᑎᒋᓗᐊᖅᑕᕋ ᑕᒪᒃᑯᐊ 
ᐃᓄᐃᑦ ᖃᐅᔨᒪᒻᒪᑕ ᐆᒪᔪᓂᒃ...ᑲᓇᑕᒥ ᐆᒪᔪᐃᑦ, ᑕᒪᓐᓇᓕ ᓄᑖᐸᓘᒻᒪᑦ ᑲᓇᑕᒧᑦ, ᓄᓇᑦᓯᐊᕐᒧᑦ ᐊᒻᒪ ᓄᓇᕗᒻᒧ,  

ᐅᑭᐅᑦ 100-ᖑᙱᑦᑐᑦ. ᑕᐃᒪᑦᑐᓂᒃ ᐅᖃᖅᐸᒻᒪᑕ ᐃᓄᑦ ᐅᖃᕋᓗᐊᖅᑎᓪᓗᒋᑦ ᑕᒪᒃᑯᐊ ᐆᒪᔪᐃᑦ ᐊᔾᔨᒌᙱᑦᑐᑦ 
ᐊᒥᓱᕈᖅᐸᓪᓕᐊᑎᓪᓗᒋᑦ. 
 
ᑭᓯᐊᓂᓕ ᖃᐅᔨᓴᖅᑎᒻᒪᕆᓐᓄᑦ ᖃᐅᔨᓴᕐᓂᐅᔪᑦ ᓇᓗᓇᐃᕐᓯᕙᒃᑐᑦ ᐊᑦᑕᕐᓇᖅᑐᐃᓐᓇᕆᐊᖃᖅᑐᒋᔭᐅᓪᓗᑎᒃ. 
ᑕᒪᓐᓇ ᓱᓕᙱᑐᐃᓐᓇᕆᐊᖃᖅᑐᑦ ᑕᑯᕙᙱᓐᓇᑦᑎᒍᑦ. ᐊᒥᓱᑦ ᓇᓄᕐᒥ ᐊᓪᓛᑦ ᑕᑯᔭᕆᐅᕐᓂᑰᙱᑦᑐᑦ, ᑭᓯᐊᓂᓕ 
ᐆᒪᔪᓄᑦ ᑕᑯᔭᒐᖃᕐᕕᐅᔪᓂ, ᐊᓪᓚᑦ ᐊᐳᒻᒧᑦ ᑐᑎᑕᐅᓚᕐᓯᒪᙱᑦᑐᑦ, ᑭᓯᐊᓂᓕ ᐅᖃᕋᓱᐊᓕᕐᒥᔪᑦ ᐃᓄᐃᑦ 
ᖃᐅᔨᒪᔭᑐᖃᙱᓐᓂᒃ ᓱᓕᙱᓐᓂᕋᐃᓪᓗᑎᒃ ᑕᒪᓐᓇ ᓱᓕᙱᒻᒪᑦ. 
 
ᐊᖓᔪᖅᑳᖑᔪᖅ ᖃᐅᔨᒋᐊᕈᓐᓇᖅᐸ ᖃᓄᐃᓕᖓᓕᕐᓂᖏᓐᓂᒃ ᐃᓄᐃᑦ ᖃᐅᔨᒪᓂᖏᓐᓂᒃ ᐆᒪᔪᐃᑦ ᒥᒃᓵᓄᑦ, 
ᖃᐅᔨᒪᑦᑎᐊᕐᓂᐊᕐᒪᑕ ᐅᖃᖅᑎᓪᓗᒋᑦ ᑕᒪᒃᑯᐊ ᓇᓄᐃᑦ ᐊᒥᓱᕈᖅᐸᓪᓕᐊᓕᕐᓂᖏᓐᓄᑦ. ᐅᕙᓐᓄᓪᓕ, ᑕᒪᓐᓇ 
ᐅᒃᐱᕆᒐᒃᑯ. ᑕᒪᓐᓇ ᐅᒃᐱᕆᕕᐅᑉ, ᐊᖓᔪᖅᑳᖅ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᓱᓕᔪᕆᔭᒃᑲ ᐃᓄᐃᑦ ᖃᐅᔨᒪᓂᖏᑦ ᐊᒻᒪᓗ 
ᖃᐅᔨᒪᔭᑐᖃᖏᑦ ᐃᓕᑕᕆᔭᐅᔭᕆᐊᖃᖅᑐᑦ, ᐅᐱᓐᓇᕋᓂ ᐃᓄᐃᑦ ᐃᓄᓯᓕᒫᕐᒥᓂᒃ ᑲᒪᖃᑦᑕᕐᓯᒪᔪᑦ. ᐊᒻᒪ, 
ᑕᒪᒃᑯᓄᖓ ᖃᐅᔨᓴᖅᑎᐅᔪᑦ ᖃᐅᔨᒪᓂᖏᓐᓄᑦ, ᐅᕙᒍᑦᑕᐅᖅ ᓇᓄᓕᕆᔨᖃᕐᒥᒐᑦᑕ. 
 
ᐱᖃᑎᒋᓗᒋᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᓇᓄᓕᕆᔨᖃᕐᒥᔪᒍ, ᐊᒻᒪ ᑕᐃᒃᑯᐊ ᐱᓕᕆᖃᑎᒋᔪᒪᕙᕗᑦ 
ᐊᑐᖅᑕᐅᓗᑎᓪᓗ ᐃᓄᐃᑦ ᖃᐅᔨᒪᑐᖃᖏᑦ, ᑕᐃᒃᑯᐊ ᑎᒍᒥᐊᖅᑎᐅᖃᑕᐅᒻᒪᑕ ᖃᐅᔨᒪᓂᕐᒥᒃ ᐆᒪᔪᕐᓂᒃ. ᐅᕙᖓᓕ, 
ᐊᖓᔪᖅᑳᖑᓪᓗᖓ, ᐃᓕᑕᕆᔪᒪᔭᒃᑲ ᐃᓄᐃᑦ ᖃᐅᔨᒪᔭᑐᖃᖏᑦ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᒋᔪᒪᔭᕋ ᐊᖓᔪᖅᑳᖑᔪᖅ, ᑕᒪᓐᓇ ᒪᑐᔭᕆᐊᖃᓕᕐᒪᑦ 
ᐊᔾᔨᒌᙱᓐᓂᐅᔪᖅ ᑖᒃᑯᓇᙵᑦ ᒐᕙᒪᒋᔭᑦᑎᓐᓂᒃ ᐊᒻᒪᓗ ᐆᒪᔪᓂᒃ ᑲᒪᔨᐅᔪᓂᒃ. ᐅᖃᖅᐸᒃᑲᑦᑕ ᐃᓚᓕᐅᑎᖁᓪᓗᒋᑦ 
ᐃᓄᐃᑦ ᖃᐅᔨᒪᔭᑐᖃᖏᑦ, ᐃᓄᐃᑦ ᖃᐅᔨᒪᓂᖏᑦ. ᒪᓕᒐᑎᒍᑦ ᓴᐳᓐᓂᐊᖅᑦᑎᐅᔪᑦ ᐊᒻᒪᓗ ᓇᓄᓕᕆᔨᐅᔪᑦ 
ᑕᒪᒃᑯᓂᖓ ᐅᒃᐱᕈᓱᖃᑦᑕᖏᒻᒪᑕ ᖃᐅᔨᓴᖅᑎᓪᓚᕆᓐᓄᑦ ᖃᐅᔨᓴᖅᑕᐅᓯᒪᙱᑦᑐᓂᒃ, ᐅᐱᓐᓇᕋ ᐃᓄᐃᑦ 
ᖃᐅᔨᒪᔭᖏᑦ. ᑕᒪᒃᑯᐊ ᖃᐅᔨᓴᖅᑎᐅᔪᑦ ᐅᑉᐱᕈᓱᙱᒐᐃᒻᒪᑕ ᐃᓄᐃᑦ ᖃᐅᔨᒪᓂᖏᓐᓂᒃ ᑕᐃᒪᓕ ᑐᑭᖃᖅᐳ 
ᐊᐱᕐᓱᕆᐊᖃᙱᑦᑐᒍ 
 
ᑕᐃᒪᓕ ᐱᓕᕆᖃᑎᒋᔭᓯ ᑲᑐᔾᔨᖃᑎᒌᒋᐊᖃᖅᐳᑦ ᑕᒪᒃᑯᐊ ᐃᓕᑕᕆᔭᐅᓗᑎᒃ ᐱᓯᒪᑦᑎᔪᑦ ᐃᓄᐃᑦ 
ᖃᐅᖑᔨᒪᓂᖏᓐᓂᒃ. ᓇᓗᓇᐃᕐᓱᑦᑎᐊᕐᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᓯᒪᑦᑎᔪᑦ ᓇᓗᓇᐃᕐᓯᓗᒋᓪᓗ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐃᓄᐃᑦ ᖃᐅᔨᒪᔭᖏᑦ. ᑕᒪᓐᓇ 
ᑲᒪᒋᓂᕐᓴᕆᓕᕋᑦᑎᒍᑦ ᓯᕗᓪᓕᐅᓚᐅᖅᑐᓂᒃ ᒪᓕᒐᓕᐅᖅᑎᐅᓚᐅᖅᑐᓂᒃ. ᐅᖃᕐᓯᒪᒐᒪ, ᕿᑎᕐᒥᐅᑦ ᑕᕆᐅᖓᓂ 
ᓇᓐᓄᒋᐊᖃᕈᓐᓂᑲᐃᓐᓇᓚᐅᕐᓯᒪᒻᒪᑕ. 
 
ᑕᐃᒃᓱᒪᓂᐅᑎᓪᓗᒍ ᐃᓕᑕᕐᓯᕙᓪᓕᐊᓕᓚᐅᖅᑐᒍᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐅᐱᓐᓇᕋᓂ ᐅᖃᖃᑦᑕᓚᐅᕐᒪᑕ 
ᖃᐅᔨᒪᔭᒥᓐᓂ ᐅᕙᑦᑎᓐᓄᑦ. ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ ᐊᑐᕈᒪᕙᕗᑦ ᐃᓄᐃᑦ ᖃᐅᔨᒪᓂᖏᑦ, ᐱᓗᐊᖅᑐᒥᒃ  

ᐆᒪᔪᓂ ᖃᐅᔨᓴᖅᑎᓪᓗᑕ, ᐅᐱᓐᓇᕋᓂ ᑕᐃᒃᑯᐊ ᑎᒍᒥᐊᖅᑎᐅᔪᑦ ᖃᐅᔨᒪᓂᐅᔪᒥᒃ. ᒪᓕᓪᓗᒍ ᖃᐅᔨᒪᓂᕋ, 
ᐅᒃᐱᕈᓱᒃᑐᖓ ᐊᒻᒪ ᓱᓕᔪᕆᓪᓗᒋᑦ ᖃᐅᔨᒪᓂᕆᕙᖏᑦ ᐆᒪᔪᕐᓂᒃ. 
 
ᑎᓕᓯᒪᔭᕗᑦ ᐃᖅᑲᓇᐃᔭᖅᑎᐅᕗᑦ ᐃᖅᑲᓇᐃᔭᖃᑎᖃᖁᓪᓗᒋᑦ ᓄᓇᓕᓐᓂᒃ, ᐱᓗᐊᖅᑐᒥᒃ 
ᐊᑦᑐᐃᓂᖃᕐᓂᐊᖅᑎᓪᓗᒋᑦ ᓄᓇᓕᐅᔪᓂᒃ ᐆᒪᔪᐃᑦ ᖃᐅᔨᓴᖅᑕᐅᓂᖏᓐᓄᑦ, ᖃᓄᐃᑦᑑᒐᓗᐊᖅᐸᑦ ᐆᒪᔪᐃᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹ ᐃᓚᒋᐊᕈᑏᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᒥᓂᔅᑕ ᑭᐅᔾᔪᑎᖓᓄᑦ, ᐊᒻᒪᓗ ᓇᓗᓇᙱᑦᑐᖅ 
ᑭᐅᔾᔪᑎᖓ ᑐᓴᖅᑕᐅᒍᒪᑦᓯᐊᖅᑐᖅ ᐃᓄᓐᓄᑦ. 
 
ᐊᐱᖅᑯᑎᒐ ᑐᑭᓯᙱᒻᒪᑕ ᑕᐃᓇᓂ ᒥᐊᓕᒐᒃᑯ ᓄᓇᖏᓐᓂ... ᓇᓗᓇᙱᑦᑐᖅ CNN.com-ᑯᓐᓂ ᕕᕗᐊᕆ 17-
ᖑᑎᓪᓗᒍ, ᐅᖃᓚᐅᖅᓯᒪᒻᒪᑕ ᓇᓄᐃᑦ ᒥᐊᓕᒐᒃᑯᑦ ᓄᓇᖓᓐᓂ.. ᐃᓕᓯᒍᒪᓚᐅᖅᓯᒪᒻᒪᑕ ᓇᓄᕐᓂᒃ 
ᐅᓗᕆᐊᓇᖅᑐᒦᓐᓂᕋᐃᑦᓱᑎᒃ ᒪᓕᒐᕐᔪᐊᕐᒥᒃ. 
 
ᑕᐃᒪᐃᓕᖓᑎᓪᓗᒍ ᓇᓄᖁᑎᕗᑦ ᐊᑖᓅᖅᑕᐅᒐᔭᕆᕙᑦ ᐅᓗᕆᐊᓇᖅᑐᒦᑦᑐᓄᑦ ᒪᓕᒐᕐᔪᐊᑉ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐆᒪᔪᐃᑦ ᐊᑖᓅᖅᑕᐅᔪᑦ ᐅᓗᕆᐊᓇᖅᑐᒦᑦᑐᑦ 
ᑎᑎᕋᖅᑕᐅᓯᒪᔪᑦ ᓯᓚᑖᓃᑦᑐᓄᑦ ᓄᓇᕗᑦ. 
 
ᒐᕙᒪᒃᑯᓐᓂ ᒥᓂᔅᑕᐅᓪᓗᖓ, ᓴᐳᔾᔨᓂᐊᖅᑐᖓ ᓄᓇᕗᒻᒥ ᓴᐳᑎᓗᒋᓪᓗ ᐆᒪᔪᖁᑎᒋᔭᕗᑦ. ᑎᑎᕋᕈᒪᑉᐸᑕ 
ᐅᓗᕆᐊᓇᖅᑐᒨᖅᑕᐅᓗᑎᒃ, ᓱᓕ ᓴᐳᑎᓯᒪᓂᐊᖅᑕᒃᑲ ᐆᒪᔪᖁᑎᕗᑦ ᐊᒻᒪᓗ ᑎᑎᕋᖅᑕᐅᖁᙱᓪᓗᒋᑦ ᑕᐃᒪᐃᑦᑐᓄᑦ 
ᐊᒻᒪᓗ ᐊᑐᕐᓗᒋᑦ ᖃᐅᔨᒪᔭᑐᖃᖏᑦ ᐃᓄᐃᑦ. ᐃᓄᐃᑦ ᐊᑯᓂᐊᓗ ᐊᕐᕌᒍᓂ ᑕᐅᓵᓗᓐᓂᒃ ᓄᓇᖃᖅᓯᒪᒻᒪᑕ ᑕᒫᓂ 
ᐊᒻᒪᓗ ᖃᐅᔨᒪᑦᓯᐊᖅᓱᑎᒃ ᐆᒪᔪᖁᑎᒥ ᒥᑦᓵᓄᑦ ᐊᒻᒪᓗ ᐊᕙᑎᒥ. 
 
ᑕᐃᒪᐃᒻᒪᑦ, ᐊᑦᓱᕈᖏᓐᓇᕐᓂᐊᖅᑐᖓ ᓴᐳᔾᔨᓇᓱᐊᕐᓗᒋᑦ ᐆᒪᔪᖁᑎᕗᑦ ᑭᒡᒐᖅᑐᕐᓗᒋᑦ ᐃᓄᐃᑦ. 
ᐃᖅᑲᓇᐃᔭᖃᑎᒋᑦᓯᐊᕈᒪᔭᕋᓗᐊᒃᑲ ᒐᕙᒪᑐᖃᒃᑯᑦ, ᐱᓗᐊᖅᑐᒥᒃ ᒥᐊᓕᒐᐃᑦ ᐃᓱᒪᑦᓴᖅᓯᐅᕈᑎᖃᓕᖅᐸᑕ 
ᑎᑎᕋᕐᓂᕐᒥᒃ ᓇᓄᐃᑦ ᐅᓗᕆᐊᓇᖅᑐᒦᒋᐊᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦᓴᐃᑦ. ᒥᔅᑕ ᑐᑐ.  
 
ᐊᐱᖅᑯᑦ 140 - 2(2): ᐊᑐᐃᓐᓇᐅᑎᑦᓯᓂᖅ ᑕᒻᒪᖅᓯᒪᙱᑦᑐᓂᒃ ᑐᓴᕋᑦᓴᓂᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ, ᓱᓕᒃᑲᓐᓂᖅ, ᑐᕌᖅᑐᖅ ᒥᓂᔅᑕᒧᑦ ᑎᒍᒥᐊᖅᑐᒧᑦ ᐆᒻᒪᖅᑯᑎᓕᕆᓂᕐᒥᒃ, 
ᐊᒻᒪᓗ ᐊᑦᑐᐊᑦᓱᓂ ᓇᓗᓇᙱᑦᑐᖅ ᐃᖅᑲᐅᒪᔭᖓᓄᑦ ᑭᖑᓪᓕᖅᐹᒥ ᑲᑎᒪᓂᖃᖅᑎᓪᓗᑕ. ᐅᖃᖅᑐᖃᔪᒻᒪᑦ 
ᑕᒪᖅᓯᒪᔪᓂᒃ ᑐᓴᕋᑦᓴᖅᑕᖃᕆᐊᖓ ᑯᐊᐳᕇᓴᒃᑯᓐᓂᒃ ᐃᓘᓐᓈᒍᑦ ᐊᑭᒋᔭᐅᔪᓄᑦ ᑐᑦᓯᕋᐅᑎᖏᓐᓄᑦ. 
 
ᖃᐅᔨᒪᔪᖓ ᒥᓂᔅᑕ ᓂᕆᐅᔪᙱᑦᑐᖅ ᑕᐃᒃᑯᓇᙵᑦ ᑐᓴᕋᑦᓴᓂᒃ ᑕᐃᑦᓱᒪᓂᐅᑎᓪᓗᒍ. 
ᐱᕕᑦᓴᖃᑦᓯᐊᖅᓯᒪᔪᐹᓘᓕᕐᒪᑦ ᖃᓄᐃᑦᑐᖃᖅᓯᒪᑦᑕᕐᒪᖔᖅ ᑐᑭᓯᓇᓱᐊᕐᓂᕐᒥᒃ. ᐊᐱᕆᒍᒪᔭᕋ ᒥᓂᔅᑕ 
ᑐᓴᖅᑎᑦᓯᒋᐊᕈᓐᓇᕐᒪᖔᖅ ᒪᓕᒐᓕᐅᖅᑎᓂᒃ ᐊᒻᒪᓗ ᐃᓄᓐᓂᒃ ᑕᖅᑳᓂ ᓱᒻᒪᑦ ᑕᐃᓐᓇ ᑐᓴᕋᑦᓴᐅᔪᖅ  

ᐊᑐᐃᓐᓇᐅᑎᑕᐅᓯᒪᙱᒻᒪᖔᖅ ᑕᖅᑲᐅᖓ ᐃᓄᓐᓄᑦ ᑭᓇᒃᑯᑐᐃᓐᓇᕐᓄᑦ ᓱᒻᒪᑦ ᑐᓴᕋᑦᓴᐅᔪᑦ 
ᐊᑐᐃᓐᓇᐅᑎᑕᐅᓯᒪᙱᒻᒪᖔᖅ ᑕᖅᑲᐅᖓ ᐃᓄᓐᓄᑦ ᐃᓄᓐᓂᒃ ᐃᓱᒪᓯᐅᕆᒋᐊᓚᐅᕋᑎᒃ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑎᒍᒥᐊᖅᑐᖅ ᓄᓇᕗᒻᒥ ᐆᒻᒪᖅᑯᓯᕆᓂᕐᒥᒃ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᓱᓕᔪᖅ, ᑕᒪᓐᓇ ᐊᑑᑎᔪᔪᖅ ᐃᓘᓐᓈᒍᑦ 
ᐊᑭᓕᖅᑑᓂᒃ ᑐᑦᓯᕋᐅᑎᑕᖃᖅᑎᓪᓗᒍ ᑕᖅᑭᖓ ᓅᕕᐱᕆ 2004.  
 
ᐄᓪᓚᕆᒃ, ᑕᐃᑦᓱᒪᓂ, ᓂᑯᕕᓚᐅᖅᓯᒪᔪᖓ ᐅᕙᓂ ᒪᓕᒐᓕᐅᖅᕕᒻᒥ ᒪᒥᐊᑦᓱᖓ ᑕᖅᑲᐅᖓ ᑭᓇᒃᑯᑐᐃᓐᓇᕐᓄᑦ 
ᑐᓴᕋᑦᓴᐃᑦ ᐱᔾᔪᑎᒋᓪᓗᒋᑦ ᐊᖅᑯᑎᓂ ᖃᐅᒻᒪᖅᑯᑎᐅᓗᓐᓅᖓᔪᑦ, ᑖᒃᑯᓇᙵᑦ ᑮᓇᐅᔭᐃᑦ ᐃᑖᔪᑦ ᐃᓚᑰᔪᒻᒪᑕ 
ᑐᓴᕋᑦᓴᐅᔪᓂ. ᐊᑲᐃᓪᓕᐅᕈᑎᑕᖃᔪᒻᒪᑦ ᐊᓪᓚᕕᒻᒥᓗ ᑐᓴᕋᑦᓴᐅᔪᓂᒃ ᓄᐊᑕᐅᓯᒪᔪᓂᒃ, ᑕᒪᓐᓇ ᐱᔾᔪᑕᐅᔪᔪᖅ.  
 
ᑭᓯᐊᓂᓕ, ᒥᔅᑕ ᐅᖃᖅᑏ, ᐊᑭᓕᖅᑑᑎᓄᑦ ᕿᒥᕐᕈᔨᐅᔪᑦ ᖃᑎᒪᔩᑦ ᓯᕗᒧᑦᑎᑦᓯᒍᓐᓇᔪᒻᒪᑕ ᑐᓴᕋᑦᓴᐅᔪᓂᒃ 
ᐊᑐᐃᓐᓇᐅᔪᓂᒃ ᑕᐃᑦᓱᒪᓂᐅᑎᓪᓗᒍ ᐊᒻᒪᓗ ᐱᓇᓱᐊᕈᓯᐅᓂᐊᖅᑐᒥ, ᓇᒡᒐᔾᔭᐅᒥ, ᕕᕗᐊᕆ 28-ᒥᐅᕙᓪᓚᐃᔪᖅ, 
ᑲᑎᒻᒪᐅᑎᑦᓴᓅᕈᓐᓇᕐᓂᐊᖅᑕᕗᑦ ᑖᓐᓇ ᒪᓕᒐᓕᐅᕐᕕᒻᒥ, ᑐᑭᓯᓇᖅᓯᑦᓯᐊᓛᖅᑐᑦ ᓱᓇᓕᒫᑦ ᑕᐃᑲᓂ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒥᒃ, ᒥᓂᔅᑕ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᕆᒍᒪᔭᕋ ᒥᓂᔅᑕ: ᐃᓗᓕᖏᓐᓅᓗᐊᙱᑦᑐᖅ ᑐᓴᕋᑦᓴᐃᑦ, ᑭᓯᐊᓂᓕ 
ᓂᕆᐅᙱᓈᖅᑯᑎᒋᔭᐅᒍᑎᒋᔪᔭᕋ, ᐊᒻᒪᓗ ᓇᓗᓇᙱᑦᑐᖅ ᓂᕆᐅᓇᔪᙱᑐᖅᑕᐅᖅ ᒥᓂᔅᑕᒧᑦ, ᑕᒪᑦᓱᒥᖓ ᐊᓪᓛᑦ 
ᑐᓴᐅᒪᓐᓂᔪᙱᒻᒪᑦ.  
 
ᑕᐃᒪᐃᒻᒪᑦ ᐊᐱᖅᑯᑎᒐ, ᑐᑭᓯᓂᐊᖅᓯᒪᓕᖅᑲ ᓱᒻᒪᐅᒻᒪᖔᖅ? ᖃᓄᐃᑦᑐᒥᒃ ᐱᔾᔪᑎᑦᓴᖃᔪᕙᑦ 
ᑐᓴᐅᒪᙱᔾᔪᑎᑦᓴᖓᓂᒃ ᐊᑑᑎᓕᕐᒪᑦ ᐊᒻᒪᓗ ᑭᓯᐊᓂ ᑕᖅᑲᐅᖓ ᐃᓄᓐᓄᑦ ᑐᓴᖅᑕᐅᒻᒪᑦ ᖃᐅᔨᓕᑕᐃᓐᓇᖅᑕᖓ? 
ᑕᐃᒪᐃᒻᒪᑦ, ᐊᐱᕆᒍᒪᔭᕋ ᒥᓂᔅᑕ ᑐᑭᓯᑎᑦᓯᒍᓐᓇᕐᒪᖔᖅ ᖃᓄᖅ ᐊᒻᒪᓗ ᓱᒻᒪᑦ ᖃᐅᔨᒪᑎᑕᐅᓐᓂᖏᒻᒪᖔᕐᒥ, 
ᒥᓂᔅᑕᐅᓪᓗᓂ ᑎᒍᒥᐊᖅᑎᐅᑎᓪᓗᒍ, ᑕᐃᑦᓱᒪᙵᑦ ᑕᒻᒪᖅᓯᒪᔪᒥᒃ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐊᐅᓚᓂᖃᖅᑎᓪᓗᒍ ᐃᓘᓐᓈᒍᑦ ᐊᑭᓕᖅᑑᑎᓄᑦ ᑐᑦᓯᕋᐅᑎ, 
ᑕᕝᕙᓂᓕ, ᑕᐃᔭᐅᔪᖃᕐᒪᑦ ᐊᐱᖅᑯᑎᓂᒃ. ᐊᐱᖅᑯᑕᐅᔪᖅ ᐃᒪᐃᑦᓯᓯᒪᒻᒪᑦ: ᑐᓴᕋᑦᓴᐅᔪᑦ ᓯᕗᒧᑦᑎᑕᐅᔪᑦ ᐃᓘᓐᓈᒍᑦ 
ᐊᑭᓕᖅᑑᑎᓄᑦ ᑐᑦᓯᕋᐅᑕᐅᔪᖅ ᐊᒻᒪᓗ ᑕᐃᒃᑯᐊ ᐃᓄᐃᑦ ᐊᐱᕆᒐᓱᐊᖅᑐᑦ ᐆᒻᒪᖅᑯᓯᕆᔨᒃᑯᓐᓂᒃ ᐃᓘᓐᓈᒍᑦ 
ᐊᑭᓕᖅᑑᑏᑦ ᑐᑦᓯᕋᐅᑎᖓᓐᓄᑦ ᐊᐅᓚᓂᐅᔪᒧᑦ, ᑎᑎᕋᖅᓱᑎᒃ ᐅᖃᑦᑕᖅᑯᑦ, ᐆᑦᑑᑎᒋᓗᒍ, "ᖃᑦᓯᑦ ᑮᓇᐅᔭᐃᑦ 
ᐃᑖᕙᑦ ᐊᑐᕆᐊᕐᓂ ᖃᐅᒻᒪᖅᑯᑎᓄᑦ?" ᑕᕝᕗᖓᖓᔪᑦ. 
 
ᐆᒻᒪᖅᑯᑎᓕᕆᔨᒃᑯᑦ ᑎᑎᕋᓕᕋᔭᖅᐳᑦ ᐊᐱᖅᑯᑕᐅᔪᓂᒃ ᐊᑐᕐᓗᑎᒃ ᐆᒻᒪᖅᑯᑎᓕ ᐊᑭᖏᓐᓄᑦ ᖃᐅᔨᓴᕐᓂᕐᒧᑦ 
ᑲᑎᒪᔨᐅᔪᓄᑦ ᐊᑐᐃᓐᓇᐅᑎᑦᑎᓗᑎᒃ ᑐᑭᓯᒋᐊᕈᑎᒃᓴᐅᔪᓂᒃ. ᑕᕝᕙᓂᓕ, ᐊᖅᑯᑎᒋᔭᐅᔪᖅ, ᐅᕙᖓ 
ᐊᖓᔪᖅᑳᖑᓪᓗᖓ, ᑕᐃᒃᑯᐊ ᑐᑭᓯᒋᐊᕈᑎᒃᓴᐅᔪᑦ ᑕᐃᒪᐃᑦᑐᒃᑯᓚᐅᙱᑦᑐᑦ. ᑐᑭᓯᒋᐊᕈᑎᒃᓴᐅᔪᓂ ᖃᐃᑦᑎᓚᐅᖅᑐᑦ 
ᑭᓯᐊᓂ ᑕᕝᕙᓂ ᐃᓚᓕᐅᔾᔭᐅᓯᒪᓚᐅᙱᑦᑐᖅ ᐊᑐᐃᓐᓇᐅᑎᑕᐅᓚᐅᖅᑐᖅ ᑭᒃᑯᑐᐃᓐᓇᕐᓄᑦ. 

ᑕᒪᓐᓇ ᐱᔮᖅᑯᑕᐅᙱᑦᑐᒥᒃ ᑕᒻᒪᕈᑕᐅᓚᐅᖅᑐᖅ ᑖᒃᑯᓇᙵᑦ ᐆᒻᒪᖅᑯᑎᓕᕆᔨᒃᑯᓐᓂᑦ. ᒪᓕᓚᐅᙱᑦᑐᖅ 
ᐱᓕᕆᐊᖑᓯᒪᔪᒥᒃ ᑲᔪᓯᓂᐊᕐᓗᓂ ᐆᒻᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᖃᐅᔨᓴᕐᓂᕐᒧᑦ ᑲᑎᒪᔨᓄᑦ ᖃᐅᔨᓇᓱᐊᖅᑐᑎᒃ 
ᖃᓄᖅ ᐊᑭᖏᑦ ᐋᖅᑭᒃᓯᒪᒻᒪᖔᑕ; ᓱᓕᒃᑲᓐᓂᕐᖏᓚᒃ ᒪᒥᐊᓪᓗᖓ ᑕᐃᒪᐃᓐᓂᐅᓚᐅᖅᑐᒥ ᓅᕕᒻᐱᕆᒥ. ᑕᐃᒪᓕ 
ᖃᐅᔨᓚᐅᙱᑦᑐᖓ ᑕᒪᒃᓱᒥᖓ ᑕᐃᒃᑯᐊ ᑐᑭᓯᒋᐊᕈᑎᒃᓴᐅᔪᑦ ᐅᖃᓕᒫᒐᕐᓄᑦ ᐅᑎᖅᑎᑕᐅᔪᒥᓂᐅᒻᒪᑕ. 
 
ᐃᔨᕐᓯᓯᒪᓇᓱᐊᓚᐅᙱᑦᑐᒍᑦ, ᐃᔨᕋᖅᑦᑐᐊᖑᓚᐅᙱᑦᑐ ᐅᕙᓐᓄᓪᓕ ᐊᓯᖏᓐᓄᓘᓐᓃᑦ, ᐅᕙᓘᓐᓃᑦ ᓄᓇᕗᒥ, 
ᑕᐃᒃᑯᐊ ᑕᐃᒪᐃᑦᑐᒥᒃ ᑐᓴᖅᑎᑦᑎᓚᐅᙱᑦᑐᑦ. ᑕᒪᓐᓇ ᑕᒃᑯᐃᑦᑐᒥᓂᑐᐃᓐᓇᐅᕙᓪᓚᐃᔪᖅ. 
 
ᑕᐃᒪᓕ ᑕᐃᒪᐃᓚᐅᕐᒪᑦ, ᑕᕝᕙᙵᑦ ᐊᐅᓚᔾᔭᒋᐊᕐᓗᑕ. ᐸᓯᑦᑎᔾᔮᖏᑦᑐᖓ, ᐅᖃᔾᔮᖏᑦᑐᖓ 
ᐃᒫᖑᔭᕆᐊᖃᓚᐅᕐᓂᖓᓄᑦ. ᐃᓱᒪᑦᑎᐊᕋᓱᐊᑐᐃᓐᓇᓕᖅᑕ. ᓯᕗᒧᐊᒃᐸᓪᓕᐊᓗᑕ. ᒫᓐᓇᐅᔪᖅ 
ᑕᐃᒪᐃᓕᐅᖅᑑᑎᒋᓕᕋᒃᑯ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᔪᖅ ᐅᖃᐅᓯᖃᖅᑲᐅᒻᒪᑦ ᐊᖅᑯᑎᐅᓚᐅᖅᑐᓂᒃ, ᑭᓯᐊᓂᓕ ᐃᓚᖏᓐᓄᑦ  
ᒥᓪᓗᐊᖅᑕᐅᑐᐃᓐᓇᕆᐊᖃᖅᑐᖅ. ᐊᖓᔪᖅᑳᖑᔪᖅ ᓇᓗᓇᐃᕐᓯᖃᐅᒻᒪᑦ ᑕᐃᒃᑯᐊ ᑕᒻᒪᓚᐅᕐᓂᖏᓐᓄᑦ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ ᑐᓴᖅᑎᖏᓪᓗᒍ ᑕᒪᒃᑯᓂᖓ ᑐᑭᓯᒋᐊᕈᑎᒃᓴᐅᔪᓂᒃ. 
 
ᐊᖓᔪᖅᑳᖑᔪᖅ ᑎᓕᐅᕆᓯᒪᕙ ᑐᓴᐅᒪᑎᑕᐅᖃᑦᑕᕈᒪᓪᓗᓂ, ᐊᖓᔪᖅᑳᖑᔪᖅ ᑲᒪᔪᖅ ᑕᒪᒃᑯᐊ ᑮᓇᐅᔭᑦ ᑕᕝᓄᖓ 
ᓄᖅᑲᕐᓂᐊᕐᒪᑕ, ᐊᓯᐊᒍᑦᑕᐅᖅ ᒥᓂᔅᑕᐅᔪᒧᑦ ᑐᑭᓯᐊᕈᑎᐅᔪᓂᒃ ᐊᑐᐃᓐᓇᐅᑎᑦᑎᓯᒪᔪᓂᒃ ᐊᓪᓚᕝᕕᖓᓄᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᕝᕙᓂᓕ ᐲᕐᓯᓚᐅᖅᑐᑦ. ᒪᓕᒐᓕᐅᖅᑎᐅᔪᖅ ᓱᖅᑯᐃᓱᒃᑐᒃᓴᐅᕗᖅ 
ᐲᕐᓯᓂᕐᒧᑦ ᐅᖃᓚᐅᕋᒪ ᒪᓕᒐᓕᐅᖅᑎᐅᔪᖅ ᐊᐱᕆᒻᒪᑦ ᒪᓕᒐᓕᐅᕐᕕᒻᒥ, ᐅᕗᙵᖃᑎᒋᓂᐊᕐᓂᕋᖅᑐᓄᑦ 
ᐊᐅᓚᑦᓯᔨᒋᔭᖓ ᐆᒻᒪᖅᑯᑎᓕᕆᔨᒃᑯᑦ ᑕᕝᕙᓴᐃᓐᓇᖅ ᐅᖃᖃᑎᒋᒍᑎᒋᓂᐊᕐᓗᒍ ᓄᖅᑲᖓᑲᐃᓐᓇᕐᓗᑕ, 
ᑕᐃᒪᐃᓚᐅᕐᓯᒪᔪᒍ. ᐊᐱᕐᓱᕐᓇᐅᔪᖅ ᐃᓱᓕᐅᓚᐅᕐᓯᒪᒻᒪᑦ. ᑕᐃᓐᓇ ᐊᐅᓚᑦᑎᔨᐅᔪᖅ ᖃᐃᓚᐅᕐᓯᒪᔪᖅ 
ᐊᓪᓚᕝᕕᓐᓅᖅᑐᓂ. ᐊᐱᕐᓱᓚᐅᕐᓯᒪᔪᖓ. ᑕᒪᓐᓇᓗ ᐅᖃᐅᓯᕆᓪᓗᒍ ᐊᖅᑯᑎᐅᔪᖅ. ᑕᒪᒃᑯᐊ ᐊᑕᖏᖅᑐᒋᑦ. 
ᑭᓯᐊᓂᓕ ᐅᓪᓗ ᓄᙳᐊᓂ ᑕᒪᓐᓇ ᐃᒃᐱᓐᓇᕐᓂᖃᓚᐅᙱᑦᑐᖅ ᐅᓂᒃᑳᒧᑦ ᐊᑭᖏᓐᓄᑦ. ᐋᖅᑭᒃᓯᓕᓚᐅᖅᑐᑦ 
ᒪᒥᐊᒍᑎᒥᒃ. 
 
ᐃᓱᒪᒋᓪᓗᒋᑦ ᓄᓇᕗᒻᒥᐅᑕᐅᔪᑦ, ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᐅᓂᒃᑳᖓᑦ 
ᓴᖅᑭᑕᐅᓚᖅᑐᖅ ᖃᐅᔨᔭᐅᓗᓂᓗ ᓇᒡᒐᔾᔭᐅᒥ. ᐃᓗᓕᖏᑦ ᓇᓗᓇᐃᕐᓯᒪᔪᑦ ᐊᒻᒪ ᐊᓪᓚᕝᕕᒻᒥ ᑲᒪᒋᔭᐅᔭᕆᐊᖃᖅᑐᑦ 
ᑲᒪᒋᔭᐅᓚᐅᖅᑐᑦ ᐊᖓᔪᖅᑳᖑᔪᒧᑦ ᓅᕕᒻᐱᕆᒥ. ᓯᕗᒧᐊᒃᐸᓪᓕᐊᓚᐅᖅᑐᒍ ᑕᐃᒪᙵᓐᓂ ᐊᒻᒪ ᑕᐃᒃᑯᐊ 
ᑐᓴᖅᑎᑎᔾᔪᑕᐅᖃᑦᑕᕐᓯᒪᔪᑦ ᐅᓪᓗᓐᓂᒃ ᒪᕐᕈᓐᓂᒃ ᐆᒻᒪᖅᑯᑎᓕᕆᔨᒃᑯᓐᓂᑦ. 
 
ᑕᐃᒃᑯᐊ ᓄᓇᕗᒻᒥᐅᑕᐅᔪᑦ ᑕᑯᒍᑎᒃ ᐆᒻᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᓄᑦ ᐊᑐᓕᖁᔭᔪᑦ 
ᖁᕕᐊᓱᓐᓂᐊᖅᑐᑦ. ᐃᔨᕐᓯᒪᔪᖃᙱᑦᑐᑦ, ᑕᐃᒫᒃ ᐱᐅᔪᐊᓗᒃᑎᑐᑦ ᑕᕐᕆᔮᑐᑦ ᓴᖅᑭᑕᐅᕋᑖᓚᐅᖅᑐᑐᑦ, 
ᖁᐊᕐᓴᕐᓇᖅᑐᓂᒃ ᐱᑕᖃᙱᑦᑐ ᐊᑭᖏᓐᓄᑦ. 

ᑕᐃᒪᓕ ᐃᓱᒪᔪᖓ ᑕᐃᒃᑯᐊ ᓄᓇᕗᒻᒥᐅᑕᐅᔪᑦ ᐊᒃᑕᓇᙱᑦᑐᓂᒋᐊᖃᕐᖓᑕ ᑲᑉᐱᐊᓲᑕᐅᙱᓪᓗᓂᓗ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᓪᓗᒍᓗ ᐊᖓᔪᖅᑳᖑᔪᖅ ᑕᒪᒃᑯᓂᖓ ᓲᕐᓗ ᑲᑉᐱᐊᓇᖅᑐᓂ ᐅᕙᑎᓐᓄᑦ 
ᐃᖏᖅᐸᒃᑕᖏᓐᓄᑦ. ᖃᐅᔨᒪᔪᖓ ᑭᐅᓚᐅᕐᓯᒪᙱᑦᑐᖅ ᐱᐅᔪᒥᒃ ᐅᖃᕐᓯᒪᑦᑎᐊᖅᑐᒥᒃ ᑭᓯᐊᓂᓕ ᐊᐱᖅᑯᑎᒐ 
ᑭᐅᙱᑕᖓ. ᐊᐱᖅᑯᑎᒋᔭᕋ ᐃᒪᐃᑦᑑᖅᑲᐅᔪᖅ ᑎᓕᓯᓯᒪᔪᑦ ᐋᖅᑭᒋᐊᕈᑕᐅᔪᓪᓘᓐᓃᑦ ᑕᒪᒃᑯᐊ ᓇᒻᒪᒃᑐᑦ 
ᑐᑭᓯᒋᐊᕈᑎᒃᓴᐅᔪᑦ ᐊᒻᒪᓗ ᑐᑭᓯᒋᐊᕈᑎᒃᓴᐅᔪᓕᒫᑦ ᑐᓂᔭᐅᓗᑎᒃ ᐊᖓᔪᖅᑳᒧᑦ. ᑕᐃᒪᓕ ᐊᖓᔪᖅᑳᖑᔪᖅ 
ᖃᐅᔨᓇᓱᐊᕆᐊᖃᖅᐳᖅ ᐃᓄᓐᓄᑦ ᐊᑲᐅᒋᔭᐅᒻᒪᖔᖅ ᐊᒻᒪ ᒪᓕᒐᓕᐅᖅᑎᐅᔪᑉ ᐃᓱᒪᓕᐅᕐᕕᐅᓂᐊᕐᓗᓂ ᑕᒪᓐᓇ 
ᓴᖅᑭᕆᐊᖃᕐᒪᖔᖅ ᐊᒡᒐᓘᓐᓃᑦ. 
 
ᑕᒪᓐᓇ ᐅᖃᕐᓂᕐᓘᑎᒋᙱᑕᕋ ᓱᒃᑲᐃᓕᔾᔪᑕᐅᓚᐅᕐᒪᑦ ᐱᓕᕆᐊᖏᓐᓄᑦ ᐆᒻᒪᖅᑯᑎᓄᑦ ᐊᑭᖏᓐᓄᑦ 
ᕿᒥᕐᕈᔭᐅᓂᖏᓐᓄᑦ ᑲᑎᒪᔨᖏᓐᓄᑦ. ᑭᓯᐊᓂᓕ ᐊᑦᑕᕐᓇᕐᓯᑎᑦᑎᓚᐅᖅᑐᖅ ᓱᓕᔪᕐᓇᕐᓂᖓᓂᒃ, ᐃᓄᐃᑦ 
ᐃᓱᒪᒋᔭᖏᑎᒍᑦ, ᓱᓕᔪᕐᓇᕐᒪᖔᖅ ᑕᐃᒃᑯᐊ ᑐᑭᓯᒋᐊᕈᑕᐅᔪᑦ ᐊᒻᒪ ᐃᓕᖅᑯᓯᐅᓚᐅᖅᑐᖅ. 
 
ᑕᐃᒪᓕ ᕿᓂᖅᑐᖓ, ᑐᓴᒐᒃᓴᐅᔪᖅ ᓴᖅᑭᑕᐅᓚᐅᕐᓂᖓᓄᑦ ᐃᒃᐸᒃᓴᐅᔪᖅ, ᐅᖃᕐᓯᒪᒻᒪᑦ ᐆᒻᒪᖅᑯᑎᓕᕆᔨᒃᑯᑦ 
ᑭᐅᑦᑕᖃᑦᑕᕐᓂᖓᓂᒃ ᐊᑲᐅᓯᕙᓪᓕᑎᑦᑎᔭᕆᐊᖃᕐᓂᖏᓐᓄᑦ. ᖃᓄᖅ ᐃᓄᐃᑦ ᖃᐅᔨᒪᓂᐊᕐᐸᑦ ᐅᑉᐱᕆᔪᓐᓇᕐᓗᒋ 
ᑐᑭᓯᒋᐊᕈᑏᑦ ᓯᕗᓂᐊᒐᑦ ᐱᖃᑦᑕᓚᐅᖅᑎᓐᓇᒋ ᑐᑭᓯᒋᐊᕈᑏᑦ? 
 
ᓱᓖᓛᒃ, ᐊᐱᕆᔪᒪᔭᕋ ᐊᖓᔪᖅᑳᖅ: ᑐᑭᒧᐊᖅᑎᑕᐅᓯᒪᕙ ᑐᑭᓯᒋᐊᕐᕕᒃᓴᐅᔪᓕᒫᑦ ᑐᓂᔭᐅᓗᑎ, ᐊᒻᒪ ᐃᓱᒪᖅᓲᑎᖓ 
ᐊᖓᔪᖅᖄᑉ ᐃᓄᐃᑦ ᖃᐅᔨᔪᓐᓇᕆᐊᖃᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᑖᓐᓇ ᑭᖑᓪᓕᖅᐹᖅ ᐅᖃᐅᓯᒃᓴᓂ, ᑐᑐ. ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓅᕖᐱᕆ ᐅᓐᓄᓴᖓᓂ 2004, ᑕᖅᑭᒐᓚᐅᓕᖅᑐᓂ 
ᐅᕗᖓᐅᑎᔪᒐᒃᑯ ᐊᖏᔪᖅᑳᖅ ᒪᓕᒐᓕᐅᕐᕕᒻᒧ ᐊᒻᒪ ᐅᕙᖓ ᐊᓪᓚᕕᖓᓄ, ᐊᒻᒪ ᓴᖅᑭᖅᑎᑕᐅᔪᒻᒪ 
ᑐᑭᓯᒋᐊᕐᕕᒃᓴᐅᔪᑦ ᐃᓚᒋᔭᐅᔫᑉ ᐅᖃᐅᓯᕆᔭᖓ. 
 
ᐄ, ᐊᖓᔪᖅᑳᖑᔪᖅ ᐅᖃᓚᐅᕐᑐᖅ: ᑕᑯᒋᑦ, ᐱᔪᓐᓇᕆᐊᖃᕋᒪ ᑐᑭᓯᒋᐊᕐᕕᒃᓴᓂ. ᐅᖃᓚᐅᖅᑕᕋ ᐃᑉᐸᒃᓴᖅ 
ᐅᕝᕙᓘᓐᓃᑦ ᐅᓪᓗᒥ ᐱᔾᔪᑎᖃᖅᑐᖅ ᐆᒪᖅᑯᑎᓕᕆᔨᒃᑯᓐᓂ, ᑎᒃᑯᐊᖅᑕᐅᓂᐅᔪᖅ ᓯᓯᓕᐊ ᕙᐃᑦ ᖃᐅᔨᓴᕐᓂᐊᕐᓗᓂ 
ᑯᐊᐳᕇᓴᐅᔪᒥ, ᑎᒃᑯᐊᖅᓯᓂᐅᔪᖅ ᐱᓕᑉ ᑲᓛᒃ, ᐃᖅᑲᓇᐃᔭᖃᑎᖃᕐᓂᐊᖅᑐᖅ ᑎᒥᐅᔪᒥ ᖃᐅᔨᓴᖅᑎᐅᓗᓂ, ᐊᑯᓂ 
ᐅᑭᐅᑕᖅᑐᒦᑦᑐᖅ, 12-ᓂ ᐊᕐᕌᒍᓂ, ᓇᓗᓇᐃᒃᑯᑕᓕ ᑮᓇᐅᔭᓕᕆᔨᐅᓪᓗᓂ, ᖃᐅᔨᓴᕐᓂᐅᔪᒥ ᐃᓚᐅᖃᑕᐅᓂᐊᕐᑐᖅ. 
 
ᑕᐃᒪᐃᓐᓂᖓᓄ ᐊᖏᕐᔪᑎᒐ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᓚᕋᓚᒃ. 
 
ᐊᐱᖅᑯᑦ 141 - 2(2): ᐱᓕᒻᒪᒃᓴᕈᑕᐅᔭᕆᐊᓖᑦ ᐅᔭᕋᕐᓂᐊᕐᓂᕐᒥ 
 
ᐊᓚᕋᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᐃᓈᕐᓗᒍ, ᐊᒻᒪ ᐅᖃᕆᐊᒃᑲᓐᓂᓛᕐᒥᔪᖓᖃᐃ ᐅᐊᑦᑎᐊᕈᒃᑲᓐᓂᖅ.  

ᖃᐅᔨᒪᓪᓚᕆᖏᑦᑐᖓ ᑭᓇᓄᑦ ᑐᕌᖅᑎᓂᐊᕐᒪᖔᒃᑯ, ᑭᓯᐊᓂᓕ ᑐᕌᖅᑎᒍᒪᔭᕋ ᐊᖓᔪᖅᑳᒧ ᐱᕙᓪᓕᐊᔪᓕᕆᓂᕐᒧ 
ᐊᒻᒪ ᐃᖏᕋᔪᓕᕆᓂᕐᒧ. 
 
ᖃᐅᔨᒪᒐᑦᑕ ᐅᔭᕋᓐᓂᐊᕐᓂᖅ ᐱᕙᓪᓕᐊᓂᖃᒻᒪᕆᒻᒪᑦ ᑭᕙᓪᓕᕐᒥ ᐊᒻᒪ ᐱᕙᓪᓕᐊᑎᑦᑎᓂᖅ. ᑕᑯᖃᑦᑕᕋᑦᑎᒍ ᐊᒻᒪ 
ᑐᓵᑐᐃᓐᓇᕐᓇᒋ. ᖃᐅᔨᒪᒐᑦᑎᒍ ᒥᕝᕕᐅᔭᐃᑦ, ᐊᑖᑕᒪ ᓇᔭᒋᓂᕋᕐᐸᖏᑕᖏ, ᑭᓯᐊᓂᓕ ᓂᔾᔪᐊᖅᔫᕗ. 
(ᑐᓵᔨᒃᑯᑎᒎᕈᓐᓃᕐᑐᖅ) ᑖᒃᑯᐊ ᐃᓘᓐᓇᑎ ᐱᓕᕆᓇᓱᑦᑐᐃᓇᐅᒻᒪᑕ ᐃᖅᑲᓇᐃᔮᓂ (ᑐᓵᔨᑎᒍᑦ) ᐊᒻᒪ ᐊᔅᓱᕈᖅᑐᑎ 
ᐃᖅᑲᓇᐃᔭᓲᑦ ᓂᔾᔪᐊᕐᔪᑎᑐᑦ ᐊᒻᒪ ᖃᐅᔨᒪᑦᑎᐊᖅᑐᑎ ᐃᖅᑲᓇᐃᔮᕆᔭᒥᓂ. 
 
ᓇᓗᓇᐃᖅᓯᒪᔪᒥ ᐃᖅᑲᓴᐃᔭᖅᑎᖃᖏᓇᑦᑕ ᐅᕝᕙᓘᓐᓃᑦ ᐃᓕᓐᓂᐊᖅᓯᒪᔪᒥ ᓄᓇᕗᒻᒥ. ᖃᐅᔨᒪᒐᒪ 
ᐃᖅᑲᓇᐃᔭᖅᑎᑕᖃᕐᓂᐊᕐᒪᑦ 300 ᐅᖓᑖᓂ ᐅᔭᕋᓐᓂᐊᖅᑎᓂ.  
 
ᑕᒪᓐᓇ ᐅᖃᐅᓯᕆᔭᕆᐊᖃᕐᓂᐊᖅᑕᕗ. ᑐᐊᕕᕐᓇᖅᑑᕙᓪᓕᐊᓕᖅᑐᓂ ᐃᓕᓐᓂᐊᑎᑦᑎᓗᓂ ᐃᓄᓐᓂ 
ᐅᔭᕋᓐᓂᐊᓂᐊᖅᑐᓂ. ᒐᕙᒪᒃᑯᑦ ᐱᓕᕆᖃᑎᒌᑦᑎᐊᕆᐊᖃᕐᒪᑕ ᐱᔪᓐᓇᑎᐊᖅᑐᓂ ᐃᖅᑲᓇᐃᔭᖅᑎᖃᕆᐊᖃᕋᑦᑕ 
ᐅᔭᕋᓐᓂᐊᓂᕐᒥ. 
 
ᐅᖃᖅᑎ (ᑐᓵᔨᑎᒍᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐱᓕᕆᐊᕇᓐᓇᖅᑕᕗ, ᐊᒻᒪ 
ᑐᑭᒧᐊᖅᑎᓯᒪᔭᕋ ᐊᖓᔪᖅᑳᖅ ᐃᓕᓐᓂᐊᖅᑐᓕᕆᓂᕐᒧ ᐃᓕᓐᓂᐊᑎᑦᑎᓂᕐᒥ ᐅᔭᕋᓐᓂᐊᓂᖅᑐᓂ. 
 
ᐅᖃᖅᑎ (ᑐᓵᔨᑎᒍᑦ): ᐊᐱᖅᓱᕐᓂᖅ ᐃᓱᓕᑉᐳᖅ. ᐅᑎᕐᓗᑕ ᑲᑎᒪᒃᔪᑎᒃᓴᓄ ᐅᓪᓗᒥᒧ. ᑎᑎᖅᑲᑎᒍᑦ ᐊᐱᖅᑯᑏᑦ. 
ᐃᓚᖓ 8. ᐅᑎᖅᑐᑦ ᑎᑎᕋᖅᓯᒪᔪᑦ ᐊᐱᖅᑯᑏᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 002 - (2) ᐃᖅᑲᓇᐃᔭᖅᑎᖃᕐᓂᖅ ᓄᓇᕗᑦ ᒐᕙᒪᒃᑯᑦ 

ᒥᓂᔅᑕᐅᕝᕕᖏᓐᓂ, ᑯᐊᐳᕇᓴᖁᑎᖏᓐᓂ, ᑲᑎᒪᔨᖏᓐᓂ ᐊᓯᖏᓐᓂᓪᓗ ᑎᒥᖁᑎᖏᓐᓂᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 003 - (2) ᐅᖅᓱᐊᓗᓐᓄᑦ ᐃᑲᔫᑎᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 004 - (2) ᐊᑐᖅᑐᐊᕈᒪᔾᔪᑎᓂᑦ ᕿᒥᕐᓃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 005 - (2) ᐃᓄᐊᕐᓂᐅᔪᑦ ᓄᓇᕗᒥ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 006 - (2) ᐃᓄᓕᒫᓄᑦ ᐃᒡᓗᓕᐅᕐᓂᖅ ᓄᓇᕗᒥ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 007 - (2) ᐱᕋᔭᖅᑭᒃᑲᓐᓂᐅᕙᑦᑐᑦ ᐊᒻᒪ ᐋᖅᑭᒋᐊᕈᑎᑦ ᐱᓇᓱᐊᒐᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 008 - (2) ᒪᐅᓇᑐᐃᓐᓇᖅ ᓄᖅᑲᖃᑦᑕᕐᓂᐅᔪᑦ ᐊᒻᒪ 

ᐃᓕᓐᓂᐊᓐᖏᓐᓂᐅᔪᑦ ᓄᓇᕗᒥ ᐃᓕᓐᓂᐊᕐᕕᓐᓂ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 010 - (2) ᐃᖅᑲᓇᐃᔭᖅᑎᓄᑦ ᐃᒡᓗᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 012 - (2) ᐃᒡᓗᓂᑦ ᐊᑐᖅᑐᐊᕐᓂᕐᒧᑦ ᐊᑭᓕᒃᓴᐃᑦ ᐊᒻᒪ 

ᐊᑐᖅᑐᐊᖅᑐᓄᑦ ᓱᕋᒃᑕᐃᔪᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 013 - (2) ᓇᓂᓯᕕᐅᑉ ᖃᓄᐃᓕᖓᓕᕐᓂᖓᓄᑦ ᑐᓴᒐᒃᓴᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 014 - (2) ᐃᖅᑲᓇᐃᔭᖅᑐᓕᕆᔨᒃᑯᑦ ᓈᓴᐅᑎᖏᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 016 - (2) ᑮᓇᐅᔾᔭᓴᐅᑎᑦ ᖁᓪᓕᐅᓂᖅᓴᓄᑦ ᓯᕗᓕᖅᑎᓄᑦ ᓄᓇᕗᑦ 

ᒐᕙᒪᒃᑯᑦ ᑯᐊᐳᕇᓴᖁᑎᖏᓐᓂ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 017 - (2) ᐃᒥᕐᒧᑦ ᑭᓈᓗᓕᕆᓂᕐᒧᓪᓗ ᐃᑲᔫᑎᒃ 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 018 - (2) ᐃᓄᓕᕆᔭᐅᔾᔪᑎᓄᑦ ᐊᑭᓕᐅᑕᐅᕙᑦᑐᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 019 - (2) ᐃᒡᒐᐃᑦ ᐃᔨᓕᕆᓂᕐᒧᐊᖓᔪᓪᓗ ᐱᔨᑦᑎᕋᐅᑎᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 020 - (2) ᓴᓇᔨᒃᓴᐅᓂᕐᒧᑦ ᐃᓕᓐᓂᐊᕐᓂᖅ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 021 - (2) ᐋᓐᓂᐊᕕᓐᓄᑦ ᐊᐅᓪᓚᐅᔾᔨᖃᑦᑕᕐᓂᕐᒧᑦ ᐊᑭᒋᔭᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 022 - (2) ᐅᖅᓱᐊᓗᒻᒥᒃ ᑎᑭᑎᑦᑎᖃᑦᑕᕐᓂᖅ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 023 - (2) ᐊᑐᖅᑕᐅᔪᓯᒪᔪᑦ ᐃᑯᐊᓪᓚᑦᑕᐃᓕᓂᕐᒧᑦ ᒪᓕᒐᐅᑉ ᐊᑖᓂ 

ᐱᓕᕆᐊᕆᔭᐅᓯᒪᔪᐃᑦ 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 024 - (2) 2004ᒥ ᐅᖅᓱᐊᓗᒻᒥᒃ ᑎᑭᑎᑦᑎᓂᖅ 
 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᐃᓕᔭᒃᑲ 20 ᑭᐅᔾᔪᑏᑦ ᑎᑎᕋᖅᓯᒪᔪᓂ ᐊᐱᖅᑯᑏᑦ ᑐᓂᔭᐅᓚᐅᕐᑐᑦ ᐊᓪᓚᑦᑎᐅᑉ 
ᐊᓪᓚᕝᕕᖓᓄ. ᑭᐅᔾᔪᑏᑦ ᑎᑎᕋᖅᓯᒪᔪᓂ ᐊᐱᖅᑯᑎᓂ 2, 3, 4, 5, 6, 7, 8, 10, 12, 13, 14, 16, 17, 18, 19, 20, 21, 22, 
23, 24. 
 
ᐃᓚᒋᐊᕐᓗᒍ, ᐅᖃᖅᑏ, ᐊᑐᐊᒐᖏ ᒪᓕᒐᓕᐅᕐᕕᐅᑉ ᑭᐅᔪᑎᐅᔪᑦ ᑎᑎᕋᖅᓯᒪᓗᑎ ᕼᐊᓐᓱᑦᓂ ᐊᒻᒪ ᒪᓕᓪᓗᑎ 
ᑲᒪᒋᔭᐅᓗᑎ ᐃᓚᒍᑕᖏᓐᓂ ᕼᐊᓐᓱᑦ ᓴᖅᑭᖅᑎᑕᐅᓂᖏᓐᓂ. ᑯᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᖅᑐᖅ ᑎᑎᕋᖅᓯᒪᔪᓄᑦ ᐊᐱᖅᑯᑎᓄᑦ. ᐅᑎᖅᑐᖅ ᐊᐅᓚᓂᖏᓐᓄᑦ ᐅᓪᓘᑉ. 
ᓈᓴᐅᑎᓂᒃ 9. ᓈᓴᐅᑎᓕᒃ 10. ᓈᓴᐅᑎᓕᒃ 11. ᓈᓴᐅᑎᓕᒃ 12. ᓈᓴᐅᑎᓕᒃ 13. ᑲᑎᒻᒪᐅᑎᑦᓴᓅᕆᓂᖅ 
ᑎᑎᕋᖅᓯᒪᔪᓂᒃ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᖅᑎᑕᐅᔪᖅ ᑎᑎᖅᑲᒃ 58 - 2(2): ᐅᓂᒃᑳᑦ ᒪᓕᒐᓕᐅᕐᕕᖓᓄᑦ ᓄᓇᕗᑦ ᓂᕈᐊᖅᑐᓕᕆᔨᒻᒪᕆᒻᒥᒃ 
ᓴᖅᑭᖅᑎᑕᐅᔪᖅ ᑎᑎᖅᑲᒃ 59 - 2(2): ᒪᓕᒐᖅᑎᒍᑦ ᐱᔭᕆᐊᓖᑦ ᑲᑎᒻᒪᐅᑎᑦᓴᓅᕆᓂᕐᒧᑦ ᐅᓂᒃᑳᓂᒃ 

ᐊᒻᒪᓗ ᐊᓯᖏᓐᓂᒃ ᑎᑎᕋᖅᓯᒪᔪᓂᒃ ᒪᓕᒐᓕᐅᕐᕕᖓᓄᑦ ᓄᓇᕗᑦ 
 
ᐅᖃᖅᑎ (ᑐᓵᔨᒃᑯᑦ): ᑲᑎᒻᒪᐅᑎᑦᓴᓅᕆᓂᐊᖅᑐᖓ ᒪᕐᕉᓐᓂᒃ ᑎᑎᕋᖅᓯᒪᔫᓐᓂᒃ. ᖁᕕᐊᓱᒻᒪᕆᑉᐳᖓ 
ᑲᑎᒻᒪᐅᑎᑦᓴᓅᕆᐊᖏᑦ ᓂᕈᐊᖅᑐᓕᕆᔨᒻᒪᕆᐅᑉ ᐅᓂᒃᑳᖏᑦ. ᐊᒻᒪᓗ ᐊᐃᑉᐸᖓ ᐅᓪᓗᒥ ᑲᑎᒻᒪᐅᑎᑦᓴᓅᕈᒪᔭᕋ, 
ᒪᓕᒐᖅᑎᒍᑦ ᑲᑎᒻᒪᐅᑎᑦᓴᓅᕆᓂᖅ. ᑖᒃᑯᐊ ᑎᑎᕋᖅᓯᒪᔪᑦ ᓄᑖᕈᕆᐊᖅᑕᐅᓕᒥᔮᖅᐸᒻᒪᑕ ᒪᓕᒐᓕᐅᕐᕕᒻᒥ ᐊᒻᒪᓗ 
ᖃᐅᔨᒪᔭᐅᓇᓱᐊᖅᐸᑦᓱᑎᒃ ᒪᓕᒐᖅᑎᒍᑦ ᖃᓄᐃᓕᖓᓂᖏᑦ ᑲᑎᒻᒪᐅᑎᑦᓅᕆᓂᐅᔪᑦ ᐱᔭᕆᐊᓕᓐᓂᒃ 
ᑎᑎᕋᖅᓯᒪᔪᓂᒃ ᒐᕙᒪᒃᑯᑦ ᐊᕐᕌᒍᑕᒫᖅᓯᐅᑎᓄᑦ ᐅᓂᒃᑳᖏᓐᓄᑦ, ᑮᓇᐅᔭᓄᑦ ᓇᓕᖅᑲᓂᒃ ᐊᒻᒪᓗ ᑎᑎᖅᑲᓂᒃ. 
 
ᒫᓐᓇ ᐋᖅᑭᑦᓯᒪᓂᕆᔭᖓ ᑖᒃᑯᐊ ᑎᑎᕋᖅᓯᒪᔪᑦ ᓇᓗᓇᐃᖅᓯᒻᒪᑦ ᖃᓄᐃᑦᑐᐃᑦ ᑎᑎᕋᖅᓯᒪᔪᑦ 
ᑲᑎᒻᒪᐅᑎᑦᓴᓅᕆᐊᖃᕐᒪᖔᑕ ᕕᕗᐊᕆ 22, 2005-ᖑᑎᓪᓗᒍ. ᓱᓕᔪᖅᓴᖅᑐᖓ ᑖᒃᑯᐊ ᒪᓕᒐᓕᐅᖅᑎᓕᒫᑦ 
ᐊᑐᕐᓇᖅᑐᖁᑎᖃᕐᓂᐊᕆᐊᖏᑦ ᖃᐅᔨᓴᕐᓂᕐᒥᒃ ᖃᖓᒃᑯᑦ ᑲᑎᒪᐅᑎᓅᖅᑕᐅᒻᒪᖔᑕ ᒪᓕᖅᑎᒍᑦ ᑎᑎᖅᑲᐅᒋᐊᓖᑦ 
ᐅᕙᓂ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ. 
 
ᑲᑎᒪᐅᑎᑦᓴᓅᕆᓂᖅ ᑎᑎᕋᖅᓯᒪᔪᓂᒃ. ᓇᑦᑎᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 60 - 2(2): 2004 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐹᓕᒃᑯᑦ V-ᒥ  
 
ᓇᑦᑎᖅ: ᖁᔭᓐᓇᒦᒃ, ᒥᔅᑕ ᐅᖃᖅᑏ. ᑲᑎᒻᒪᐅᑎᑦᓴᓅᕈᒪᔭᒃᑲ 2004-ᒧᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐸᓖᓯᒃᑯᑦ 
V-ᒥᐅᑕᐃᑦ ᐊᒻᒪᓗ ᐃᓇᑉᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᕿᒥᕐᕈᑦᓯᐊᖁᓪᓗᒋᑦ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᑲᑎᒻᒪᐅᑎᑦᓴᓅᕆᓂᖅ ᑎᑎᕋᖅᓯᒪᔪᓂᒃ. ᐃᕝᔭᕈᑕᐃᓚᒃ. 



ᐊᐃᐱᖅ, ᕕᑉᐳᐊᕆ 22, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓴᖅᑭᖅᑎᑕᐅᔪᖅ ᑎᑎᖅᑲᒃ 61 - 2(2): ᑲᑎᒻᒪᐅᑎᑦᓴᓅᖅᑕᐅᔪᑦ ᑎᑎᕋᖅᓯᒪᔪᑦ 12-2(2) ᐃᓄᑐᖃᐃᑦ 

ᐊᖏᕐᕋᖓᓐᓂᒃ ᑭᙴᒪᑦᓯᓂᖅ - ᖁᕐᓗᖅᑑᒥ ᑎᑎᖅᑲᖅ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᒥᔅᑕ ᐅᖃᖅᑏ. ᓱᓕ ᑖᒃᑯᓇᙵᑦ ᑎᑎᖅᑲᓂᒃ ᑲᑎᒻᒪᐅᑎᑦᓴᓅᕆᒐᒪ ᐃᓄᑐᖃᐃᑦ 
ᑲᑎᒪᔨᕋᓛᖏᓐᓂᒃ ᖁᕐᓗᑦᑐᒥᒃ ᓇᓗᓇᐃᔭᐃᑦᓱᑎᒃ ᐃᓄᑐᖃᐃᑦ ᐃᓪᓗᑦᓴᖓᓐᓂᒃ ᓴᖅᑭᖅᑕᐅᒋᐊᓕᒻᒥᒃ 
ᓄᓇᓕᑦᑎᓐᓂ. ᐊᒻᒪᓗ ᓇᑦᓯᐅᑎᖃᓯᐅᑎᒻᒥᔭᒃᑲ ᐊᑎᓕᐅᕐᓂᐅᓯᒪᔪᑦ ᐱᖁᔨᕗᖔᕈᑎᓄᑦ. ᐱᒋᐊᖅᑎᑦᓯᒍᑎ 
ᐱᒋᐊᖅᑎᑕᒥᓂᐅᔪᖅ ᓵᒻ ᑭᒃᑲᕐᒧᑦ ᐊᒻᒪᓗ ᐊᐃᑉᐱᖅᑕᐅᑦᓱᓂ ᕕᐊᑭ ᕼᐊᔪᒃᑯᕐᒧᑦ. ᓵᒻ ᑭᒃᑲᒃ ᐱᒋᐊᖅᑎᑦᓯᖃᑕᐅᔪᔪᖅ 
ᑕᐃᑦᓱᒪᓂ ᐊᒻᒪᓗ ᑐᑦᓯᐊᕐᓂᒃᑯᑦ ᒪᑐᐃᖅᓯᓂᖃᕐᓱᓂ ᒪᑐᐃᕐᓂᖃᖅᑎᓪᓗᑕ ᐅᕙᓂ ᐃᖃᓗᓐᓂ.  
 
ᒥᔅᑕ ᐅᖃᖅᑏ, ᑭᙴᒪᒋᔭᐅᔪᑦ ᓇᓗᓇᐃᖅᑕᐅᓯᒪᔪᑦ ᑖᒃᑯᓇᓂ ᑎᑎᕋᖅᓯᒪᔪᓂ ᐅᖃᐅᓯᐅᓂᐊᖅᑐᑦ ᒥᓂᔅᑕᖓᓐᓄᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᖁᔭᓐᓇᒦᒃ, ᒥᔅᑕ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᑕᐅᔪᑦ ᑎᑎᖅᑲᐃᑦ. ᑎᑎᕋᖅᑎ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 62 - 2(2): ᑭᐅᔾᔪᑏᑦ ᐊᑎᓕᐅᖅᓯᒪᔪᓄ 3-2(2) ᐃᓕᓪᓗᖃᖅᑎᑎᒃᑲᓂᕐᓂᕐᒧ 
ᓴᖅᑭᖅᑎᑕᐅᔪᖅ ᑎᑎᖅᑲᒃ 63 - 2(2) ᐅᑎᖅᑐᑦ ᐅᖃᐅᓯᒃᑯᑦ ᐊᐱᖅᑯᑏᑦ 18, 67, 105 ᐊᒻᒪ 111-2(2) 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᐃᓕᓯᔪᒪᔪᖓ ᐅᑯᓂᖓ ᑭᐅᔾᔪᑎᓄ ᐊᑎᓕᐅᖅᓯᒪᔪᑦ 3-2(2), ᑐᓂᔭᐅᓯᒪᔪᑦ 
ᐊᔾᓚᑦᑎᐅᑉ ᐊᓪᓚᕕᖓᓄ. ᐃᓚᒋᐊᕐᓗᒍ, ᐅᖃᖅᑎ, ᐃᓕᔪᒪᔭᕋ ᐅᑎᕐᓂᖅ ᐅᖃᐅᓯᒃᑯᑦ ᐊᐱᖅᑯᑏᑦ 18, 67, 105 
ᐊᒻᒪ 111, ᑐᓂᔭᐅᓚᐅᕐᒥᔪᑦ ᐊᓪᓚᑦᑎᐅᑉ ᑎᑎᕋᕐᕕᖓᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓕᓯᓂᖅ ᐸᐃᑉᐹᓂ. ᐋᕆᐊᒃ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 64 - 2(2): ᐴᖅᑲᖅᑕᐅᓯᒪᔪᑦ ᐸᐃᑉᐹᑦ ᐃᓕᓴᖅᓯᕕᒃ ᑎᒥᖓᓄ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐃᓕᓯᔪᒪᔪᖓ ᐸᐃᑉᐹᓂ ᐱᔾᔪᑎᖃᖅᑐᑦ ᐃᓕᓴᖅᓯᕕ 
ᑎᒥᖓᓂ ᐊᒻᒪ ᑎᒥᐅᔫᑉ ᐃᖅᑲᓇᐃᔮᖃᑦᑎᐊᕐᓂᖓᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᓕᔭᐅᔪᓕᒫᑦ ᐸᐃᑉᐹᑦ ᑐᓂᔭᐅᔭᕆᐊᓖᑦ ᐊᓪᓚᑦᑎᒧ. ᐃᓕᓯᓂᖅ ᐸᐃᑉᐹᓂ. ᐅᑎᕐᓄᑕ 
ᑲᑎᒪᒃᔪᑎᒃᓴᓄ ᐅᓪᓗᒥ, ᑲᑎᒪᒃᔪᑎᒃᓴᖅ 14, ᓇᓗᓇᐃᖅᓯᓂᖅ ᐱᖁᔨᕗᖔᕈᑎᓂᑦ. ᑐᑐ.  
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 007 – 2(2): ᓴᖅᑭᑕᐅᓯᒪᔪᖅ ᑎᑎᖅᑲᖅ 53 - 2(2) ᐅᑎᖅᑐᑦ ᐅᖃᐅᓯᒃᑯᑦ ᐊᐱᖅᑯᑎᒧᑦ 

102-2(2) ᓇᓗᓇᐃᖅᓯᓂᖅ ᐅᖃᓕᒫᒐᑎᒍᑦ ᓴᖅᑭᓚᐅᖅᑐᒥᒃ ᑲᑎᒪᔨᕋᓛᓄᑦ ᑲᑎᒪᑐᐃᓐᓇᑎᓪᓗᒋᑦ - 
ᖃᐅᔨᒃᑲᐃᒍᑦ 

 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ. ᖃᐅᔨᒃᑲᐃᕗᖓ ᕿᑎᖅᑰᒥ, ᕕᕗᐊᕆ 24, 2005, 
ᐱᖁᔨᕗᖔᖅᑎᑦᑎᓂᐊᕋᒪ; 
 
ᐱᒋᐊᖅᑎᑉᐸᕋ, ᐊᐃᑉᐱᑕᐅᓪᓗᓂ ᒪᓕᒐᓕᐅᖅᑎᒧ ᐃᖃᓗᑦᑑᑦᑎᐊᒧ ᐃᓕᔭᐅᓯᒪᔪᖅ ᐸᐃᑉᐹᖅ, 53-2(2) 
ᑲᒪᒋᔭᐅᓂᐊᕐᓗᓂ ᑲᑎᒪᔨᕋᓛᓄ ᐅᖃᐅᓯᐅᓗᓂ ᐊᒻᒪ ᐅᖃᖅᑎ, ᓈᒻᒪᓕᕐᐸᑦ, ᐊᐱᕆᓂᐊᖅᑐᖓ ᑲᒪᒋᔪᒪᓗᒍ 
ᐱᖁᔨᕗᖔᕈᑎᒐ ᐅᓪᓗᒥ. ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᖃᐅᔨᒃᑲᐅᑏᑦ ᐱᖁᔨᕗᖔᕈᑎᓂ. ᖃᐅᔨᒃᑲᐅᑏᑦ ᐱᖁᔨᕗᖔᕈᑎᓂ. 
 
ᑲᑎᒪᒃᔪᑎᒃᓴᖅ 15, ᖃᐅᔨᒃᑲᐅᑏᑦ ᐱᖁᔨᕗᖔᕈᑎᓄ ᓯᕗᓪᓕᖅᐹᒥ ᐅᖃᓕᒫᖅᑕᐅᔪᖅ ᒪᓕᒐᖅ. ᐊᖓᔪᖅᑳ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 8 - ᑮᓇᐅᔭᖅᑐᕈᑎᒃᓴᖅ (ᐊᐅᓚᔾᔪᑎᓄᑦ ᑲᒪᒋᔭᐅᔾᔪᑎᓄᓪᓗ) ᒪᓕᒐᖅ, 2005-2006 - 

ᖃᐅᔨᒃᑲᐃᒍᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᕿᑎᖅᑰᒥ, ᕕᕗᐊᕆ 24, 2005, ᑖᓐᓇ 
ᒪᓕᒐᐅᔪᖅ 8, ᑮᓇᐅᔭᑦ ᐊᑐᖅᑐᒃᓴᑦ, ᐊᐅᓚᔾᔪᑎᓄ ᐊᒻᒪ ᓇᑦᑎᖅᔭᐅᒋᐊᕐᓂᖏᓐᓄ ᒪᓕᒐᖅ 2005/06 
ᐅᖃᓕᒫᖅᑕᐅᓗᓂ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐅᑏᑦ ᐱᖁᔨᕗᖔᕈᑎᓄ ᓯᕗᓪᓕᖅᐹᒥ ᐅᖃᓕᒫᖅᑕᐅᔪᖅ ᒪᓕᒐᐃᑦ. 
ᐃᓚᖓ 16. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑳᕐᓗᖓ ᖃᐅᔨᒃᑲᐅᑎᓂ ᐱᖁᔨᕗᖔᕈᒻᒥ ᐊᖏᖅᑐᐃᓐᓇᐅᖁᓪᓗᒋ 
ᒪᓕᒐᓕᐅᕐᕕᒻᒥ ᑲᒪᒋᔭᐅᓗᓂ ᐱᖁᔨᕗᖔᕈᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᖅ ᐊᖏᖅᑐᐃᓐᓇᐅᖁᔨᔪᖅ ᑲᒪᒋᔭᐅᓗᓂ ᐱᖁᔨᕗᖔᕈᑎᖓ ᐅᓪᓗᒥ. 
ᐋᒑᖅᑐᖃᕐᐹ. ᐋᒡᒑᖅᑐᖃᖏᑦᑐᖅ. ᐅᐊᑦᑎᐊᕈᐊᐃ. ᐅᑲᓕᖅ. ᐋᒡᒑᖅᑐᖃᒻᒪᑦ. ᑲᔪᓯᒍᓐᓇᖏᓐᓇᑦᑕ ᒫᓐᓇᐅᔪᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖃᐅᔨᑐᐃᓐᓇᕆᐊᖃᑦᑐᒍᑦ ᒪᕐᕉᑲᓐᓃᓐᓂᒃ ᐊᓯᖏᓐᓂᒃ ᐱᖁᔨᕗᖔᕈᑎᑕᖃᕐᓂᖓᓂᒃ, 
ᐊᓕᐊᓇᐃᓂᖅᓴᐅᔪᖅ ᑲᑎᒪᔨᑐᐃᓐᓇᕐᓅᕋᐃᒻᒪᑕ ᐊᒃᓱᕉᑎᒻᒪᕆᐅᒐᓗᐊᖅᑎᓪᓗᒍ ᒪᓕᒐᓕᐅᖅᑎᓄᑦ ᒪᓕᒐᓕᐅᖅᕕᒻᒥ. 
 
ᐱᒋᐊᖅᑎᑕᖅ 005 – 2(2): ᑐᓐᓂᕆᔭᐅᓂᖓ ᓴᖅᑭᑕᐅᓯᒪᔪᖅ ᑎᑎᖅᑲᒃ 52 - 2(2) ᐅᑎᖅᑐᑦ ᐅᖃᐅᓯᒃᑯᑦ 

ᐊᐱᖅᑯᑎᒧᑦ ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑎᑖᖃᑦᑕᕐᓂᕆᔭᖏᑦ ᑲᑎᒪᔨᕋᓛᓄᑦ ᑲᑎᒪᑐᐃᓐᓇᑎᓪᓗᒋᑦ (ᑐᑐ) 
 
ᑭᖑᓪᓕᖅ ᐱᖁᔨᕗᖔᕈᑎᒐ, ᐱᒋᐊᖅᑎᑕᕋ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᖓᑕ ᐃᖃᓗᒃᑑᑦᑎᐊᑉ, ᑕᐃᓐᓇ 
ᓴᖅᑭᑕᐅᓯᒪᔪᖅ ᑎᑎᖅᑲᖅ 52-2(2) ᑐᓂᔭᐅᓗᓂ ᑲᑎᒪᔨᑐᐃᓐᓇᕐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᒻᒥᒃ ᐱᒋᐊᖅᑎᑕᐅᓯᒪᔪᖃᑦᑐᖅ. ᐱᖁᔨᕗᖔᕈᑎᒧᑦ. ᐊᐱᖅᑯᑎᑕᖃᑉᐸ 
ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᑦ. ᓈᒻᒪᓴᖏᑦᑐᑦ. ᓂᕈᐊᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᐱᖁᔨᕗᖔᕈᑎᑦ. ᑐᑐ.  
 
ᐱᒋᐊᖅᑎᑕᖅ 006 – 2(2): ᑐᒃᓯᕋᕐᓂᖅ ᐊᑕᖏᖅᑐᒥᒃ ᖃᐅᔨᓴᖅᑕᐅᖁᓪᓗᒋᑦ ᖁᓪᓕᖅ 

ᐃᑯᒻᒪᖅᑯᑎᓕᕆᔨᒃᑯᑦ ᐊᒻᒪ ᑎᒥᖁᑎᖏᑦ (ᑐᑐ) 
 
ᑐᑐ: ᖁᔭᓐᓇᒦᒃ, ᐅᖃᖅᑏ. 
 
ᐃᒪᐃᒻᒪᑦ, ᑕᒻᒪᖅᓯᒪᔪᖅᓯᐅᖅᑎ ᐅᓂᒃᑳᓕᐅᖅᓯᒪᒻᒪᑦ ᖃᐅᔨᔭᒥᓂᒃ ᐃᓱᒫᓘᑎᒻᒪᕆᐅᔪᖅ ᒪᓕᒐᓕᐅᖅᕕᒻᒧᑦ 
ᑕᒪᑐᒧᖓ ᓄᓇᕗᒻᒥ ᐆᒪᖅᑯᑎᓕᕆᔨᒃᑯᑦ ᐃᓚᒃᑲᓐᓂᖃᑦᑐᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᒥᒃ; 
 
ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᕕᒃᑯᑦ ᑲᑎᒪᔨᕋᓛᖏᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ ᑭᐅᑦᑕᕆᐊᖃᕐᓂᒧᓪᓗ 
ᐅᓂᒃᑳᓕᐅᖅᓯᒪᔪᑦ ᖃᐅᔨᔭᒥᓂᒃ ᒪᓕᒐᓕᐅᖅᕕᒻᒧᑦ; 

ᐊᒻᒪᓗ ᐃᒪᐃᒻᒪᑦ ᐃᓱᒫᓘᑎᒋᔭᐅᓯᒪᒻᒪᑦ ᓄᓇᕗᒻᒥᐅᑕᒧᑦ, ᓄᓇᓕᓐᓄ ᓯᕗᓕᖅᑎᐅᔪᑦ, ᓇᒻᒥᓂᖃᑦᑎᐅᔪᒧᑦ ᐊᒻᒪᓗ 
ᒪᓕᒐᓕᐅᖅᑎᐅᔪᒧᑦ, ᐱᑦᔪᑎᖃᑦᑐᖅ ᐱᓕᕆᓂᕐᒧᑦ ᐊᒻᒪᓗ ᑭᐅᑦᑕᕆᐊᖃᕐᓂᖏᓐᓄᓪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᑦ;  
 
ᐊᒻᒪᓗ ᐃᒪᐃᒻᒪᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᐱᖁᔭᖓ ᐱᑕᖃᑦᑎᑦᑎᔪᖅ ᐃᓚᖓ ᑯᐊᐳᕇᓴᓐᑯᑦ 
ᑎᑭᓐᓇᓱᐊᖅᑕᖏᑦ ᐸᕐᓇᑎᕆᓗᑎᒃ ᐊᒻᒪᓗ ᐱᑕᖃᑦᑎᑦᑎᓗᑎᒃ ᓄᓇᕗᑦ ᐊᑯᓂᒧᑦ ᐱᔭᕆᐊᓕᖏᓐᓂᒃ 
ᐊᑭᑐᓗᐊᖏᑦᑐᒥᒃ ᐆᒪᖅᑯᑎᖃᕐᓂᕐᒥᒃ, ᐃᓱᒪᒋᔭᐅᓗᓂ ᓄᓇᕗᑦ ᓴᙵᖅᑎᕆᒍᒪᓂᖓ ᐆᒻᒪᖅᑯᑎᖃᕐᓂᕐᒥᒃ ᐃᒻᒥᒃᑯᑦ 
ᐊᒻᒪᓗ ᐊᑐᓗᐊᖅᑕᐅᓕᒪᓗᓂ ᐆᒪᖅᑯᑎᒥᒃ ᐊᒻᒪᓗ ᐆᒪᖅᑯᑎᖃᕝᕕᐅᔪᓂᒃ; 
 
ᐊᒻᒪᓗ ᐃᒪᐃᒻᒪᑦ ᑖᒃᑯᐊ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴ ᐱᖁᔭᖓ ᐱᑕᖃᑦᑎᑦᑎᔪᖅ ᐋᖅᑭᒃᓱᐃᓂᕐᒥᒃ 
ᑮᓇᐅᔭᖃᐅᑎᖏᓐᓂᒃ ᓄᓇᕗᑦ ᐊᒻᒪᓗ ᑮᓇᐅᔭᖃᐅᑎᖓ ᖃᐅᔨᒪᔭᐅᓗᓂ ᐃᒫᒃ "ᐊᑭᑐᓗᐊᖏᑦᑐᒃᑯᑦ ᐆᒻᒪᖅᑯᑎᓄᑦ 
ᑮᓇᐅᔭᑦ"; 
 
ᐊᒻᒪᓗ ᐃᒪᐃᒻᒪᑦ ᒐᕙᒪᒃᑯᑦ ᐅᖃᓚᐅᖅᓯᒪᒻᒪᑕ ᐊᐅᓛᖅᓯᓂᐊᕐᓂᕐᒥᓂᒃ ᐊᐅᓚᓂᖓᓂᒃ ᐅᖅᓱᐊᓗᓕᕆᔨᒃᑯᑦ ᑖᒃᑯᐊ 
ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓐᓂᓪᓗ ᐱᔨᑦᓯᕋᖅᑎᒃᑯᑦ ᑖᒃᑯᓄᖓ ᖁᓪᓕᖅ ᐆᖅᓱᐊᓗᒻᒧᑦ ᑯᐊᐳᕇᓴᒃᑯᖏᓐᓄᑦ, 
ᐃᓚᒃᑲᓐᓂᕆᔭᖓ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᒥᒃ; 
 
ᐊᒻᒪᓗ ᐃᒪᐃᒻᒪᑦ ᐊᔪᙱᑎᑕᐅᓯᒪᔪᖅ ᑭᓪᓕᖓ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᑐᒃᑯᑦ ᑮᓇᐅᔭᖓ 
ᐅᓄᖅᓯᒋᐊᖅᑕᐅᓚᐅᖅᓯᒪᔪᖅ ᐃᒪᓐᓇᓄᑦ $110 ᒥᓕᐊᓐ 2004-ᒥ; 
 
ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᕕᒃᑯᑦ ᐊᖏᕈᑎᖃᓚᐅᖅᓯᒪᔪᑦ $10 ᒥᓕᐊᓐᓂᒃ ᑮᓇᐅᔭᑎᒍᑦ 2004-ᒥ 
ᐱᑕᖃᑦᑎᑕᐅᓗᑎᒃ ᒐᕙᒪᒃᑯᑦ ᓄᓇᕗᒻᒥ ᑖᒃᑯᓄᖓ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ ᐋᖅᑭᒃᓯᒪᓗᓂ 
ᒪᓕᒐᖃᕐᓗᓂ ᑐᓂᕐᕈᑎᓄᑦ ᐊᖏᖃᑎᒌᒍᑎᑎᒍ;  
 
ᐊᒻᒪᓗ ᐃᒪᐃᒻᒪᑦ ᐃᒻᒥᒃᑰᑦᑐᒥᒃ ᐊᒻᒪᓗ ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᖅᑐᖃᕐᓗᓂ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᓐᓂᑦ ᐊᒻᒪᓗ ᐃᓚᒋᔭᖓᓂᒃ ᓂᕆᐅᒋᔭᐅᒍᓐᓇᕐᓗᑎᒃ ᑐᑭᓯᐅᒪᔾᔪᑎᖃᑦᑎᑦᑎᒋᐊᖏᓐᓂᒃ ᐱᒻᒪᕆᐅᔪᓂᒃ 
ᐃᓱᒪᓕᐅᕈᑕᐅᒋᐊᖃᓂᖓᓄᑦ ᐆᒪᖅᑯᑎᓄᑦ ᐊᑐᐊᒐᖅᑎᒍᑦ; ᒫᓐᓇᓕ ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, 
ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᖁᑦᑎᑦᑐᕐᒥᐅᒧᑦ, ᑖᒃᑯᐊ ᓯᕗᓕᖅᑏᑦ ᑲᑎᒪᔨᖏᑦ ᓄᓇᕗᑦ, ᒪᓕᓪᓗᒍ ᐃᓚᖓ 
47 ᐃᓗᐊᓂ ᓄᓇᕗᒻᒥ ᐱᖁᔭᑦ, ᑐᓴᖅᑎᑦᑎᓗᓂ ᑲᒥᓴᓇᖓᓂᒃ ᓄᓇᕗᑦ ᑐᒃᓯᕋᕐᓗᓂ ᑕᒻᒪᖅᓯᒪᔪᖅᓯᐅᖅᑎᖓᓂᒃ 
ᑲᓇᑕᐅᑉ ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᕐᓗᓂ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᓐᓂᑦ ᐊᒻᒪᓗ 
ᐃᓚᒋᔭᖏᓐᓂᒃ ᐊᒻᒪᓗ ᐅᓂᒃᑳᕈᓐᓇᕐᓗᑎᒃ ᖃᐅᔨᔭᒥᓂᒃ ᒪᓕᒐᓕᐅᖅᕕᒻᒧᑦ ᓄᓇᕗᒻᒥ; 
 
ᐊᒻᒪᓗ ᓱᓕ ᑕᒻᒪᖅᓯᒪᔪᖅᓯᐅᕐᓂᖅ ᐱᖃᓯᐅᔾᔨᓗᓂ ᖃᐅᔨᓴᕐᓂᕐᒥᒃ ᓄᓇᕗᑦ ᒐᕙᒪᒃᑯᑦ ᐅᖅᓱᐊᓗᒻᒧᑦ ᐅᑎᖅᑕᖅᑐᑦ 
ᑮᓇᐅᔭᖏᓐᓂᒃ, ᐅᖅᓱᐊᓗᒻᒧᑦ ᓇᓪᓕᐅᒃᑯᒫᑦ ᐊᑭᑦᑐᕆᐊᖃᓪᓚᓂᖅᑲᑦ ᑮᓇᐅᔭᑦ, ᐊᒻᒪᓗ ᐊᑭᑐᓗᐊᖏᑦᑐᖅ 
ᐆᒪᖅᑯᑎᓄᑦ ᑮᓇᐅᔭᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑎ ᐱᒋᐊᖅᑎᑕᐅᕗᖅ. ᐱᖁᔨᕗᖔᕈᑎᒧᑦ. ᐊᐱᖅᑯᑎᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑉᐳᖓ ᐱᕕᑦᓴᖃᕆᐊᑦᓴᖅ ᐅᖃᐅᓯᕆᓂᐊᕐᓗᒍ ᐱᒋᐊᖅᑎᑕᕋ ᐅᓪᓗᒥ, ᐊᒻᒪᓗ 
ᐅᖃᐅᓯᕆᒍᒪᒻᒥᔭᕋ ᖁᔭᓕᓂᕋ ᒪᓕᒐᓕᐅᖅᑎᓄᑦ ᓇᓗᓇᐃᖅᓯᓯᒪᔪᓂᒃ ᐃᑲᔪᖅᓯᓂᕐᒥᓂᒃ.  

ᒪᓕᒐᓕᐅᖅᑎᓕᒫᑦ ᒪᓕᒐᓕᐅᕐᕕᒻᒥ ᖃᐅᔨᒪᑦᓯᐊᖅᑐᐃᓐᓇᐅᒻᒪᑕ ᖃᓄᑎᒋ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᖓᑦ ᑮᓇᐅᔭᑎᒍᑦ ᖃᓄᐃᓕᖓᓂᖓ ᐊᒻᒪᓗ ᐊᐅᓚᑕᐅᓂᖓᓄᑦ ᐊᑲᐃᓪᓕᐅᕈᑕᐅᔪᑦ 
ᐊᑦᓱᕈᕈᑕᐅᓯᒪᒻᒪᕆᒻᒪᑕ ᒐᕙᒪᒃᑯᑦ ᐃᓘᓐᓈᒍᑦ ᑮᓇᐅᔭᖏᓐᓄᑦ. 
 
ᖃᐅᔨᒪᔪᐃᓐᓇᐅᒐᑦᑕ, ᐊᖏᔪᑲᓪᓚᒻᒪᕆᒃ ᒐᕙᒪᒃᑯᑦ ᓄᓇᕗᒻᒥ ᐊᑐᕈᓐᓇᕐᓂᖓᑦ ᑮᓇᐅᔭᒥᒃ ᐊᑐᖅᑕᐅᓯᒪᓪᓚᕆᒻᒪᑦ 
ᐊᑐᖅᑐᐊᕐᓂᕐᒧᑦ ᐋᖅᑭᑦᑕᐅᓯᒪᔪᒧᑦ ᐆᒻᒪᖅᑯᓯᕆᔨᒃᑯᓐᓄᑦ. 
 
ᖃᐅᔨᒪᑦᓯᐊᖅᑐᐃᓐᓇᐅᔪᒍᑦ ᐱᒻᒪᕆᐅᓂᖏᓐᓂᒃ ᑖᒃᑯᐊ ᐃᓱᒫᓘᑕᐅᔪᑦ ᑕᑯᑦᓴᕈᖅᑎᑕᐅᔪᔪᑦ ᓇᓴᐃᔨᒻᒪᕆᐅᑉ 
ᐅᓂᒃᑳᖏᓐᓂ 2004-ᒥ ᐅᕗᖓ ᒪᓕᒐᓕᐅᕐᕕᒻᒧᑦ. ᖃᐅᔨᒪᔪᐃᓐᓇᐅᔪᒍᑦ ᓴᙱᔪᒻᒪᕆᒻᒥᒃ ᑖᑦᓱᒪ ᒪᓕᒐᓕᐅᕐᕕᐅᑉ 
ᑲᑎᒪᔨᕋᓛᖏᑦᑕ ᑎᒍᔪᔭᖏᓐᓂᒃ ᐅᓂᒃᑳᓂᒃ ᓅᕙᐃᕝᕙᒥ, ᒐᕙᒪᒃᑯᑦ ᑭᐅᒋᐊᕈᑎᖓᑦ ᕿᓚᒥᒃᑯᓪᓗ ᐱᔭᐅᒋᐊᖃᕐᓱᓂ, 
ᓇᓗᓇᐃᕈᒪᔭᕋ. 
 
ᓇᓗᓇᙱᑦᓯᐊᖅᑐᖓ ᐊᑭᕋᖅᑐᖅᑕᐅᔾᔮᖏᑦᑐᖓ ᓇᓗᓇᐃᖅᓯᓐᓂᕈᒪ ᐊᐱᕆᔭᐅᓛᕐᓂᑎᓐᓂᒃ ᒪᓕᒐᓕᐅᖅᑎᐅᓗᑕ 
ᐊᑐᐃᓐᓇᐅᑎᑦᓯᑲᓐᓂᖁᔭᐅᓗᑕ ᐃᑲᔪᖅᓯᒍᑎᑦᓴᓂᒃ ᑮᓇᐅᔭᓂᒃ ᖁᓪᓕᖅ ᐆᒻᒪᖅᑯᓯᕆᔨᒃᑯᓐᓄᑦ ᑕᖅᑭᓂ ᐊᒡᒋᖅᑐᓂ 
ᐃᑲᔪᖅᓯᒍᑎᒃᑲᓐᓂᖅᑎᒍᑦ. 
 
ᓯᕗᓪᓕᖅᐹᒥ ᑲᑎᒪᑎᓪᓗᑕ, ᒐᕙᒪᒃᑯᑦ ᕿᓂᔪᒻᒪᑕ ᐊᒻᒪᓗ ᐊᖏᖅᑕᐃᑦᓱᑎᒃ ᐱᖁᔭᒻᒪᕆᒻᒧᑦ ᓴᖅᑮᒍᒪᓪᓗᑎᒃ 
ᖁᓪᓕᖅ ᐆᒻᒪᖅᑯᓯᕆᔨᒃᑯᑦ ᑯᐊᐳᕇᓴᖓᓐᓂᒃ. 
 
ᒫᑦᓯ 28, 2003-ᖑᑎᓪᖑᑎᓪᓗᒍ, ᒥᓂᔅᑕᖓᑦ ᐆᒻᒪᖅᑯᓯᕆᔨᒃᑯᑦ ᐅᖃᔪᒻᒪᑦ ᒪᓕᒐᓕᐅᕐᕕᒻᒥ, ᐊᒻᒪᓗ ᐃᒪᐃᓕᔪᔪᖅ, 
"ᐱᖁᔭᑦᓴᖅ 29 ᖃᐅᒪᓂᐅᔪᖅ, ᖃᐅᒻᒪᖅᑯᑎᐅᔪᖅ ᐃᓄᖏᓐᓄᑦ ᓄᓇᕗᒻᒥᐅᑦ".  
 
ᐅᖃᖅᑏ, ᑕᐃᒫᒃ ᐅᖃᔪᒐᓗᐊᖅᑎᓪᓗᒋᑦ ᐅᕙᑦᑎᓐᓄᑦ ᒐᕙᒪᒃᑯᑦ, ᐃᒪᐃᓕᖓᒻᒪᑦ ᐆᒻᒪᖅᑯᓯᕆᔨᒃᑯᑦ ᐅᕙᑦᑎᓐᓂᒃ 
ᑕᑯᓐᓇᑎᑦᓯᓕᕐᒪᑕ ᑭᓇᒃᑯᑐᐃᓐᓇᕐᓄᑦ ᑖᖅᑐᐊᓗᒻᒥᒃ ᐃᖅᑲᖃᙱᑦᑐᒥᒃ ᑖᒃᓰᔭᕈᑎᖏᓐᓂᒃ ᑮᓇᐅᔭᓂᒃ 
ᑭᕕᕕᐅᑐᐃᓐᓇᐸᑦᑐᒥᒃ." 
 
ᒥᓂᔅᑕᐅᑉ ᑐᓴᕋᑦᓴᖁᑎᒋᔭᖏᑦ ᔮᓐᓄᐊᕆ 27-ᖑᑎᓪᓗᒍ ᑕᕝᕙᓂ ᐊᕐᕌᒍᒥ ᑕᑯᑦᓴᐅᑎᑦᓯᒐᔭᖅᑑᔮᕐᒪᑕ 
ᖃᐅᒪᓂᖅᑕᖃᑐᐃᓐᓇᕆᐊᖃᕆᐊᖓ ᐊᖅᑯᑎᐅᑉ ᐃᓱᐊᓂ. 
 
ᑕᒪᓐᓇ ᐅᖃᖅᑕᐅᓂᖓ ᓇᓗᓇᐃᖅᓯᒐᓗᐊᖅᑎᓪᓗᒍ ᑯᐊᐳᕇᓴᒃᑯᑦ ᓱᓕ ᓯᖁᒥᑦᓯᓯᒪᒋᐊᖏᑦ ᓇᒻᒥᓂᖅ ᒪᓕᒐᕐᒥᓂᒃ 
ᑕᒪᒃᑯᓄᖓ ᐊᑦᑐᐊᔪᓄᑦ ᐊᑭᓕᑦᓴᐃᑦ ᐃᓱᓕᕝᕕᒋᒋᐊᓕᖏᓐᓄᑦ, ᐊᒻᒪᓗ ᐅᖃᖅᑕᐅᔪᖅ ᑕᑯᑦᓴᐅᑎᑦᓯᑎᓪᓗᒍ 
ᑯᐊᐳᕇᓴᒃᑯᑦ ᓱᓕ ᐊᑦᓱᕈᕐᓇᖅᑐᒦᓐᓂᐊᕆᐊᖏᑦ ᑮᓇᐅᔭᑎᒍᑦ, ᐅᖃᖅᑕᐅᔪᖅ ᓇᓗᓇᐃᖅᓯᔪᖅ 
ᐱᕙᓪᓕᐊᓂᖅᑕᖃᕆᐊᖓ.  
 
ᐃᓱᒪᔪᖓᓕ ᑕᒪᓐᓇ ᐅᖃᖅᑕᐅᔪᖅ ᐃᒻᒪᖃ ᓯᕗᓪᓕᖅᐹᖑᑐᐃᓐᓇᕆᐊᓕᒃ ᒐᕙᒪᒃᑯᑦ ᓱᓕᑦᓱᑎᒃ ᐅᖃᖅᓯᒪᒋᐊᖏᑦ 
ᑲᔪᓯᑦᓯᐊᖏᑦᑐᖃᕆᐊᖓ. 
 
ᒥᓂᔅᑕ ᐃᑉᐱᒋᔭᐅᑦᓯᐊᕆᐊᓕᒃ ᑖᑦᓱᒧᖓ ᑐᖁᓕᓚᐅᕋᓗᐊᕐᓱᑎᒃ ᐊᓚᒡᒐᐃᓕᖅᐸᓪᓕᐊᓂᖓᓄᑦ. 
ᐃᑉᐱᒋᔭᐅᒋᐊᖃᕐᒥᔪᖅ ᐅᖃᓚᐅᖅᑕᖓᓄᑦ ᐃᑉᐸᑦᓴᖅ, ᑭᐅᑦᓯᐊᓚᐅᕐᒪᑦ ᐃᓱᒪᓕᐊᕆᔭᐅᓯᒪᔪᓄᑦ ᑲᑎᒪᔨᕋᓛᓄᑦ 
ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ ᑭᐅᔪᓐᓇᕐᓂᖏᓐᓄᑦ ᐊᑦᑐᐊᔪᓄᑦ ᑭᙴᒪᒋᐅᔪᓄᑦ 
ᓄᖅᑲᖓᑎᑦᓯᑲᐃᓐᓇᖁᔨᓗᑎᒃ ᐅᖅᓱᐊᓗᓕᕆᓂᕐᒥᒃ ᖁᓪᓕᖅ ᑯᐊᐳᕇᓴᒃᑯᑦ ᖃᐅᔨᓴᖅᑕᐅᓂᖃᑦᓯᐊᓚᐅᖅᑎᓪᓗᒋᑦ 
ᓈᓴᐃᔨᓄᑦ ᑕᒻᒪᖅᓯᒪᔪᖃᙱᓪᓗᓂ. 
 
ᐅᖃᖅᑏ, ᐱᖁᔨᕗᖔᕈᑎ ᓵᑦᑎᓃᑦᑐᖅ ᐅᓪᓗᒥ ᐊᑐᐃᓐᓇᐅᑎᑦᓯᒻᒪᑦ ᐅᕙᑦᑎᓐᓄᑦ ᐊᔾᔨᐅᖏᑦᑐᒥᒃ 
ᐱᕕᑦᓴᖃᕐᓂᐅᔪᒥᒃ ᑕᑯᑦᓴᐅᑎᑦᓯᓗᑕ ᐅᕙᒍᑦ ᒪᓕᒐᓕᐅᖅᑏᑦ ᖃᐅᔨᒪᑐᐃᓐᓇᓚᖓᙱᓇᑦᑕ ᒐᕙᒪᒃᑯᑦ  

ᐃᓗᐊᓃᑦᑐᖅ ᐊᑦᑐᖅᑕᐅᓂᕐᓗᑦᓯᒪᑎᓪᓗᒍ ᓯᕘᕋᓇᖅᓱᓂᓗ ᐃᓘᓐᓈᒍᑦ ᖃᓄᐃᓐᓂᐅᔪᒧᑦ ᑎᒥᒧᑦ. ᐱᕕᑦᓴᖃᕋᑦᑕ 
ᐊᐅᓚᔾᔭᒋᐊᕐᓂᕐᒧᑦ ᐊᑲᐅᔪᒃᑯᑦ. 
 
ᒫᓐᓇᒧᓄᑦ, ᐱᔪᓐᓇᕐᓂᔪᑦ ᐊᑐᓚᐅᖅᓯᒪᙱᓇᑦᑎᒍ ᑐᑦᓯᕋᕐᓗᑕ ᓄᓇᕗᒻᒥ ᓈᓴᐅᔨᒧᑦ ᑎᒍᓯᖁᓪᓗᒍ ᓴᙱᔪᒥᒃ, 
ᐃᓗᓕᖅᑐᔪᒥᒃ ᖃᐅᔨᓴᕐᓂᕐᒥᒃ ᐊᑕᐅᓯᕐᒥᒃ ᑎᒥᐅᔪᒥᒃ. ᑕᑯᓐᓇᓕᕋᑦᑎᒍ ᑎᐊᓐ ᒥᓕᐊᕋᓴᐃᑦ ᐃᓗᐊᓃᑦᑐᑦ ᒐᕙᒪᒃᑯᑦ 
ᓄᓇᕗᒻᒥ ᐆᒻᒪᖅᑯᓯᕆᓂᕐᒧᑦ ᐊᑦᑐᐊᔪᑦ ᐊᑭᓕᖅᑐᐸᑦᑕᖏᑦ, ᑕᑯᑦᓴᐅᓯᐊᖅᑐᖅ ᐱᔭᕆᐊᖃᖅᑐᒋᑦ ᐃᒥᒃᑰᖅᑐᒥᒃ, 
ᕿᒥᕐᕈᓂᑦᓯᐊᖑᔪᒥᒃ ᖃᓄᐃᑦᑐᖃᓕᕐᒪᖔᖅ. 
 
ᐅᖃᖅᑏ, ᑕᒪᒃᑯᐊ ᐊᑲᐃᓪᓕᐅᕈᑎᒻᒪᕆᐅᔪᑦ ᐱᑕᖃᕋᓗᐊᖅᑎᓪᓗᒋᑦ ᑯᐊᐳᐳᕇᓴᒃᑯᓐᓄᑦ, ᒐᕙᒪᒃᑯᑦ ᑐᐊᕕᕐᒪᑕ 
ᓅᑦᓯᒍᒪᓪᓗᑎᒃ ᒥᓕᐊᖏᓐᓃᑦᑐᓂᒃ ᑮᓇᐅᔭᓂᒃ ᐅᖅᓱᐊᓗᓕᕆᔨᒃᑯᑦ ᐊᐅᓚᓂᕆᔭᖓᓐᓂᒃ ᓄᑖᖑᓗᓂ 
ᑎᒍᒥᐊᖅᑕᐅᓕᓂ ᑯᐊᐳᕇᓴᒃᑯᓐᓄᑦ. ᐱᖁᔭᖅ ᓴᖅᑮᓂᕐᒧᑦ ᖁᓪᓕᖅ ᐆᒻᒪᖅᑯᓯᕆᓂᕐᒧᑦ ᑯᐊᐳᕇᓴᒃᑯᓐᓂᒃ 
ᓇᓗᓇᐃᖅᓯᒪᔪᓂᒃ ᐊᑐᐃᓐᓇᖅᑕᖃᔪᒻᒪᑕ ᓴᖅᑮᓂᕐᒧᑦ "ᐊᑭᓕᖅᑐᕈᓐᓇᖅᑕᑎᓐᓂᒃ ᐆᒻᒪᖅᑯᓯᕆᓂᕐᒧᑦ ᑮᓇᐅᔭᓂᒃ" 
ᐊᒻᒪᓗ ᑕᒪᓐᓇ ᐃᓱᒪᑦᓴᖅᓯᐅᕈᑎᒋᑦᓯᐊᕆᐊᖃᕋᑦᑎᒍ.  
 
ᐅᑉᐱᕈᓱᑦᑐᖓ ᐃᓗᓕᖅᑐᔪᒥᒃ, ᐃᓘᓐᓇᑦᓯᐊᖏᓐᓂᒃ ᖃᐅᔨᓴᕐᓂᕐᒥᒃ ᖁᓪᓕᖅ ᑯᐊᐳᕇᓴᒃᑯᓐᓂᒃ ᐃᑲᔪᕐᓂᖓᕐᒪᑦ 
ᐅᕙᑦᑎᓐᓂᒃ ᒪᓕᒐᓕᐅᖅᑎᐅᑎᓪᓗᑕ ᖃᓄᖅᑑᕈᑎᖃᖅᑎᓪᓗᒍ ᓈᒻᒪᑦᑐᓂᒃ. ᑕᑯᑦᓴᐅᑎᑦᓯᓂᐊᖅᑐᖅ ᓇᐅᒃᑯᑦ 
ᐊᐅᓚᔾᔭᒋᐊᖅᑐᖃᕆᐊᖃᕐᒪᖔᖅ ᑐᕌᒐᕆᔭᐅᓂᐊᖅᑐᒥᒃ, ᑕᑯᑦᓴᕈᖅᑎᑦᓯᓗᑎᒃ ᓱᓇᐃᑦ ᑯᐊᐸᕇᓴᒃᑯᓐᓂ 
ᓇᑲᑎᖅᑕᐅᒋᐊᖃᕐᒪᖔᑕ ᐊᒻᒪᓗ ᑐᑭᓯᓇᑦᓯᐊᑎᑦᓯᓗᑎᒃ ᖃᓄᐃᑦᑐᑦ ᐱᐅᓂᖅᐸᐅᒻᒪᖔᑕ ᐅᕙᑦᓯᐊᕈᒨᖓᔪᑦ 
ᐆᒻᒪᖅᑯᓯᕆᓂᕐᒧᑦ ᐊᑐᐊᒐᕐᓄᑦ ᓇᓖᕌᕋᑦᓴᐅᒻᒪᖔᑕ. 
 
ᑕᒻᒪᖅᓯᒪᖏᑦᑐᓂᑦᑕᐅᖅ ᑐᓴᕋᑦᓴᓂᒃ ᐱᒐᔭᖅᑐᒍᑦ ᓱᖏᖅᑑᑎᒋᓂᐊᖅᑕᑎᓐᓂᒃ ᑕᒪᒃᑯᓇᙵᓕᒫᖅ 
ᖃᓄᖅᑑᕈᑎᖃᖅᑎᓪᓗᑕ. ᐅᖃᖅᑏ, ᐃᓇᒍᒪᕙᒃᑲ ᒪᓕᒐᓕᐅᖅᑎᓕᒫᑦ ᐃᑲᔪᖅᓯᖁᓪᓗᒋᑦ ᑖᑦᓱᒪᙵᑦ 
ᐱᖁᔨᕗᖔᕈᑎᒥᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᖃᕈᓐᓇᖅᐳᑎᑦ 20-ᒥᓂᔅᓯᓄᑦ ᑖᒃᓱᒧᖓ ᐊᑐᓕᖁᔭᐅᔪᒧᑦ. ᐱᒋᐊᖅᑎᑦᑎᔪᖅ 
ᓯᕗᓪᓕᐅᔪᓐᓇᖅᑐᓂ ᑭᖑᕝᕖᔪᖅ ᑭᖑᓪᓕᐅᓗᓂ. 20-ᒥᓂᔅᓯᖃᖅᐳᑎᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᖑᕝᕕᖅᑎᐅᓪᓗᖓ ᐊᑐᓕᖁᔭᐅᔪᒧᑦ ᖁᕕᐊᑉᐳᖓ 
ᐅᖃᓪᓚᒍᓐᓇᖅᑎᑕᐅᒐᒪ ᐅᓪᓗᒥ. ᐃᓚᒋᔭᐅᖃᑕᐅᓚᐅᕋᒪ ᒪᓕᒐᓕᐅᖅᑎᓄᑦ ᕿᒥᕐᕈᑎᓪᓗᒋᑦ ᑮᓇᐅᔭᓂᒃ 
ᓈᓴᐃᔨᕐᔪᐊᒃᑯᑦ ᐅᓂᒃᑳᓕᐊᖏᓐᓂᑦ ᐊᕐᕌᓂ. ᑕᐃᒃᓱᒪᓂ ᐊᒥᓱᑲᓪᓚᓐᓂᑦ ᐅᖃᐅᓯᖃᓚᐅᕋᑦᑕ ᐃᓱᒫᓘᑎᒋᔭᑦᑎᓐᓂᑦ 
ᐊᒻᒪᓗ ᐊᒥᓲᓪᓗᑎᒃ ᑕᕝᕙᐅᔪᑦ ᐅᓪᓗᒥ. 
 
 (ᑐᓵᔨ ᓄᖅᑲᖅᐳᖅ) ᐅᖃᖅᑏ, ᑖᓐᓇ ᒪᓕᒐᓕᐅᕐᕕᒃ ᐊᐱᕆᔭᐅᖃᑦᑕᖅᓯᒪᒻᒪᑦ ᑭᖑᓂᑦᑎᓐᓂ ᒐᕙᒪᒃᑯᓐᓄᑦ 
ᐊᖏᕈᑎᖃᖁᓪᓗᒍ ᒥᓕᐊᒐᓴᕐᓂᑦ ᑮᓇᐅᔭᓂᒃ ᑐᓂᔭᐅᑦᑕᐅᑎᒋᓂᐊᖅᑐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ. 
ᓂᕈᐊᖅᑎᒋᔭᕗᑦ ᖃᐅᔨᔪᒪᒻᒪᑕ ᐊᒻᒪᓗ ᓇᓗᓇᐃᖅᓯᕕᐅᑦᑎᐊᕈᒪᓪᓗᑎᒃ ᑕᒪᓐᓇ ᐊᑐᖅᑕᐅᑦᑎᐊᖅᑐᒻᒪᕆᐅᒻᒪᑦ 
ᐊᑑᑎᖃᑦᑎᐊᖅᑐᓂᓗ. ᑖᓐᓇ ᐊᑐᓕᖁᔭᐅᔪᖅ ᐱᐅᔫᓱᒋᕙᕋ ᑲᔪᓯᒋᐊᕈᑕᐅᓪᓗᓂ ᓯᕗᒧᑦ ᐊᒻᒪᓗ ᖁᕕᐊᑉᐳᖓ 
ᐱᕕᔅᓴᖃᖅᑎᑕᐅᒐᒪ ᐊᔭᐅᖅᓯᒋᐊᕈᒪᓪᓗᖓ ᐃᑲᔪᖅᓱᖅᖁᓪᓗᒋᑦ ᒪᓕᒐᓕᐅᖅᑎᓕᒫᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᔅᓴᖅᑕᖃᒃᑲᓂᖅᐹ ᑖᒃᓱᒧᖓ ᐊᑐᓕᖁᔭᐅᔪᒧᑦ. ᐊᐱᖅᑯᑎᒃᓴᐃᑦ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᖃᒃᑲᓐᓂᕈᒪᒐᒪ ᐊᑐᓕᖁᔭᐅᔪᒥᑦ ᐊᒻᒪᓗ ᐅᖃᓕᒫᔾᔮᖏᓐᓇᒪ 
ᑎᑎᕋᖅᓯᒪᔪᓂᑦ ᐱᓪᓗᒍ ᐅᐸᓗᖓᐃᔭᖅᓯᒪᖅᑲᐅᙱᓐᓇᒪ. ᐅᖃᐅᓯᖃᓗᐊᑐᐃᓐᓇᓂᐊᖅᐳᖓ 
ᐅᖃᐅᓯᕆᕋᑖᖅᑕᖏᓐᓄᑦ. 
 
ᖃᐅᔨᒪᔪᖓ 20-ᒥᓂᔅᓯᖃᕋᒪ ᐅᖃᐅᓯᖃᕐᓂᐊᕐᓗᖓ ᐊᑐᓕᖁᔭᐅᔪᒧᑦ. ᐱᒋᐊᕈᑎᖃᕐᓂᐊᖅᐳᖓ ᒪᑐᐃᖅᓯᓂᕐᒧᑦ 
ᐅᖃᐅᓯᕆᖅᑲᐅᔭᖏᓐᓄᑦ ᒪᓕᒐᓕᐅᖅᑎᐅᑉ ᓇᓗᓇᐃᖅᓱᐃᓪᓗᓂ ᐊᑐᓕᖁᔭᐅᔪᒥᑦ. ᐅᖃᐅᓯᖃᕋᑖᕐᒪᑦ 
ᐃᓱᓕᕝᕕᖓᓂ ᐊᒻᒪᓗ ᓴᖅᑭᔮᑎᐊᕐᓂᖓᓂ ᓲᔪᖅᓴᓕᕐᓂᖓᓄᓪᓗ ᐊᖓᔪᖅᑳᑉ. 
 



ᐊᐃᐱᖅ, ᕕᑉᐳᐊᕆ 22, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᐃᒪᐃᖃᑦᑕᖅᓯᒪᓂᑰᒻᒪᑦ ᑕᒪᓐᓇ ᑭᖑᓂᑦᑎᓐᓂ ᐊᒻᒪᓗ ᐅᖃᐅᓯᖏᑦ ᐊᑲᕆᙱᓚᒃᑲ. ᓯᕗᓪᓕᖅᐹᒥ 
ᒪᓕᒐᓕᐅᖅᑎᓕᒫᓄᑦ ᑕᕝᕙᓂ ᒪᓕᒐᓕᐅᕐᕕᒻᒥ ᐊᒻᒪᓗ ᑕᒻᒪᕈᒪ ᐅᖃᐅᔾᔭᐅᒋᐊᕈᓐᓇᖅᐳᖓ, ᐊᖓᔪᖅᑳᖅ 
ᑮᓇᐅᔭᓕᕆᓂᕐᒧᑦ ᐅᖃᐅᔾᔨᒋᐊᕈᓐᓇᖅᐳᖅ ᒪᓕᒐᓕᐅᖅᑏᓪᓘᓐᓃᑦ ᑕᒻᒪᕈᒪ ᐅᖃᐅᔾᔨᔪᓐᓇᖅᐳᑦ. 
 
ᑕᒻᒪᕈᒪ, ᐅᖃᖅᑏ, ᑐᑭᓯᐅᒪᔭᒃᑯᑦ ᑕᒪᓐᓇ ᐅᖃᐅᓯᕆᔪᓐᓇᖅᐸᕋ. ᐊᒥᓱᑲᓪᓚᓐᓂᑦ ᐱᔭᕇᖅᓯᓯᒪᓕᕋᒪ ᐊᒻᒪᓗ 
ᐱᓕᕆᐊᖑᓯᒪᓪᓗᑎᒃ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᓐᓄᑦ ᐊᒥᓱᑲᓪᓚᐅᓚᐅᖅᑐᓂᑦ ᑕᖅᑭᓂᒃ 
ᓈᓴᖅᑕᐅᓚᐅᖅᑎᓪᓗᒋᑦ ᑮᓇᐅᔭᓂᒃ ᓈᓴᐃᔨᕐᔪᐊᒧᑦ. 
 
ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᑦ ᑲᓇᑕᒥ ᑮᓇᐅᔭᓂᒃ ᓈᓴᐃᔨᕐᔪᐊᖅ ᑲᑎᖃᑎᖃᓚᐅᕐᒪᑦ ᐊᐅᒪᑦᑎᔩᑦ 
ᑐᑭᒧᐊᖅᑎᖏᓐᓂᑦ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᓐᓄᑦ. ᑲᑎᒪᔩᑦ ᑐᑭᒧᐊᖅᑎᖏᑦ ᐅᑯᐊᖑᕗᑦ 
ᐃᒃᓯᕙᐅᑕᖃᖅᑐᑎᒃ ᓴᐃᒪᓐ ᒥᖅᑯᓵᕐᒥᑦ ᐊᒻᒪ ᐊᒥᓱᑦ ᖃᐅᔨᒪᔭᐅᑦᑎᐊᖅᑐᑦ ᓄᓇᕗᒻᒥᐅᑦ ᐱᓕᕆᐊᖑᓕᖅᑐᓂᓗ 
ᐱᓕᑉ ᑲᓛᒃᒧᑦ, ᓯᕗᓕᖅᑎᐅᓂᐊᖅᑐᖅ ᑮᓇᐅᔭᓂᒃ ᓈᓴᐃᔩᑦ ᑲᑎᒪᔨᕋᓛᖏᓐᓄᑦ, ᐊᒻᒪᓗ ᓯᓰᓕᐊ ᕙᐃᑦ 
ᑮᓇᐅᔭᒃᑯᕕᓕᕆᔨᐅᓚᐅᖅᑐᖅ ᒫᓐᓇ ᐃᓗᐊᓃᓐᖔᖅᑐᓂᒃ ᑮᓇᐅᔭᓂᒃ ᓈᓴᐃᔨᐅᓕᖅᑐᖅ ᐆᒻᒪᖅᑯᑎᓕᕆᓂᕐᒧᑦ 
ᑯᐊᐳᕋᐃᓴᒃᑯᓐᓄᑦ. ᐊᑐᓕᖁᔭᒥᓂᓕᒫᖏᑦ ᑮᓇᐅᔭᓂᒃ ᖃᐅᔨᓴᖅᑎᕐᔪᐊᖅ ᑲᓇᑕᒥ. 
 
ᐅᖃᖅᑏ, ᑮᓇᐅᔭᓂᒃ ᖃᐅᔨᓴᖅᑎᕐᔪᐊᖅ ᑲᓇᑕᒥ ᑲᑎᒪᖃᑎᖃᓚᐅᕐᒪᑦ ᐅᖄᓚᐅᑎᒃᑯᑦ ᑲᑎᒪᔩᑦ ᑐᑭᒧᐊᖅᑎᖏᓐᓂᑦ 
ᐱᓇᓱᐊᕈᓯᐅᓚᐅᖅᑐᒥᑦ ᐱᓕᕆᐊᖃᖅᑐᑎᒃ ᑕᐃᔭᐅᔪᒥᑦ ᐊᐅᓚᑦᑎᓂᕐᒧᑦ ᑎᑎᖅᑲᒥᒃ. ᐊᒥᓱᑦ ᑲᑎᒪᔨᐅᖃᑕᐅᔪᑦ 
ᐱᓕᕆᖃᑕᐅᔪᑦ; ᑯᐊᐸᓕᒫᑦ, ᑐᑭᓯᓯᒪᒻᒪᑕ ᐱᓕᕆᐊᕆᔭᐅᓂᖓᓂᑦ ᐊᐅᓚᑦᑎᓂᕐᒧᑦ ᑎᑎᖅᑲᐅᑉ . . .  
 
ᑲᑎᒪᔨᐅᑉ ᐊᑐᓕᖁᔭᖓ ᒪᕐᕉᓐᓂᒃ ᐅᖃᐅᓯᖃᓪᓗᐊᑕᖅᐳᖅ. ᓯᕗᓪᓕᖅᐹᒥ, ᐅᖃᐅᓯᖃᖅᑐᖅ ᓄᑦᑎᖅᑕᐅᓂᖏᓐᓂᑦ 
ᐅᖅᓱᐊᓗᓕᕆᔨᒃᑯᓐᓂᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ. ᐅᖃᖅᑲᐅᒐᒪ ᐅᐊᑦᑎᐊᕈ ᕿᒥᕐᕈᓚᐅᕋᑦᑕ 
ᐊᑐᓕᖁᔭᐅᔪᒥᒃ ᓈᓴᐅᑎᓕᒻᒥᑦ 8 ᑲᑎᒪᔨᕋᓛᓈᖑᐃᓐᓇᓂᐊᖅᑐᓂᑦ ᐊᒻᒪ ᑐᓴᖃᑦᑕᖅᓯᒪᓪᓗᑕ ᐅᖃᐅᓯᔅᓴᖏᓐᓂᑦ 
ᑲᑎᒪᔩᑦ. 
 
ᐅᖃᖅᑏ, ᐅᖃᐅᓯᖃᖅᓯᒪᕗᖓ ᑐᓴᕋᔅᓴᒃᑯᑦ, ᐊᒻᒪᓗ ᖃᐅᑉᐸᑦ ᐅᖃᐅᓯᕆᓛᖅᑐᒍ, ᒥᔅᓵᓄᑦ ᐃᓱᒪᓕᐊᖑᓚᐅᖅᑐᑦ 
ᑲᔪᓯᖁᔨᓐᓇᑎᒃ ᑲᑎᑎᖅᑕᐅᓂᖏᓐᓂᑦ ᐅᖅᓱᐊᓗᓕᕆᔨᓕᒃᑯᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᓪᓗᒍ 
ᑐᓴᖅᓯᒪᒐᑦᑕ ᑲᑎᒪᔩᑦ ᐅᖃᐅᓯᖃᖅᑎᓪᓗᒋᑦ ᐊᑐᓕᖁᔭᐅᓯᒪᔪᓂᑦ. 
 
ᑕᐃᒪᐃᒻᒪᑦ ᑕᒪᓐᓇ ᑭᖑᕙᕆᐊᕈᑕᐅᓯᒪᕗᖅ ᐊᒻᒪᓗ ᑭᖑᕙᕆᐊᖅᑎᑕᐅᓯᒪᕗᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕋᐃᓴᒃᑯᑦ 
ᑮᓇᐅᔭᑎᒍᑦ ᓈᒻᒪᑦᑎᐊᕐᒪᑕ. ᑭᓱᓕᒫᑦ ᐅᖃᐅᓯᕆᖃᑦᑕᖅᓯᒪᔭᕗᑦ ᖃᓄᐃᓕᐅᕐᓂᐊᕐᓂᕋᓚᐅᖅᑕᕗᑦ; 
ᐱᓕᕆᐊᕆᓯᒪᕙᕗᑦ. ᑕᐃᒪᐃᒻᒪᑦ ᐅᖃᐅᓯᕆᓪᓗᒍ ᐊᑐᓕᖁᔭᐅᔪᖅ ᐊᑑᑎᖃᙱᒻᒪᑦ ᓴᖅᑭᐊᙱᓐᓂᖓᓄᑦ. 
 
ᐅᖃᖅᑏ, ᑭᖑᓪᓕᖅ ᐅᖃᐅᓯᕆᔪᒪᔭᕋ ᐊᑦᑕᑎᖃᙱᑦᑐᑦ ᑮᓇᐅᔭᓂᒃ ᓈᓴᐃᔨ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ 
ᐊᒻᒪᓗ ᐃᑲᔪᖅᑎᖏᓐᓄᑦ. ᑮᓇᐅᔭᓂᒃ ᖃᐅᔨᓴᖅᑎᕐᔪᐊᖅ ᑲᓇᑕᒥ ᑕᐃᒪᐃᓕᐅᖅᐳᖅ ᒫᓐᓇᐅᔪᖅ. ᑮᓇᐅᔭᓂᒃ 
ᖃᐅᔨᓴᖅᑎᕐᔪᐊᖅ ᑲᓇᑕᒥ ᐃᒪᐃᖃᑦᑕᖅᐳᕐᓕ, ᐃᓘᓐᓇᖏᓐᓂᑦ ᖃᐅᔨᓴᖅᑐᓂ ᑮᓇᐅᔭᓂᒃ ᐊᑭᓕᖅᑕᐅᒋᐊᓕᓐᓂᑦ 
ᐅᑎᖅᑐᔅᓴᓂᑦ, ᐊᑭᓕᕋᔅᓴᓂᒃ ᐊᒻᒪᓗ ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖅᑕᖅᑐᓂᒃ ᑮᓇᐅᔭᖏᓐᓂᑦ. 
 
ᑕᒻᒪᕈᒪᓕ ᐊᖓᔪᖅᑳᖅ ᑮᓇᐅᔭᓕᕆᔨᒃᑯᓐᓄᑦ ᐅᖃᐅᑎᔪᓐᓇᖅᐹᖓ. ᑕᒻᒪᕈᒪ ᐋᖅᑭᒋᐊᖅᓯᓂᐊᖅᐳᑎᑦ. ᑕᐃᓐᓇ 
ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᕐᓂᖅ ᐱᓕᕆᐊᖑᔪᖅ ᒫᓐᓇᐅᔪᖅ. 
 
ᑕᐃᒪᓕ ᒪᓕᒐᓕᐅᖅᑎ ᐊᐱᖅᑯᑎᖃᖅᑐᖅ ᐱᓕᕆᐊᖑᔭᕇᖅᑐᒥᒃ. ᐱᖁᔨᕗᖔᕈᑎᓕᐅᖅᓯᒪᔪᒍᑦ ᐊᒻᒪᓗ 
ᐅᖅᓱᐊᓗᓕᕆᓂᖅ ᓄᖅᑲᖓᑎᑦᑐᑎᒍ. ᐱᕙᓪᓕᐊᖏᑦᑐᖅ ᐊᒻᒪᓗ ᑐᓂᓯᓯᒪᔪᒍᑦ ᐊᑐᓕᖁᔨᔾᔪᑎᖏᓐᓂᒃ ᑲᑎᒪᔨᕋᓛᑦ, 
ᐅᖃᖅᑏ. 

ᐊᑐᓕᖁᔨᔾᔪᑎ ᓇᒻᒪ 8, ᓴᖅᑭᐸᓪᓕᐊᖏᑦᑐᖅ. ᐅᖃᖅᑏ, ᐱᖁᔨᕗᖔᕈᑦ ᑐᒃᓯᕋᖅᑐᖅ ᐃᓘᓇᖓᑎᒍᑦ ᐅᖅᓱᐊᓗᒻᒧᑦ 
ᐅᑎᖅᑕᕐᓂᖅ ᑮᓇᐅᔭᓂᒃ ᐊᒻᒪᑕᐅᖅ, ᐅᖃᖅᑏ, ᐱᖁᔨᕗᖔᕈᑎ ᑐᒃᓯᕋᐅᑎᖃᑦᑐᖅ ᐃᓘᓇᖓᑎᒍᑦ 
ᑕᒻᒪᖅᓯᒪᔪᖅᓯᐅᓂᕐᒥᒃ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓂᒃ. 
 
ᐅᖃᖅᑏ, ᓯᓂᑉᐳᖔ ᖃᓄᑭᐊᖅ. ᐊᕐᕌᓂ ᐊᑐᖅᑕᐅᓚᐅᖅᑐᖅ ᑕᐃᒃᓱᒪᓂ ᒪᓕᒐᓕᐅᖅᑎ ᐃᒃᓯᕙᖃᑕᐅᑎᓪᓗᒍ 
ᐅᕙᓂ ᒪᓕᒐᓕᐅᖅᕕᒻᒥ ᐊᒻᒪᓗ ᑕᐃᑲᓂ ᑲᑎᒪᕕᐅᖃᑦᑕᖅᑐᒥ ᖁᓛᓂ, ᐊᒻᒪᓗ ᑕᒻᒪᖅᓯᒪᔪᖅᓯᐅᖅᑎ ᑲᓇᑕᒥ 
ᑲᑎᒪᕕᒻᒦᖃᑎᒋᓪᓗᑎᒍ. ᐊᒥᓱᑦ ᒪᓕᒐᓕᐅᖅᑏᑦ ᑕᕝᕙᓃᓚᐅᖅᑐᑦ ᐊᒻᒪᓗ ᑕᑯᓇᒃᑐᑕ ᐅᓂᒃᑳᖓᓂᒃ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐱᑦᔪᑎᒋᓪᓗᒍ ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᕐᓂᐅᓚᐅᕐᒪᑦ. 
 
ᑕᐃᒪᓕ ᐊᐱᕆᔪᒪᓐᓂᕈᑦᓯ ᑕᒻᒪᖅᓯᒪᔪᖅᓯᐅᖅᑎᒥᒃ ᖃᖓᑭᐊᖅ, ᐊᐱᕆᔪᓐᓇᕈᒃᑯᑦ ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ, 
ᑎᑎᕋᓐᓂᐊᕐᒪᖔᕐᐱᑦ ᑕᒻᒪᖅᓯᒪᔪᖅᓯᐅᖅᑎᒧᑦ, ᓴᖅᑭᑕᐅᓗᓂ ᒪᓕᒐᓕᐅᖅᕕᒻᒥ ᐊᒻᒪᓗ ᐅᖃᓪᓗᑎᒃ ᐃᓘᓇᖓᑎᒍᑦ 
ᑕᒻᒪᖅᓯᒪᔪᖅᓯᐅᕐᓂᕋᓪᓗᑎᑦ? ᑕᐃᒪᐃᓕᖅᑐᒍᑦ ᑕᕝᕙ. 
 
ᐱᖁᔨᕗᖔᕈᑎᓕ ᐃᒪᓐᓇᐃᓕᐅᖅᑐᖅ ᐃᓱᒪᒋᔭᒃᑯᑦ ᐊᑦᔨᒌᒥᒃ ᐱᓕᕆᐊᖃᑦᑐᖅ. ᐱᖁᔨᕗᖔᕈᑎᓕᐅᖅᓯᒪᔪᓯ 
ᐱᓕᕆᐊᕐᕆᔭᑦᑎᓐᓂᒃ. ᓄᖅᑲᖓᑎᑕᐅᔪᖅ, ᓯᕗᕙᑉᐸᓪᓕᐊᖏᑦᑐᖅ, ᐊᒻᒪᓗ ᒪᓕᒃᓯᒪᔪᒍᑦ ᐊᑐᓕᖁᔨᔾᔪᑎᓂᒃ. 
ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᖅᑐᖃᕋᑖᖅᑐᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᐊᒻᒪᓗ ᑕᐃᒪᐃᒻᒪᑦ 
ᑕᒪᒃᑯᐊ ᑐᑭᓯᐅᒪᔾᔪᑎᑦ ᓴᖅᑭᖅᑕᐅᓯᒪᔪᑦ ᐃᓄᓐᓄᑦ ᐊᒻᒪᓗ ᓇᓗᓇᖏᑎᐊᖅᑐᒃᑯᑦ, ᐃᔨᖅᓯᓯᒪᓇᓱᐊᖏᑦᑐᒍᑦ. 
 
ᒪᓕᒐᓕᐅᖅᑎ ᐅᖃᓪᓚᕈᓘᔭᑐᐃᓐᓇᕐᒪᑦ ᑕᒪᓐᓇ ᐃᔨᕋᑦᑐᕐᓂᐅᒋᐊᖓᓂᒃ ᖃᓄᑦᐊᖅ. ᖃᐅᔨᒃᑲᑦᑕᐅᑐᐊᕐᕋᑦᑕ 
ᐃᓚᖏᓐᓂᒃ ᐃᓱᒫᓘᑎᐅᔪᓂᒃ, ᓴᖅᑮᓚᐅᖅᓯᒪᔪᒍᑦ. ᑭᓯᐊᓂ ᑕᐃᒪ ᐱᓕᕆᐊᕐᕆᓯᒪᖏᑕᕗᑦ ᐃᒻᒪᖃ ᓱᑲᓐᓂᓴᒃᑯᑦ 
ᑲᒪᒋᒋᐊᕐᓗᒍ ᑖᔅᓱᒥᖓ GRA ᐱᓕᕆᐊᖑᓂᖓᓄᑦ, ᑕᒪᓐᓇᓗ ᑲᒪᒋᔭᕇᖅᓯᒪᓪᓗᑎᒍ. 
 
ᐱᓇᓱᐊᕈᓯᐅᓂᐊᖅᑐᒥ ᑐᓴᖅᑎᑦᑎᓂᐊᖅᑐᖓ ᐊᑭᑦᑐᕆᐊᕈᑎᐅᔪᓂᒃ ᐊᒻᒪᓗ ᑕᐃᒪ ᑐᕌᖓᓂᐊᑦᑐᓂ 
ᑮᓇᐅᔭᖅᑐᕈᑎᒧᑦ ᐊᑲᐅᖏᓕᐅᕈᑎᒥᒃ ᐃᐳᕈᒥᓂᒃ 1, 2005 ᑎᑭᓪᓗᒍ ᒫᑦᓯ 31, 2006 ᐊᒻᒪᓗ ᐆᒻᒪᖅᑯᑎᓄᑦ 
ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᖓ ᐊᒻᒪᓗ ᒪᓕᒐᓕᐅᖅᑏᑦ ᕿᒥᕐᕈᒍᓐᓇᖅᓯᓂᐊᖅᑐᑦ ᑖᔅᓱᒥᖓ ᐊᒻᒪᓗ 
ᐊᐃᕙᒍᑕᐅᓗᓂ 6-ᖑᔪᓂ ᐱᓇᓱᐊᕈᓯᐅᓂᐊᖅᑐᓂ ᒪᓕᒐᓕᐅᖅᕕᒻᒥ, ᓇᓗᓇᐃᖅᓯᓂᐊᖅᑐᖅ ᐅᑦᔨᓱᒃᑲᓂᕐᓂᕐᒥᒃ 
ᐊᒻᒪᓗ ᑖᒃᑯᐊ ᐱᓕᕆᐊᕆᓂᐊᖅᑐᑎᒍ. 
 
ᐅᖃᖅᑏ, ᐋᓐᓂᖅᑐᖓ ᐃᓱᒪᒋᐊᒃᓴᖅ ᒪᓕᒐᓕᐅᖅᑏᑦ ᑭᒡᒐᖅᑐᐃᔪᑦ ᓂᕈᐊᖅᑎᒋᓯᒪᔭᒥᓂᒃ ᐊᒻᒪᓗ ᓂᕈᐊᖅᑕᐅᓯᒪᔪᑦ 
ᐃᓄᓐᓄᑦ ᐊᒻᒪᓗ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᓄᑦ ᐅᕙᓂ ᒪᓕᒐᓕᐅᖅᕕᒻᒥ, ᖃᓄᑭᐊᖅ ᐱᑕᓕᒃ 
ᑐᑭᓯᑲᒻᒪᒍᑎᐅᔪᒥᒃ. ᐃᓘᓇᑦᑎᐊᖏᑦ ᓯᕗᓕᖅᑎᓄᑦ ᐊᖓᔪᖅᑳᖑᔪᑦ ᑕᑯᓇᒃᕕᖃᖅᓯᒪᔪᑦ ᑖᔅᓱᒥᖓ ᐊᒻᒪᓗ 
ᕿᑎᖅᑰᒻᒥ, ᐅᓪᓗᑐᐃᓐᓇᕐᒥ, ᓯᕙᑖᖅᕕᒻᒥ ᐅᕝᕙᓘᓐᓃ ᓈᑎᐅᖑᔭᒥ ᑕᒫᓂ ᐱᓇᓱᐊᕈᓯᕐᒥ, ᑐᓴᖅᑎᑦᑎᓂᐊᖅᐳᖓ 
ᒪᓕᒐᓕᐅᖅᑎᓂᒃ ᑕᒪᑐᒧᖓ ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᖓᓂᒃ ᐊᒻᒪᓗ ᑕᒪᕐᒥᒃ 
ᑕᑯᓇᓪᓗᒍ.  
 
ᑕᐃᒪ, ᐃᓱᒪᒃᑯᓪᓕ, ᐱᖁᔨᕗᖔᕈᑦ ᐊᑐᕆᐊᖃᕈᓐᓃᖅᑐᖅ ᐱᑦᔪᑎᒋᓪᓗᒍ ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᕐᓂᖅ 
ᐅᖅᓱᐊᓗᓕᕆᔨᒃᑯᓐᓂᑦ, ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᕐᓂᖅ ᖁᓪᓕᖅ ᐆᒪᖅᑯᑎᑦ ᑯᐊᐳᕇᓴᒃᑯᓐᓂᑦ ᐊᒻᒪᓗ 
ᐃᓱᒫᓘᑎᐅᔪᑦ ᑕᒪᑐᒧᖓ ᐊᐅᓛᖅᓯᓂᕐᒥᒃ ᐅᖅᓱᐊᓗᓕᕆᓂᕐᒥᒃ ᑖᒃᑯᓄᖓ ᖁᓪᓕᖅ ᐅᖅᓱᐊᓗᒻᒧᑦ 
ᑯᐊᐳᕇᓴᓐᑯᓐᓄᑦ ᓂᐸᐃᖅᓯᒪᕗᖅ ᐃᒻᒪᖃ ᐊᑐᖅᓯᒪᔭᕇᒻᒪᑦ, ᐱᕙᓪᓕᐊᒻᒪᑕ ᐅᕝᕙᓘᓐᓃᑦ ᓄᖅᑲᖓᑎᑕᐅᔪᑦ, 
ᓄᖅᑲᖓᑎᑕᐅᑲᐃᓐᓇᖅᑐᑦ ᐊᕐᕌᒍᒧᑦ. ᑐᓴᖅᑎᑦᑎᔭᕇᓚᐅᖅᑐᖓ. 
 
ᐃᓱᒪᒋᔭᒃᑯᓪᓕ, ᐱᐊᓂᒍᑎᖃᕐᓗᖓ ᐱᖁᔨᕗᖔᕈᑎᒥᒃ, ᖁᔭᓕᕗᖓ ᒪᓕᒐᓕᐅᖅᑎᒥᒃ ᓄᐃᑦᑎᓂᖓᓄᑦ 
ᐱᖁᔨᕗᖔᕈᑎᒥᒃ ᐊᒻᒪᓗ ᐊᐃᑉᐲᓯᒪᔪᖅ, ᑭᓯᐊᓂᓕ ᑕᒪᕐᒥᐸᓗᒃ ᐃᓱᒫᓘᑎᒋᔭᐅᔪᑦ ᐱᓕᕆᐊᖑᓯᒪᔭᕇᖅᑐᑦ 
ᖃᓄᐃᒻᒪᓪᓕ ᓇᖏᖅᓯᒐᔭᖅᐱᑦ ᐊᒻᒪᓗ ᐱᒋᐊᖅᑎᑦᑎᓇᓱᐊᕐᓗᑎᒃ ᐱᖁᔨᕗᖔᕈᑎᒥᒃ ᐱᓕᕆᐊᖑᕙᒌᖅᑐᒥᒃ. 

ᐅᕙᓐᓄᓪᓕ ᑕᕐᕋᑐᕐᓂᑐᐃᓐᓇᐅᔮᕐᒪᑦ. ᑭᓯᐊᓂ ᑭᖑᓂᐊᒍᑦ ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ 
ᐅᓂᒃᑳᖓ ᖃᐃᑕᐅᓚᐅᖅᑎᓪᓗᒍ ᐊᒻᒪᓗ ᐊᓯᖏᓐᓂᒃ ᑎᑎᖅᑲᓂᒃ ᐱᑕᖃᑉᐸᑦ, ᑕᐃᒪᓕ ᐅᖃᖅᑏ, ᒪᓕᒐᓕᐅᖅᕕᒃ 
ᐱᖁᔨᕗᖔᕈᑎᖃᕈᓐᓇᖅᑐᑦ ᑕᐃᒪᓐᓇᐃᑦᑐᒥᒃ. ᑕᒻᒪᖅᓯᒪᔪᖅᓯᐅᖅᑎ ᐱᓕᕆᐊᖃᑦᑐᖅ ᑕᒻᒪᖅᓯᒪᔪᖅᓯᐅᓂᕐᒥᒃ, ᒥᔅ. 
ᓰᓚ ᕗᕋᐃᓱᕐ, ᓱᓕᒍᒪ ᑕᒫᓃᒃᑲᓂᕐᓂᐊᕐᒥᔪᖅ, ᑕᖅᑭᐅᓂᐊᖅᑐᓂᖃᐃ ᐊᒻᒪᓗ ᐊᐱᖅᓱᕈᓐᓇᖅᓯᓛᕐᒥᔭᓯ. 
 
ᑕᒻᒪᖅᓯᒪᔪᖅᓯᐅᖅᑎ ᐃᓕᑕᕆᔭᐅᓯᒪᓂᖃᑦᑐᖅ. ᐱᓕᕆᐊᖃᑦᑐᑦ ᐃᓘᓇᖓᑎᒍᑦ ᑕᒻᒪᖅᓯᒪᔪᖅᓯᐅᓂᕐᒥᒃ 
ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᓐᑯᑦ ᑮᓇᐅᔭᖁᑎᖏᑕ ᖃᐅᔨᓴᖅᑕᐅᓂᕐᒥᒃ. ᐊᒻᒪᓗ ᐃᓚᖏᔭᖓ ᐊᑲᐅᒋᔭᐅᖏᑦᑐᑦ 
ᑕᒻᒪᖅᓯᒪᔪᖅᓯᐅᖅᑎᒧᑦ ᐋᖅᑭᒃᓱᐃᔾᔨᒻᒪᑕ ᑎᑎᖅᑲᖁᑎᖏᓐᓂᒃ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ. ᐱᐅᓂᖅᓴᒥᒃ 
ᑐᒃᓯᕋᐅᑎᖃᕈᓐᓇᖏᑦᑐᑎᒃ ᑕᒪᑐᒧᖓ. ᐅᖅᓱᐊᓗᓕᕆᔨᒃᑯᑦ ᐅᑎᖅᑕᖅᑐᑦ ᑮᓇᐅᔭᖏᑦ ᐃᓚᒋᔭᖓ ᑐᙵᕕᖓᑕ 
ᒐᕙᒪᒃᑯᑦ ᑕᒻᒪᖅᓯᒪᔪᖅᓯᐅᖅᑕᐅᖃᑦᑕᖅᑐᑦ ᑕᒻᒪᖅᓯᒪᔪᖅᓯᐅᖅᑎ ᐱᐊᓂᒃᓯᒐᐃᒻᒪᑦ ᑎᑎᖅᑲᖁᑎᖏᓐᓂᒃ ᓄᓇᕗᑦ 
ᒐᕙᒪᒃᑯᑦ. 
 
ᐅᖃᕋᓱᐊᖅᑐᖓ, ᖁᔭᓕᔪᖓ ᒪᓕᒐᓕᐅᖅᑎ ᓂᐱᖃᐅᑎᒋᕋᑖᕐᒪᒍ ᑭᓯᐊᓂᓕ ᐅᖃᓪᓚᐅᑎᖃᕋᑦᑕ 
ᐱᓕᕆᐊᖑᕙᒌᖅᑐᒥᒃ. ᑕᒻᒪᕈᒪ, ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓ ᐋᖅᑭᖏᐊᖅᓯᒍᓐᓇᖅᑐᖅ. ᓴᖅᑮᓂᐊᖅᐳᖓ 
ᖁᓪᓕᖅ ᐆᒪᖅᑯᑎᓄᑦ ᑯᐊᐳᕇᓴᓐᑯᑦ ᐊᕐᕌᒍᑕᒫᖅᓯᐅᑎᐊᓂᒃ ᐅᓂᒃᑳᒥᒃ ᐅᓪᓗᑐᐃᓐᓇᕐᒥ. ᓴᖅᑭᓚᐅᖅᑕᕋ ᑕᖅᑲᐅᖓ 
ᐱᓇᓱᐊᕈᓯᐅᓚᐅᖅᑐᒥ. ᑭᓇᑐᐃᓐᓇᖅ ᑕᖅᑳᓂ ᐊᑦᔨᖓᓂᒃ ᐱᔪᓐᓇᖅᓯᔪᖅ ᐊᒻᒪᓗ ᓴᖅᑭᓂᐊᖅᑐᒍ ᒪᓕᒐᓕᐅᖅᕕᒻᒥ. 
 
ᑕᐃᒪᓕ ᐅᖃᖅᑏ, ᑐᑭᓯᕗᖓ ᐱᑦᔪᑎᒋᔭᖓᓂᒃ ᐱᖁᔨᕗᖔᕈᑎᐅᑉ ᑭᓯᐊᓂᓕ ᐊᐱᖅᑯᑕᐅᔪᓕᒫᑦ 
ᐱᓕᕆᐊᖑᕙᒌᕐᒪᑕ. ᐱᓯᒪᔭᓐᓂᒃ ᑭᓯᐊᓂ ᒪᓕᒍᓐᓇᖅᑐᖓ. ᖃᐅᔨᒪᖏᑦᑐᖓ ᖃᓄᐃᒻᒪᑦ 
ᑕᐃᒪᓐᓇᐅᓕᐅᕋᔭᕐᒪᖔᑦᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᕈᑎᒧᑦ. ᐱᑕᖃᑉᐸᓪᓚᐃᒍᓐᓃᕐᒪᑦ ᐅᖃᐅᓯᕐᓂᒃ ᐱᖁᔨᕗᖔᕈᑎᒧᑦ. 
ᑎᑎᕋᖅᓯᒪᒍᓐᓃᕋᒪ ᐊᑎᕐᓂᒃ. ᐱᒋᐊᖅᑎᑦᑎᔪᖅ ᐱᖁᔨᕗᖔᕈᒻᒥᒃ, ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᑦᑎᐊᕈᒪᒐᒪ, ᓇᓗᓇᐃᑦᑎᐊᕐᓗᒍ ᐊᖓᔪᖅᑳᕐᒧᑦ ᐱᓕᕆᐊᖃᖅᑐᒧᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ ᓈᓴᓚᐅᖅᑕᖏᓐᓄᑦ ᑮᓇᐅᔭᓂᒃ ᖃᐅᔨᓴᖅᑎᕐᔪᐊᑉ ᑲᓇᑕᒥ ᓄᓇᕗᒥ 
ᐃᑯᒻᒪᖅᑯᑎᓕᕆᔨᒃᑯᓐᓄᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓅᙱᑦᑐᖅ, ᑖᓐᓇ ᐊᑐᓕᖁᕙᕋ ᐱᒋᐊᖅᑎᑦᑐᒍ. 
 
ᐊᖓᔪᖅᑳᖅ ᐅᖃᖅᑲᐅᒻᒥᒻᒪᑦ: ᐱᓕᕆᔪᓐᓇᑐᐃᓐᓇᕋᒪ ᐱᓯᒪᔭᕐᓄᑦ ᐊᒻᒪᓗ ᖃᐃᑕᐅᓯᒪᔪᓄᑦ. ᐅᖃᖅᓯᒪᒻᒪᑦ 
ᑭᖑᓂᑦᑎᓐᓂ ᐊᒻᒪᓗ ᐊᑐᖅᓯᒪᓪᓗᓂ ᑭᖑᓂᑦᑎᓐᓂᑦ ᑐᑭᓯᒋᐊᕈᑎᓂᒃ ᑐᓂᔭᒥᓂᕐᓂᑦ ᑖᒃᓱᒧᖓ 
ᐃᓚᒋᔭᐅᖃᑕᐅᔪᓄᑦ ᑯᐊᐳᕋᐃᓴᒃᑯᓐᓄᑦ ᑭᖑᕐᖓᒍᑦ ᖃᐅᔨᓚᐅᕐᒪᑕ ᑕᒻᒪᖅᓯᒪᒋᐊᖏᑕ. 
 
ᑕᐃᒪᐃᒻᒪᑦ ᐃᓱᒪᕗᖓ ᐊᒻᒪᓗ ᐊᓯᒃᑲ ᒪᓕᒐᓕᐅᖅᑏᑦ ᐃᓱᒪᒻᒪᑕ, ᐱᒻᒪᕆᐅᒋᐊᖓ ᐆᒻᒪᖅᑯᑎᓕᕆᓂᐅᑉ 
ᐊᐅᓚᓂᖓᓄᑦ ᐊᒃᓱᒻᒪᕆᒃ ᐅᕙᑦᑎᓐᓄᑦ ᑮᓇᐅᔭᖅᑐᖅᑐᓄᑦ ᐊᒻᒪᓗ ᖃᐅᔨᒪᒋᐊᕆᐊᖃᖅᐳᒍᑦ, ᐱᓪᓗᒋᑦ 
ᓂᕈᐊᖅᑎᒋᔭᕗᑦ ᖃᐅᔨᒪᒋᐊᕆᐊᖃᖅᐳᒍᑦ ᑕᒻᒪᖅᓯᒪᙱᑦᑐᓂᒃ ᑐᑭᓯᒋᐊᕈᑎᖃᖃᑦᑕᕋᓗᐊᕐᒪᖔᑕ ᐊᖓᔪᖅᑳᖅ 
ᐅᖃᖅᑲᐅᒻᒪᑦ ᓇᒻᒥᓂᖅ: ᑕᑯᓐᓇᖅᑐᒍ ᖃᓄᐃᑦᑑᓂᖓ. 
 
ᑐᑭᓯᒋᐊᕈᑏᑦ ᐊᒻᒪᓗ ᓈᓴᖅᑕᐅᓯᒪᔪᑦ ᑮᓇᐅᔭᓂᒃ ᖃᐅᔨᓴᖅᑎᕐᔪᐊᕐᒧᑦ ᑲᓇᑕᒥ ᑕᑯᓐᓇᖅᑕᐅᓂᐊᕐᒪᑕ 
ᖃᓄᐃᑦᑑᓂᖏᑦ, ᑕᐃᒫᖑᙱᑦᑐᖅ ᐊᖓᔪᖅᑳᖅ ᐅᖃᖅᑲᐅᒻᒪᑦ; ᒪᓕᑐᐃᓐᓇᕐᓂᐊᖅᐳᖓ ᑖᒃᑯᐊ 
ᖃᓄᐃᓕᖓᓂᖏᓐᓂᑦ ᑐᑭᓯᒋᐊᕈᑏᑦ. ᑕᐃᒪᐃᖃᑦᑕᖅᓯᒪᒐᑦᑕ ᑭᖑᓂᑦᑎᓐᓂ. 
 



ᐊᐃᐱᖅ, ᕕᑉᐳᐊᕆ 22, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᖃᐅᔨᒪᒋᐊᖃᖅᐳᒍᑦ ᑕᑯᓐᓇᕋᓗᐊᕐᒪᖔᑦᑕ ᑕᒻᒪᖅᓯᒪᙱᑦᑐᓂᒃ ᓈᓴᐅᑎᓂᒃ ᐊᒻᒪᓗ ᑕᒻᒪᖅᓯᒪᙱᑦᑐᓂᒃ 
ᑐᑭᓯᒋᐊᕈᑎᓂᒃ ᐃᓱᒪᓕᐅᑦᑎᐊᕈᓐᓇᖁᓪᓗᑕ ᐆᒻᒪᖅᑯᑎᓕᕆᓂᕐᒧᑦ ᒪᓕᒐᕐᓂᒃ ᓄᓇᕗᒻᒥᐅᓄᑦ ᓯᕗᓂᑦᑎᓐᓂᑦ. 
ᑕᐃᒪᐃᒍᓐᓇᕋᑦᑕ ᑭᓯᐊᓂ ᑕᒻᒪᖅᓯᒪᙱᑦᑐᓂᒃ ᑐᑭᓯᒋᐊᕈᑎᖃᕈᑦᑕ. 
 
ᐃᓱᒪᕗᖓᓕ, ᐅᑦᑑᑎᖃᖅᑲᐅᒐᒪ ᐅᐊᑦᑎᐊᕈ ᑕᒻᒪᖅᓯᒪᔪᓂᒃ ᑐᑭᓯᒋᐊᕈᑎᓂᒃ ᑐᓂᓯᓚᐅᕐᒪᑕ, ᓱᓕᒃᑲᓐᓂᖅ ᑕᒪᓐᓇ 
ᐱᔮᖅᑯᑕᐅᓚᐅᙱᓚᖅ. ᐅᖃᙱᓚᖓ ᐱᔮᕆᓐᓂᕆᐊᖏᑕ ᑭᓯᐊᓂᓕ ᐅᖃᖅᐳᖓ ᑕᒪᓐᓇ ᐃᓛᒃᑰᖅᓯᒪᓚᐅᕐᒪᑦ 
ᐱᓕᕆᐊᖑᓂᖓ, ᑭᓯᐊᓂ ᓇᓗᓇᐃᖅᓯᕗᖅ ᑕᐃᒪᐃᒍᓐᓇᕐᓂᖓᓂᑦ. ᐅᖃᐅᓯᖃᙱᓚᖓ ᓈᓴᖅᑕᐅᓯᒪᔪᓂᑦ. 
 
ᖃᐅᔨᔪᒪᑐᐃᓐᓇᖅᐳᖓ ᐊᐱᕆᔪᓐᓇᕐᒪᖔᖅᐱᐅᒃ ᒪᓕᒐᓕᐅᖅᑎ, ᐅᖃᕇᑲᐃᓐᓇᕐᓚᖓᐃ ᐅᖃᐅᓯᕆᔭᕐᓂᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᕆᔭᕐᓂᑦ ᐊᑐᓕᖁᔭᐅᔪᒥᑦ ᐅᖃᐅᓯᖃᕐᓗᑎᑦ ᐊᓯᐊᓂᑦ ᐅᖃᐅᓯᖃᖅᑰᓕᕋᕕᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᖃᕋᓱᐊᖅᐳᖓᓕ ᐃᓱᒪᒐᒪ ᐊᑲᖅᓴᕆᐊᖃᕋᑦᑕ ᖃᐅᔨᒪᑦᑎᐊᕐᓗᑕ 
ᑕᒻᒪᖅᓯᒪᙱᒃᑲᓗᐊᕐᒪᖔᑕ ᑐᑭᓯᒋᐊᕈᑏᑦ ᑕᑯᒋᐊᕐᓗᒋᓪᓗ ᑭᓇ ᐊᐱᕆᔭᔅᓴᐅᑦᑎᐊᕐᓂᖅᓴᐅᒐᔭᕐᒪᖔᖅ 
ᑕᒻᒪᖅᓯᒪᙱᒃᑲᓗᐊᕐᒪᖔᑕ ᖃᓄᐃᓕᐅᕐᓂᕆᔭᖏᓐᓄᑦ ᑮᓇᐅᔭᓂᒃ ᖃᐅᔨᓴᖅᑎᕐᔪᐊᑉ ᑲᓇᑕᒥ ᑭᖑᓂᑦᑎᓐᓂᑦ 
ᖃᓄᐃᓐᓂᐅᓚᐅᖅᑐᑦ ᓇᓚᐅᑦᑖᕈᑕᐅᔪᓐᓇᕐᒪᖔᑕ ᓯᕗᓂᔅᓇᕆᓂᐊᖅᑕᑎᓐᓂᑦ, ᑕᒻᒪᖃᑦᑕᖅᓯᒪᒻᒪᑕ ᑭᖑᓂᑦᑎᓐᓂ 
ᐊᒻᒪᓗ ᑕᒻᒪᑲᓐᓂᕆᐊᖓ ᐱᐅᒐᔭᙱᒻᒪᑦ. ᓱᓕᒃᑲᓐᓂᖅ ᐊᔭᐅᕈᒪᕙᒃᑲ ᒪᓕᒐᓕᐅᖅᑏᑦ ᑖᔅᓱᒥᖓ ᐊᑐᓕᖁᔭᐅᔪᒥᑦ 
ᐃᑲᔪᖅᓱᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐊᑐᓕᖁᔭᐅᔪᒧᑦ. ᓂᕈᐊᕐᓂᐊᖅᐳᒍᑦ ᐊᑐᓕᖁᔭᐅᔪᒧᑦ. ᓂᕈᐊᕐᓂᐊᖅᐳᒍᑦ ᐊᖏᕐᓗᑕ, 
ᐋᒡᒑᕐᓗᑕ, ᐅᕝᕙᓘᓐᓃᑦ ᓂᕈᐊᙱᓪᓗᑕ. ᓯᕗᓪᓕᖅᐹᒥ ᑕᐃᒃᑯᐊ ᐊᖏᖅᑐᑦ ᐊᑐᓕᖁᔭᐅᔪᒧᑦ ᐃᓵᓪᓕᑦ. ᖁᔭᓐᓇᒦᒃ. 
ᑕᐃᒃᑯᐊ ᐊᖏᙱᑦᑐᑦ ᐃᓵᓪᓕᑦ. ᖁᔭᓐᓇᒦᒃ. ᑕᐃᒃᑯᐊ ᓂᕈᐊᙱᑦᑐᑦ ᐃᓵᓪᓕᑦ. ᖁᔭᓐᓇᒦᒃ. ᓈᓴᖅᑕᐅᕋᑖᕐᒪᑕ. 
ᑕᐃᒃᑯᐊ ᐊᖏᖅᑐᓕᒫᑦ ᐊᖏᙱᑐᓪᓗ. ᐊᔾᔨᒌᓪᓗᐊᕐᒪᑕ. ᖃᐅᑉᐸᖅᑲᐃ ᓇᓗᓇᐃᓛᖅᐳᖅ ᓂᕈᐊᕐᓗᖓ. ᖃᓄᑭᐊᖅ, 
ᐃᒻᒪᖃ ᐋᒡᒐ. ᑕᐃᒃᑯᐊ ᐃᑲᔪᖅᓱᕐᓂᐊᖅᐸᒃᑲ ᐊᖏᙱᑦᑐᑦ ᐱᓪᓗᒍ ᐅᖃᐅᓯᕆᔪᓐᓇᖅᓯᓚᐅᙱᓇᑦᑎᒍ. ᒪᒥᐊᓇᖅ. 
ᐊᑐᓕᖁᔭᐅᔪᖅ ᐋᒡᒑᖅᑕᐅᕗᖅ. ᖁᔭᓐᓇᒦᒃ. 
 
ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ ᐅᓪᓗᒥ. ᑲᑎᒪᔾᔪᑎᔅᓴᖅ 17. ᑲᑎᒪᔾᔪᑎᔅᓴᖅ 18. ᑲᑎᒪᔾᔪᑎᔅᓇᖅ 19. 
ᐃᓱᒪᔅᓇᖅᓯᐅᕐᓂᖏᑦ ᑲᑎᒪᔨᕋᓛ ᒪᓕᒐᔅᓴᓄᑦ ᐊᒻᒪᓗ ᐊᓯᖏᓐᓄᑦ ᐱᓕᕆᐊᔅᓴᓄᑦ. ᑐᑐ. 
 
ᑐᑐ: ᒪᒥᐊᓇᖅ ᑐᓴᕋᑖᙱᓇᒃᑯ. ᑲᑎᒪᖃᑎᖃᕋᑖᕋᒪ ᒪᓕᒐᓕᐅᖅᑎᐅᖃᑎᓐᓂᑦ ᐃᖃᓗᑦᑑᑦᑎᐊᕐᒧᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᔅᓴᖅ 19. ᐃᓱᒪᔅᓇᖅᓯᐅᕐᓂᖏᑦ ᑲᑎᒪᔨᕋᓛ ᒪᓕᒐᔅᓴᓄᑦ ᐊᒻᒪᓗ ᐊᓯᖏᓐᓄᑦ 
ᐱᓕᕆᐊᔅᓴᓄ. ᑐᑐ. 
 
ᐱᒋᐊᖅᑎᑕᖅ 008 – 2(2): ᓄᖅᑲᕐᓂᖅ ᐅᓪᓗᒧᑦ (ᑐᑐ) 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᒪᒥᐊᓇᐅᒐᓗᐊᖅ. ᐅᖃᖅᑏ, ᒪᓕᑦᑐᒍ ᒪᓕᒐᖅ 46 ᐱᒋᐊᖅᑎᑦᑎᕗᖓ ᑭᖑᕝᕖᓪᓗᓂ 
ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒪᓕᒐᓕᐅᕐᕕᒃ ᒪᑐᑲᐃᓐᓇᖁᓪᓗᒍ ᖃᐅᑉᐸᕈᕋᓱᐊᕐᓂᖓᓂ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᐊᑐᓕᖁᔭᐅᔪᖅᑕᖃᕐᒪᑦ. ᑕᐃᒃᑯᐊ ᐊᖏᖅᑐᑦ. ᐊᖏᙱᑦᑐᑦ. ᓂᕈᐊᙱᑦᑐᑦ. ᑲᔪᓯᕗᖅ 
ᐊᑐᓕᖁᔭᐅᔪᖅ. ᑲᑎᒪᔾᔪᑎᔅᓴᐃᑦ ᐅᓪᓗᒥ. ᑲᑎᒪᔾᔪᑎᔅᓇᖅ 22. ᑎᑎᕋᖅᑎ. 



ᐊᐃᐱᖅ, ᕕᑉᐳᐊᕆ 22, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᔅᓴᐃᑦ ᐱᖓᑦᑎᕐᒧᑦ, ᕕᕝᕗᐋᕆ 23. 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᔅᓴᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ 

4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ 

6. ᐅᖃᐅᓯᒃᑯᑦ ᐊᐱᖅᑯᑏᑦ 

7. ᑎᑎᖅᑲᑎᒍᑦ ᐊᐱᖅᑯᑏᑦ 

8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ 

9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ 

10. ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ 

11. ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ 

12. ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ ᒪᓕᒐᔅᓴᐃᑦ 

13. ᐅᖃᓕᒫᖅᑕᐅᓂᖏᑦ ᑎᑎᖅᑲᐃᑦ 

14. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ 

15. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᐃᑦ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 

18. ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ ᒪᓕᒐᔅᓴᐃᑦ 

19. ᑲᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᔅᓴᐃᑦ ᐊᓯᖏᓪᓗ 

• ᓴᖅᑭᑕᐅᔪᖅ ᑎᑎᖅᑲᒃ 52-2(2) 

20. ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ 

21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᕋᖅᑏ. ᒪᓕᒐᓕᐅᕐᕕᒃ ᒪᑐᑲᐃᓐᓇᖅᐳᖅ ᐱᖓᑦᑎᕈᕋᓱᐊᕐᓂᖓᓂ, ᕕᑉᐳᐊᕆ 
23, 2005 1:30 ᐅᓐᓄᓴᒃᑯᑦ. 
 
ᐃᖅᓱᖅᑎ. 

 
>>ᒪᓕᒐᓕᐅᕐᕕᒃ ᒪᑐᓚᐅᖅᑐᖅ 16:10ᒥ



 

 

 


